
        
            
                
            
        

    
	ХАЛИМАГ АРДЫН ҮЛГЭР

	 

	“АРДЫН БОЛОВСРОЛЫН ЯАМНЫ СУРАХ БИЧИГ, СЭТГҮҮЛИЙН НЭГДСЭН РЕДАКЦЫН ГАЗАР” Улаанбаатар хотноо 1983 онд эрхлэн хэвлүүлснийг

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Халимаг ард түмэн ЗХУ-ын Автономит Халимаг улсын Астрахан, Ростов, Оренбург мужид мөн ЗСБНХ Киргиз улс, Урал, Кумаар зэрэг нутагт тус тус амьдран суудаг. Халимагийн ард түмэн ардын аман зохиолоор тун баялаг бөгөөд хамгийн алдартай нь Жангарын тууль болно. Олон жилийн өмнө энэ алдарт туулийн тухай ЗХУ-ын монголч эрдэмтэн Б. Я. Владимирцов: «Гол баатрын нь нэрээр Жангар гэж нэрлэсэн баатарлагийн найраглалаас герман, орос хэлнээ олон удаа хэсэглэн орчуулсан бөгөөд, ...халимагийн энэ шүлгэ нь үлгэрийг Оросын түүхэн дуулал, жишээлбэл догшин Иван, Скопин, Их Поприйн тухай дуулалтай жишин үзэхэд тохиромжтой» гэж дүгнэжээ. Энэ алдарт туулийг халимаг хэлнээс монгол хэлэнд МУИС-ийн багш Т. Дүгэрсүрэн 1963 онд хөрвүүлэн гаргасан юм. Дараа нь бяцхан уншигчдад зориулан халимаг ардын хэдэн богино үлгэрийг халимагаас монгол хэлэнд Ө. Банди хөрвүүлснийг АБЯ-аас 1967 онд тусгай ном болгон хэвлэжээ. Аман зохиолын энэ хоёр орчуулгаас гадна халимагийн орчин үеийн шилдэг шүлэг, найраглал, өгүүллэг, тууж монголоор гарсныг манай уншигчид сонирхон үзсээр байна.

	Халимагийн шинжлэх ухаан, сурган хүмүүжүүлэх байгууллага болон эрдэмтэн, зохиолчид үлгэр туулиа эрхэмлэн цуглуулж эмхлэх, хэвлэн нийтлэх талаар багагүй зүтгэл чармайлт гарган «Халимаг туульс» гэдэг тусгай цувралаар халимаг үлгэр, туулийн сонин сайхан гурван боть эмхэтгэл гаргаад байна. Бид энэ цувралын гуравдугаар ботиос цөөн үлгэр, туулийг шилэн авч монгол хэлнээ хөрвүүлэв.

	Халимаг ардын олонх богино үлгэрт ард түмний цэцэн цэлмэг оюун ухаан, ажилсаг шинжийг алдаршуулан магтсан байхаас гадна хүүхэд багачуудад шулуун шударга, зан төлөв, эх эцэг ахмад хүнээ хүндлэн асрахын эрхэм ёсыг сургамжлан номлосон ёс суртахууны хүмүүжлийн сэдэв бүхий гүнзгий агуулгатай зүйл их байх юм.

	Халимаг үлгэрийн зарим нь их туулийн эхлэл мэт юм, Энд хэвлэсэн «Бужин Даваа хаан» гэдэг үлгэртэй төстэй нэгэн жавхлант баатарлагийн туулийг тус улсын Ховд аймгийн урианхайн алдарт туульч Буян агсан, мөн аймгийн Дуут сумын урианхай туульч С. Чойсүрэн нараас тэмдэглэн авсан билээ. Халимаг «Бужин Даваа хаан» үлгэрийг монголын урианхай «Бужин Даваа хаан» гэдэг туультай харшуулан үзэхэд нэлээд сонин зүйл ажиглагдаж байна. Халимаг Бужин Даваа хаан гэдэг үлгэрт бум найман живэртэй, бурхан шарга морьтой Бужин Даваа гэдэг хаан Тэнгэрийн Тавин Төгөө баатар, туулайн чинээн морьтой, тохойн чинээм биетэй Туунги хар баатар нартай тэмцэлдсэн үйл явдлыг тун товчхон өгүүлнэ. Баруун монголын (ойрадын) баатарлаг туулиудад эдүгээ хүртэх өгүүлэгдсээр буй, айхавтар сүртэй баян мангас байвал түүнийг устгаад мал сүргийг нь эзлэн авах буюу, аль нэг газар гайхалтай сайхан хүүхэн байна гэж дуулбал заавал өөрийн эхнэр болгож авах, өөрөөсөө илүү бяр чадалтай баатар эрийн сураг дуулбал ямар ч хол газар, тэр ч байтугай газар тэнгэрийн савсалганд ч байсан элдэв саад бэрхшээлийг давж туулсаар очиж ялах зэрэг үйл явдлын давтамж Халимагийн Бужин Даваа хаан зэрэг үлгэрт бас бий.

	Халимаг үлгэрийн гол баатрын эсрэг дүр гадаад төрхөөрөө давжаахан биетэй, доожоогүй эгэл нэгэн хөвүүн байх боловч бяр чадлаараа сайн талын баатраасаа илүү, ухаалаг мэтээр дүрсэлсэн байдаг. Жишээ нь: Бужин Даваа хаан, Балам улаан дүүтэйгээ хамтран дарсан Туунги хар баатар гадаад төрхөөрөө туулай шиг жижигхэн морьтой өөрөө тохойн чинээн биетэй өчүүхэн амьтан боловч олон амьтан аюуш тамд тарчлаан зовоосон аюултай этгээд ажээ, Иймээс ч Бужин Даваа хаан энэ өчүүхэн биетэн ганцаараа биш хүлэг сайн морь өөрийн төрсөн дүү Балам Улаан баатартай хамжиж ялдаг. Гэтэл үлгэрийн эхэнд өгүүлснээр Бужин Даваа хаан тийм ч бяр чадалгүй, арга ухаангүй эр биш бололтой байдаг. Тэр бээр Тэнгэрийн Тавин Төгөө баатрын дөчин найман баатартай ганцаараа байлдаж их үйлс бүтээсэн тухай өгүүлдэг. Бужин Даваа хаан гаднах дүрээрээ бардам дээрэнгүй, догшин сүртэй, хэнийг ч үл өршөөгч галзуу баатар эрийн төрх намбатай боловч дотоод сэтгэлээрээ энэрэнгүй, өрсөлдөгч дайсандаа хүртэл ид чадал, илбэ ухааныг нь гаргах бололцоог олгож, туулайн чинээн морьтой, тохойн чинээн биетэй Туунги хар баатрын эзэмшлийн тамд тарчлан зовж буй олон ардад жаргал цэнгэл эдлүүлж байгаагаар гарна. Урианхайн Бужин Даваа хаан туульд ийм явдлын зарим нь алга байна, 

	Халимаг үлгэр, туулийн баатар эрчүүд элдэв амьтны хэл мэддэг байх бөгөөд ялангуяа хэрээ, цахлай шувуу тэдний хойшдын хэрэг явдал, өөртэй нь өрсөлдөх дайсан, эвлэрэх нөхөд сэлтийг зааж өгдөг. Энд бөөгийн зан үйлийн сонин ёс байх шиг санагдана. Иймд үлгэр туулиас өнгөрсөн нийгмийн ёс суртахууны элдэв үзэгдлийн ул мөрийг судалж мэдэж болох ажээ, 

	Хаан хүү Галдмаа гэдэг үлгэрт жаргалын жаран найм зовлонгийн зуун найман аясыг төмөр бишгүүрээрээ уянгатай сайхан үлээдэг харцын хүү Галдмаа, хаан ширээнд сууж эгэл жирийн ард олонд жаргал эдлүүлсэн тухай өгүүлсэн маш сайхан үлгэр мөн. Энэ үлгэрт өнгө зүс хослон нийлэн дөрвөн сайхан охиноор жолоодуулсан дөрвөн шарга морь хөллөсөн Очир мэргэн авхай, баян эзэн хааны ихэмсэг хөлгийн сүр оруулан чимсэн хангарди хөлөглөсөн харцын хүү Галдмаа нарын тухай онц сонирхолтой үйл явдлыг өгүүлэх бөгөөд ард түмний урлан бүтээх авьяас нисдэг хөлөг бүтээсэн (хангарди модоор урлан нисгэсэн) уран ухааныг магтан дуулжээ.

	Монгол ардын баатарлаг тууль ялангуяа ойрд монголын туулийг нэлээд гүнзгий судалсан алдарт монголч эрдэмтэн В. Я. Владимирцов: «Гэсэр хааны үлгэр Ойрдын бүх аймаг түүний дотор Ижил мөрөнд суусан Ойрадуудын дунд өргөн дэлгэрчээ. Төв Азийнхны их дуртай энэ үлгэр номоор тархахын хамт бас амаар ихэд дэлгэрсэн юм.

	Гэсэр хааны хувилгаан баатруудын туужийг яг үг үсэгчлэн цээжээр мэдэн хүнийг би өөрөө үзсэн хэмээн тэмдэглэсэн бий. (Монгол Ардын баатарлаг туульсын учир, УБ., 1966, 46 дугаар талд үзнэ үү). Эдүгээ Гэсэр богдын тухай үлгэрийг халимаг буриад, халх монгол, ойрд монгол, өвөрлөгчид амаар өгүүлсээр байна. Жишээ нь энд хөрвүүлэн хэвлэсэн «Гэсэр богд хаан» гэдэг богино үлгэр нь Халимагт Гэсэрийн тууж мөн амаар хэлдгийг гэрчилсэн байна. Халимагт амаар дэлгэрсэн Гэсэрийн тухай үлгэрийг Гэсэрийн туужийн бичмэл хувилбар болон тус улсад өргөн дэлгэрсэн Гэсэрийн туужийн аман хувилбартай тус тус харшуулан үзвэл бас сонин дүгнэлт гарч болох учир халимаг Гэсэр хаан үлгэрийг зориуд хөрвүүлэн оруулсан болно. (Гэсэрийн туужийн бичмэл хувилбарт) «Гэсэр бол ертөнцийн хүн бус, тэнгэр юм. Тийм ч учраас тэнгэрийнхээ зарлигийг биелүүлээд (мангадхайн хагасыг сөнөөж, хагасын газар дор түгжээд) эсэн мэнд тэнгэртээ » заларч, тэнгэрүүдтэйгээ нийлдэг. Гэсэрийн хөвүүд Очир Богд, Хурын Алтай нар мангасуудтай үргэлжлэн тэмцэж, ертөнцөд үлдэн, ертөнцийн гүнж нарыг хатан болгон суусан, Гэсэрийн баатрууд зам зуураа ой хөвчийг цэвэрлэн, хад уулсыг зүсэн, харгуй зам гаргаж, зэрлэг ноход, галзуу чоно, олон толгойт хорт могой тэргүүтнийг сөнөөж номхруулдаг» (Монгол Ардын баатарлаг туульсын учир. УБ., 1966, 115-116 дугаар талд үзнэ үү) зэргээр тэнгэрийн хөвүүд, тэнгэрийн ид шидтэй, эсвэл газарт хүний биеийг олж төрсөн далдын хүчтэн нарын тухай өгүүлдэг бол халимаг «Гэсэр богд хаан» гэдэг үлгэр нь газар дээрх энх амгалан амьдралыг зурж өгүүлсэн жирийн л үлгэр мэт болно Энэ үлгэр эхлэхдээ хүртэл энгийн хүүрнэлээр «эрт урьд цагт сая хүрсэн отог албаттай, бум хүрсэн адуутай, хоёр хүүтэй, хоёр хатантай нэгэн Цэцэн хаан байжээ» хэмээн эхэлж байгаа нь аман үлгэрийн хэлбэрийг нэгэнт олжээ. Гэвч үлгэрт гарч буй Цэцэн хааны бага хатан нярайлж буй хэсэг, төрүүлсэн хүү нь тэнгэрт гарах гэж ядаж байгаа үйл явдал эхлээд Нусгай, дараа нь Гэсэр Богд хаан гэж хүүгээ өргөмжилж буй хэсэг, Андлам, Зэс-Чихэр зэрэг үлгэрийн баатруудын нэр, дүр, үйл явдлын зурвас хэсгүүд Гэсэрийн туужтай холбож байна. Гэтэл БНМАУ-ын Увс, Ховд, Баян-Өлгий; Хөвсгөл аймгийн баяд, урианхай үлгэрч туульч нараас тэмдэглэж авсан Гэсэрийн туужийн аман хувилбар халимаг Гэсэрийн туужийн аман хувилбараас арай дэлгэрэнгүй болно. Увс аймгийн Тэс сумын төвд суудаг 1901 онд төрсөн туульч Сорогийн Зундуйгаас бид Гэсэрийн туужийн Гэсэр мэндэлсэн бүлгийг бичиж авсан. С. Зундуй гуайн хэлсэн Гэсэр мэндэлсэн бүлэгт Гэсэрийг уулын эзэн, цал буурал толгойтой, таяг тулсан Уваа гүнз буюу Сэглэн гэдэг хүний хүү гэх бөгөөд эхийн нэрийг хэлсэнгүй. Халимагт яригддаг Гэсэрийн тухай үлгэрт Гэсэрийг Цэцэн хааны хүү гэх ажээ. Мөн Хөвсгөл аймгийн Чандмань-Өндөр сумын харьяат 1903 онд төрсөн ариг урианхай, эмгэн Онин гуайн хэлж бичүүлсэн Гэсэрийн тухай үлгэрт Гэсэрийг уулын эзэн буурал өвгөний хүү гэж өгүүлдэг. Ховд, Увс, Баян-Өлгий аймагт амаар дэлгэрсэн Гэсэрийн тухай үлгэрт Гэсэрийг төрмөгц ламд хувилсан мангас олон арга хэрэглэн Гэсэрийг хорлож алах гээд дийлсэнгүй. Хэрээ шувуу, зургаан ширхэг алим зэрэг элдэв ид шидтэн Гэсэрийг хорлохоор хэчнээн зүтгэвч Гэсэр бас дийлдсэнгүй. Гэсэрийн туужийн зарим бичмэл хувилбарт бөөгийн онгод хэрээ шувуу, Буддийн баатар болсон Гэсэрийг хорлох гэж оролддог сонирхолтой зүйл бий. Харин ойрд монгол Гэсэрийн үлгэрт Гэсэр гэдэг нэр гардаггүй, зөвхөн Нусгай жүр хүүгийн тухай өгүүлдэг. Ойрд монголд дэлгэрсэн Гэсэрийн тухай аман үлгэрийн хувилбарт гарч буй дээрх нэр: «Монголоор Гэсэрийн аавын нэр Санглун гэж байдаг төвөдийн сэнглон (Амдуу төвөдийн хувилбарт сэнлон рак-скяас, үүнд сэнг-лон нь цол, ра-жей нь Гэсэрийн аавын нэр» гэж профессор Ю. Н. Рерих Лин Гэсэр хааны тууж гэдэг судалгаанд дурдсантай («Хэл зохиол», Т VI, 202 лугаар талд үз) тохирох бөгөөд мөн тэнд Гэсэрийн багын нэрийг монголоор зүрү, төвөдийн ро-пис буюу жо-ре гэжээ. Ойрд монгол, халимагт амаар тархсан Гэсэрийн тухай үлгэрийн тухай товч хэлэхэд ийм юм Иймд монгол, халимагийн ард түмний аман зохиол, ялангуяа үлгэр туулийн холбоог судлан шинжлэхэд ч бидний хөрвүүлсэн цөөн үлгэр тууль сонирхолтой байж болох юм

	 

	Орчуулагч Ж. Цолоо

	
ДОЛООН ОД

	Эрт урьд цагт нэгэн баян бэлэвсэн эхнэрийнд тэмээтэй өвгөн гэлэн ирж амарч хонох гэсэнд баян эхнэр аашилж загнаад хөөжээ. Баян эхнэрийн зарц хоньчин хүү өвгөн гэлэнд өгөх олигтой хоол байсангүй учир хонины нэг шийр хуйхлан чанаж хооллуулан өвгөн гэлэнг гэртээ унтуулжээ. Маргааш өглөө нь өвгөн гэлэн явахдаа,

	— Гурван жил болоод миний тэмээний мөр дагаж явсаар надтай очиж уулзаарай гэж хоньчин хүүд хэлээд тэмээгээ унасаар далд оржээ, 

	Гурван жил өнгөрч он цагийн уртад өвгөн гэлэнгийн хэлсэн үгийг хүү мартжээ. Гэтэл нэг өдөр аргал түүж яваад тэмээний мөр олж үзээд тэмээтэй өвгөн гэлэнгийн гурван жилийн өмнө хэлсэн үг хүүгийн санаанд гэнэт орж хамт явсан найз хүүдээ:

	Энэ ууттай аргалыг манай ээжид аваачаад өгөөрэй гэж хэлчхээд хүү тэмээний мөр дагаж явжээ.

	Хүүг явж байтал учирсан бүгдийгээ амьд үлдээдэггүй, нэртэй долоон хулгайч дайралдаж дээрэмдэх гэсэн боловч чадсангүй. Аргаа барсан долоон дээрэмчин:

	— Хүү чи хаанаас хаа хүрч явна гэсэнд хүү:

	— Гурван жилийн өмнө нэг өвгөн гэлэн манайд ирж хоноод явахдаа гурван жил болчхоод миний тэмээний мөрөөр хүрээд ир гэсэн юм, одоо би тэр гэлэнгийн тэмээний мөрөөр явж байна гэв.

	За тэр гэлэн чинь жирийн нэг гэлэн биш юм байна. Бид долоон дээрэмчин гурван муу заяанд төрөх нь төрөх улсаа. Чухам алимд нь төрөхийг чи асуугаад ир гэжээ. Хүү:

	— За гэж хэлээд тэмээний мөрөөр цаашаа явж байтал нэг өвгөн гэлэн уулзжээ». Өвгөн гэлэн:

	— За хүү минь чи хаанаас хаа хүрэхээр явж байна гэж асуужээ. Хүү: 

	— Гурван жилийн өмнө нэг өвгөн гэлэн манайд ирж хоноод явахдаа гурван жил болчхоод миний тэмээний мөрөөр хүрээд ир гэсэн юм. Одоо би тэр гэлэнгийн тэмээний мөр дагаад тийшээ явж байна гэв.

	— За тэр гэлэн чинь жирийн нэг гэлэн биш юм байна. Би гурван муу заяанд төрөх хүн. Чухам алинд нь төрөхийг чи асуугаад ир гэжээ. Хүү: 

	— За гэж хэлээд цаашаа явж явж ургаа гурван модны дэргэд хүрч очжээ. Гурван модны хоёр захын мод нь саглагар сайхан мөчиртэй сүрлэг өндөр ургаж дундах модны мөчир нь унаж хувхайран өгөршиж хөгширсөн байв. Арын модны сүүдэрт хүү сэрүүцэн хэвтэж байтал:

	— Би өгөрч хөгшрөн, мөчир минь унаж гүйцлээ, яагаад ийм болсон юм бол? гэж дундах мод дуугарчээ. Энэ үгийг сонсоод хүү аян замдаа гарч тэмээний мөр дагасаар оджээ. Хүү явсаар байгаад нөгөө гэлэнгийндээ хүрч очиход гэлэн хүүг танимхайрч

	Зуур замд чинь юу юу дайралдав гэж асуужээ. Хүү:

	— Эхлээд долоон хулгайчтай дайралдлаа. Намайг алах гээд чадсангүй. Өвгөн гэлэн:

	— Долоон хулгайч юу гэж байна. Хүү:

	Бид долоон хулгайч гурван муу заяаны чухам алинд нь төрөх нь гэж танаас асууж мэдээд ир гэсэн гэв. Өвгөн гэлэн:

	— Өөр юу юутай дайралдаж учрав? Хүү:

	— Нэг өвгөн гэлэнтэй дайралдлаа. Гурван муу заяаны алинд нь төрөхийгөө танаас асууж мэдээд ир гэсэн гэв. Өвгөн гэлэн:

	— Өөр юмтай дайралдав уу? гэсэнд хүү:

	Явж явж байгаад гурван ургаа модны сүүдэрт амарч суугаад сэрүүцэж байтал би өгөрч хөгшрөн мөчир минь унаж гүйцлээ Энэ юунаас болж байгаа юм бол гэж дундах мод нь дуугарахыг сонслоо гэв. Өвгөн гэлэн эдгээр үгийг сонсоод авдраа онгойлгож нэг хэт уут гаргаж хүүд өгч:

	— Эндээс гарч яваад тэр гурван модондоо очиж дундах өгөршсөн модны хувхай ацад энэ уутаа өлгөчхөөд ар дахь модны сүүдэрт амраад суу! Цаашаа явахдаа уутаа авч түрийвчиндээ хийчхээд гэр хүртлээ дахин битгий гарга! Тэр өвгөн гэлэнд: — «Таныг хурлын ус, аргал зөөдөг асман улаан бор азарга болж төрөх юм байна гэж хэллээ гэж хэл!» Долоон хулгайчид: «Та долоог тэнгэрийн долоон од болж төрнө гэж байна гээрэй» гэлээ.

	Өвгөн гэлэнгийн энэ үгийг сонсоод хэт уутаа түрийвчиндээ хийж аваад хүү гэрийн зүг буцжээ. Хүү явсаар байгаад гурван ургаа модонд хүрч, дунд модны хувхай ацад хэт уутаа өлгөж арын модны сүүдэрт түр амарчхаад цаашаа явахдаа өвгөн ламын захиснаар уутаа авч түрийвчилж гэрийн зүг явжээ. Цаашаа явж байтал өвгөн гэлэнтэй дайралдав. Өвгөн гэлэн:

	— Хүү сайн явж байна уу Намайг юунд төрнө гэж байна гэсэнд:

	Таныг хурлын ус, аргал зөөдөг асман улаан бор азарга болж төрнө гэж байна гэсэнд өвгөн гэлэн тэр дороо асман улаан азарга болоод давхиад явчхав гэнэ. Хүү цаашаа явсаар долоон хулгайчтай дайралдав. Долоон хулгайч

	— Манийг юунд төрнө гэж байна гэсэнд хүү:

	— Та нар тэнгэрийн долоон од болох юм гэнэ гэсэнд тэрхэн мөчид долоон хулгайч тэнгэрт долоон одон болж түгэв гэнэ. Гэтэл долоон од нэг од нэмж хулгайлж авчээ. Тэр од цуваа гурван одны хоёр дахь од болж бусад одноосоо ялгаатай тогтжээ.

	Хүү цаашаа явсаар гэртээ хүрч ирж хэт уутаа гарган онгойлгож үзтэл алт байжээ. Тэр алтаа автал цаана нь бас нэг алт гарч иржээ. Алт ававч эс барагдана. Ингэж өнчин хүүгийн жаргал бялхаж эд хөрөнгөтэй баян чинээлэг амьдрах болжээ.

	 

	
ЧИХЭН ЧИНЭЭ ХҮҮ

	Эрт урьд цагт Хархан Хурхан гэдэг хааны үхэрчин өвгөн, эмгэн хоёр чихэн чинээн хүүтэйгээ гурвуул аж төрдөг байжээ. Он жилийн урт, олон сарын нэгэнд «Хаан эзнээ алуулж хатан авгайг нь олзлуулж байна» гэж чихэн чинээ хүү зүүдлэв гэнэ. Үхэрчин өвгөний эмгэн хүүгийнхээ энэ зүүдийг сонсчхоод хаан эзэндээ очиж

	— Хаан, хаан минь, манай хүү, муу ёрын, ер бишийн муухай явдал ёрлосон «хаан эзнээ алуулж хатан авгайг нь олзлууллаа» гэсэн зүүд зүүдлэв гэж хэлжээ. Хаан энэ үгийг сонсоод:

	Харцын бага балчир, нялх хүүхдэд юу эс зүүдлэгдэх билээ? гээд эс тоомсорложээ.

	Маргааш шөнө Чихэн чинээн хүү дахиад л хаан эзнээ алж хатан авгайг нь авч байна гэж зүүдэлжээ. Үхэрчин өвгөний эмгэн хүүгийнхээ энэ зүүдийг сонсоод хаандаа дахин ирж:

	Хаан, хаан минь урьд шөнийн муу ёрын зүүдийг өнгөрсөн шөнө хүү дахиад зүүдэлжээ гэхэд хаан уурсан:

	— Миний орон нутгаас хүүгээ зайлуулж гарга гэжээ.

	Хааны захирснаар хүүг хааны элч нар хааны нутгаас хөөж, үхэрчин өвгөн, эмгэн хоёр уйлж унжин хоцорчээ.

	Чихэн чинээн хүү нэг далайн хөвөөнд ирж өвсөөр гэр барин хоргодож загас жараахайгаар хооллон гэдсээ тэжээдэг болжээ. Нэгэн өдөр загасаа шараад хооллох гэж суутал гэнэт нэгэн том могой сандрангуй орж ирээд:

	— Намайг түргэн нуу! Миний хойноос хүн нэхэн хөөж явна гэж хэлээд цагариглаад хэвтжээ. Чихэн чинээн хүү санд мэнд босож өвсөн гэрээ цуцалж могойн дээгүүр цацаж хаячхаад загасаа идээд сууж байтал нэгэн морьтон эр мориныхоо хар хурдаар довтолгон ирж

	— Заа хүү минь нэгэн том могой явж өнгөрөхийг үзэв үү? гэсэнд Чихэн чинээ хүү:

	— Миний дэргэдүүр саяхан тийм нэгэн том могой ирж зүүн урагш өнгөрөв гэсэнд тэр зүг морьтой эр довтолгон оджээ. Могой нуугдаж байсан газраасаа гарч ирээд:

	— Би лусын хааны охин Чи намайг дагаад яв, манайд айлчилж оч гэсэнд Чихэн чинээн хүү:

	— Би ус руу яаж орох билээ Айж байна гэхэд могой:

	— Чи миний сүүлнээс сайн атга! Би чиний урьд ороод зам гаргана гэв. Чихэн чинээн хүү могойн сүүлнээс барьж могойг дагасаар нэгэн шилэн байшинд иржээ. Шилэн байшинд цал буурал толгойтой цагаан сахалтай өвгөн сууна гэнэ Тэр өвгөн: 

	Хүү минь чи хаанаас ирэв? гэх хооронд үзэсгэлэнт төгөлдөр сайхан охин орж ирээд:

	— Аав минь энэ хүү миний амь аварлаа. Тус болсон энэ хүүг ачлах ёстой гэсэнд эцэг эх хоёр Чихэн чинээн хүүг ачлан хүндэлжээ. Нөгөө сайхан хүүхэн Чихэн чинээн хүүд:

	— Манай аав чамд юу хэрэгтэй вэ? Чи надаас юу авах вэ? гэж асуувал байшингийн үүдэн дээр хэвтэж байгаа зэвтэй илдийг тань авна, барааны ард байгаа муу уутыг тань авна гэж хэлээрэй гээд гараад явжээ. Хүүг гурван өдөр амраагаад охины

	— Ачтай тустай хүүгийн ачийг би хариулах ёстой. Чи надаас юу авна? гэсэнд хүү хэлсэн нь:

	Барааны ар дахь уут, байшингийн хаалган дахь зэвтэй илд отгон шар охины тань авна. Авах гурван юм минь энэ гэсэнд лусын хаан буруу харж уйлж, зөв харж инээж суугаад хүссэн гурван зүйлийг өгчээ. Хүү уснаас гарч унтаж амрахаар хэвтэж гэнэ. Лусын хааны отгон шар охин уутныхаа амыг тайлж зэвтэй илдээ гарган:

	— Алтан оройтой цагаан мөнгөн байшин, жимс цэцэрлэгтэй босгож адуу мал, эд агуурс, зарц нар цөм бүрэн болго!

	Гэж шившээ. Унтаад өглөө сэрсэн чинь охины шившин хэлсэн хүсэл ёсоор орд харш цэцэрлэг бэлэн болсон байлаа.

	Хувцас хунар хоол ундыг нь зарц нар бэлтгэж дутагдах гачигдах юмгүй сайхан жаргаж суужээ. Хархан Хурхан хааны ангуучид ан ав хийж яваад Чихэн чинээн хүүгийн орд харшийг үзээд хаандаа ирж:

	— Урьд өмнө байгаагүй алтан оройтой! цагаан мөнгөн байшин бий болсон байна гэхэд хаан:

	Тэр орд харшид очоод хэн байгааг үзээд ир гээд элч илгээв. Элч нар тэнд очоод эргэн ирж:

	Эзэн нь Чихэн чинээн хүү юм байна гэсэнд Хархан Хурхан хаан: 

	— Чихэн чинээн хүүг алаад эхнэрийг нь олзлоод ир гэж зарлиг буулгаж олон цэрэг илгээжээ. Олон цэргийг ирж байлдмагц лусын хааны охин уутаа сөхөж эцгийн гэрээс авхуулсан зэвтэй илдээ авч:

	Цаана чинь олон цэрэг ирж бидэнтэй дайн хийх нь гэж шившсэнд шорооноос нягт, шоргоолжноос олон морьтон эрчүүд:

	— Хаана, хаана аль аль гэж хашхиралдаад Хархан Хурхан хааны олон цэргээс алахыг нь алаад хөөхийг нь хөөжээ. Хархан Хурхан хаан дайн байлдаанаар бид дийлшгүй юм байна, эднийг ов залиар мэхэлж ялья Амин сүнсийг нь мэдээд ир хэмээн зээрэн шилбэтэй зэс хошуутай эмгэн явуулжээ. Тэр эмгэн: Хань ижил, үр садангүй өнчин өрөөсөн хөгшин намайг

	Хархан Хурхан хаан гэрээсээ хөөв, очих газаргүй намайг өршөөн гэртээ оруулж байлгана уу гэсэнд: 

	— За та манайд байгаарай гэжээ. Нэг өдөр лусын хааны охиноос эмгэн: 

	— Та нар Хархан Хурхан хааныг яллаа дийллээ яаж ялав гэхэд охин хариу:

	— Энэ уут, зэвтэй илдийн хүчээр бид ялсан юм гэлээ. Энэ үгийг сонсоод эмгэн нэгэн шөнө ид шидтэй уут, илдийг нь хулгайлан авч зугтаажээ. Өглөө болсон чинь Чихэн чинээн хүү өвсөн гэртээ нэхий дээлээ нөмрөөд хэвтэж байн гэнэ. Чихэн чинээн хүү гутарсан ч үгүй, гайхсан ч үгүй. Нэгэн өдөр ан хийгээд явж байтал бөөргийн богино цагаан туулай гарч давхисанд Чихэн чинээн хүү туулайг намнахаар хөөж Хархан Хурхан хааны гадуур өнгөрч байтал лусын хааны охин цонхоор гарч ирж гэнэ. Хаан хатантайгаа айлчлаад явсан, эзгүй байсанд Чихэн чинээн хүүг гэртээ оруулан цэрэг дуудаж:

	— Намайг олзолсон хааныг угтан оч! Тэр муу хаанд нэг уут бий, түүнийг нь булааж аваад хааныг алж хатныг олзлоод ир хэмээн явуулжээ. Цэргүүд хааныг алж хатны нь олзлоод ирсэнд лусын хааны охин, хааны албат иргэдийг цуглуулж:

	— Энэ өдрөөс та бүхний хаан, харц үхэрчин өвгөний хүү Чихэн чинээн хүү боллоо. Үг зарлиг сургаалыг нь сонсож дуулгавартай байгтун гээд их найр наадам хийжээ. Чихэн чинээн хүүгийн эцэг эх хоёрыг хааны ордонд нүүлгэн авч ирж харц албат нар нь түвшин сайхан жарган суужээ.

	
САНАА МУУТ, УУРТАЙ ХААНЫГ УХААНТ ХҮҮ ДИЙЛСЭН ҮЛГЭР

	Эрт урьд цагт санаа муутай, уур ихтэй нэгэн хааны нутагт эх эцэг үгүй өнчин, ядуу хөвүүн суудаг байжээ. Тэр хүү, санаа муут хаанд очоод:

	— Найрамдалтай сайхан ах дүү болцгооё гэсэнд хаан:

	— Тэгж болно, харин хэн уурласныхаа нуруунаас сур хийх арьс зүсэж авна шүү. Хүү 

	— За! гэв.

	Нэг өдөр, хоёр өдөр өнгөрсөн боловч хаан ядуу хүүд хоол унд өгсөнгүй. Хүү:

	— Миний гэдэс өлсөж, ам цангаж байна, над хоол унд өгнө үү гэсэнд хаан:

	— Чамд өгөх хоол унд алга гэхэд хүүгийн царай нь барайж гадагшаа гүйн гарчээ. Хаан:

	— Хүү, хүү чи уурлаж байгаа юм биш би гэсэнд хүү:

	— Үгүй. 

	Хааныхан хоол ундаа зооглож байтал ядуу хүү оржээ.

	Ядуу хүүгээс хоол ундаа харамласан хааны хатан:

	— Ядуу хүү чи манай охиныг дагуулж гараад хойд хөтлийн цаана аваачиж биеийг нь засуул гэжээ. Хүү хоол унд идэх болгонд хааны жаахан охиныг дагуулан явж хойд хөтлийн ард биеийг нь засаж дуустал хүлээж суудаг байжээ. Хүү нэг удаа охиныг айлгахаар шийдэж хавтганаасаа тонгоргоо гаргаж билүүдсэнд охин:

	— Чи юу хийж байгаа юм бэ? Хүү:

	— Чи яасан их удаан суух юм бэ? хүлээх нь төвөгтэй юм гэсэнд охин:

	— Ээ яадаг билээ гэж уйлж орилсоор гэртээ ороход хаан:

	— Яав чи яагаад уйлав гэсэнд охин:

	— Энэ муу зарц хүү хошногыг чинь ухнаа гээд хутгаа билүүдээд байх юм гэсэнд хаан ихэд уурссанд хүү: Хаан та уурлаагүй биз гэсэнд хаан уураа даран ядан: Яалаа гэж уурлах билээ. Би уурлаагүй шүү гэжээ.

	Хаан энэ муу ядуу, өнчин хүүг яаж алах билээ гээд нэг тэрэг үнс ачиж өгөөд:

	— За хүү чи, хойно байгаа алмасынд энэ нэг тэрэг тариаг аваачаад тээрэмдүүлж гурил хийгээд ир гээд явуулжээ. Ядуу хүү нөгөө үнсээ алмасынд аваачин өгөөд:

	— Тариаг минь тээрэмдэж гурил болгож өгнө үү гэсэнд алмасууд хүүг барьж авахаар тээрмээ эргүүлэн хөөсөнд хүү хавтгандаа байсан ид шидтэй хэтээ гарган хоёр, гурав цахихад галаас нь алмасууд айж:

	— Аяа хүү минь амийг минь авар! Бидэнд тариагаа үлдээгээд тээрэмдэж бэлэн болсон гурил ачаад гэртээ морилж хайрла гэж аргадан гуйжээ. Хүү: 

	— За гээд алмасуудад үнсээ өгөөд бэлэн гурил сольж аваад хааныд эргэж очсонд хаан маш их гайхан уурсаж энэ хүү алмасуудад ялагдаж дийлэгдээгүйг бодоход маш их арга бяртай юунд ч эс автагдах яггүй золиг юм даг аа гэж хатандаа өгүүлээд хүүд:

	— Хүү чи энэ хониноос нэгийг барьж ал гэхэд хүү;

	— Алийг нь алах юм бэ гэсэнд хаан:

	— Өөр лүүгээ харсныг нь алаарай гэжээ Хүү энэ үгийг сонсоод нэг баглаа өвс аваад хонины захад очоод тушгирахад хотонд байсан хонь цөмөөрөө хүү өөд харсанд хүү:

	— Энэ олон хонь цөмөөрөө над өөд харлаа, иймд цөмийг нь аллаа гэсээр хааныд очсонд хаан бас л их уурсан хилэгнэх байдал үзүүлсэнд хүү:

	— Хаан, та уурлаагүй биз. Та өөр лүүгээ харсан хонийг ал! гэсэн. Хаан таны зарлигийг би биелүүлсэн юм гэсэнд хаан уураа барьж ядан:

	— Яалаа гэж уурлах билээ. Би уурлаагүй шүү гэжээ.

	Хүү тэр олон хонины мах арай ядан чанаж дуусжээ.

	Хаан: «Энэ муу хүүгээс болж малаа барах нээ. Яаж хороолгож үгүй хийлгэдэг билээ» гэж бодож бодож эзгүй, их ойд оруулан баавгайд бариулахаар шийдэж:

	— Хүү чи тэр ойд орж урт шулуун мод авч ир гээд ой руу хоёр шар хөтлүүлэн явуулжээ. Ядуу хүү ойд орж урт шулуун шилсээр ойн гүнд орж мод огтолж байтал хоёр баавгай хүрч ирээд:

	— Хүү, хүү чи сонс! Бид чиний шар үхрийг чинь иднэ гэсэнд хүү:

	— Баавгай минь та бүхэн миний шарыг идвэл идтүгэй, дураар бологтун! Харин шарыг минь идчихээд модыг минь чирч дөхүүлж өгөөрэй гэлээ. Баавгайнууд хүүгийн хоёр шарыг барьж идээд цадаж тэрийлдэн хэвтжээ. Хүү модоо цавчин авчирч тэргэндээ ачаад хоёр баавгайг хөллөн буцаж хааны гадаа сүр бадруулан очиж зогссонд хоёр баавгай хөллөж мод ачсан тэрэгнээс хаан ухаан алдталаа айж гэртээ ороод гэрээсээ

	— Хүү минь ээ! наад баавгайнуудаа өтөр түргэн тавьж хөө! гэсэнд хүү хоёр баавгайг тэрэгнээс гаргаж ой руу тууж орхиод хааны гэрт ороход хатан: «Энэ муу ёрын өнчин хүүгээс нэг болж байна» гэсээр хааны хувцасны бохирыг арилгаж суужээ. Хаан: 

	Манай энэ алаг даага чацга алдаад баас нь зөөж дийлэхгүй байна, хүү чи баасыг нь цэвэрлээд орхи гэсэнд хүү нэг өдөр хааны алаг дааганы бөгсийг нь бөглөж унаад гэрээс холуур довтолгосонд алаг даага чацга алдахаа зогсож хүү хаанд ирээд:

	— Алаг дааганы баас нь дуусжээ гэсэнд хаан:

	— За хүү чи тэр уяан дээр байгаа эмнэг азаргыг номхруулж сурга гээд уяатай байгаа омголон цагаач азарга заажээ. Хүү тэр цагаан азарганд эмээл тохож магнай уруу нь ороолгон булгиулж толгой уруу нь ороолгон булгиулсаар номхруулан сургаж гэрийн гадаа уячхаад хааныд орсон чинь хааны толгой, бие нь цус нөж болтол хавдчихаад орилж хашхиран хэвтжээ.

	— Би таны догшин цагаан азаргыг тань сургаж номхрууллаа гэхэд хаан:

	— За их сайн байна, малаа сайн харж бай! гэжээ. Хүү хааны гэрээс гараад чагнаж зогстол хаан хатандаа:

	— Энэ хар авдартаа боорцог дүүргэ, золигийн муу өнчин ядуу хүүгээс зайлж холдож оргоё гэхэд хатан нь:

	— Энэ муу хүү биднээс салахгүй гээд дагавал яах юм бэ? Хаан:

	— Золигийн муу хүү, биднийг хайх чиг зүгээ мэдэхгүй ээ. Эд, малаа энэ хүүд орхиё. Бидний амь насанд аюул учирч болзошгүй, хар авдраараа нэг боорцог хийж аваад энэ шөнийн хагаст оргож зайлъя гэжээ. Хүү хааны энэ үгийг сонсчхоод хаан, хатан хоёрыг унтсаны хойно хааны боорцогтой хар авдраас хэсэг боорцгийг нь гаргаж суллачхаад ороод хэвтжээ. Өглөө үүр цайхаас өмнө ууртай хаан авдраа үүрээд хатнаа дагуулсаар гэрээсээ оргож явав гэнэ. Шөнөжин явсаар хаан хатан хоёр нэгэн хотгорт амарч суугаад хаан:

	— Бид үхлээс зайлж гарлаа гэж их л баясангуй өгүүлсэнд хатан

	— Үхлээсээ бид зайлан гарч чадсан, эс чадсан эсэхийг одоо мэдэх арга алга. Чи арай эрт баярлаж байгаа юм биш үү гэсэнд хаан:

	— Нээрээ ч тийм байх шүү. Хар авдраасаа үхлээс зайлж чадсан эсэхээ асууя гээд хар авдраасаа:

	— Хар авдар, хар авдар аа! Бид үхлээс одоо зайлж чадсан уу? гэсэнд авдар дотор байсан өнчин хүү:

	— Та нар одоо яг үхлийнхээ өмнө иржээ гэсэнд хаан хатан хоёр айж сандрахдаа хувцас хунараа тайлж хаяад голын усны хулсан дотор орж нуугджээ. Хүү хар авдраас гарч хаан хатан хоёрыг эрээд олж чадалгүй авдраа үүрээд явжээ. Хүү явсаар нэгэн хааныд хүрч иржээ. Хаан:

	— Юун хүү хаанаас хаа хүрч явна гэхэд хүү:

	— Ээжийн хар авдартай, бөө хүү явж байна би гэсэнд хаан:

	— Манай охин олон жил өвдөөд ер сэхэж сайжрах шинжгүй боллоо. Энэ юунаас болсон, гай зэтгэрийг нь зааж хайрлана уу та гэсэнд хүү хар авдартаа ойртож очоод:

	— Ээжийн бөө авдар аа, хааны охин юунаас болж өвсөн учрыг соёрхож хайрла! Хэл! Хэл! гээд хар авдраа сэгсчсэнд доторх боорцог нь торжигнон хоржигносонд хүү:

	— За хаан та сонсож хайрлана уу? Танай энэ хойно багаа голын хулсанд эр, эм хоёр алмас байгаа юм байна. Тэр хоёр алмасаас охин гайтан өвчилсөн байна. Эр, эм нүцгэн шулмыг барьж авчир гэж хар авдар хэлж байна гэжээ. Хаан албат иргэдээ цуглуулаад хоёр алмасыг эрж хайгаад олсонгүй. Тэгэхлээр түмэн цэрэг цуглуулж голын хулсыг бүслүүлж хулсанд их гал тавиулав. Голын хулс асаж их түймэр гарахад хулсанд нуугдаж байсан хаан хатан хоёр түймрээс зугтан гарч ирсэнд за нөгөө хоёр нүцгэн алмас шуламс нь энэ юм байна гэсээр түмэн цэрэг хөөж гүйцээд шатаж байсан хулсны галд шахан оруулжээ. Яг энэ үеэр таараад хааны охины өвчин эдгэж гэнэ. Хаан, хүүг үнэхээр мэргэн гэж итгээд:

	— За, энэ хүү нээрээ мэргэн түргэн хүү юм байна, хүү чиний ачийг яаж хариулах вэ? Малаас мал авах уу гэрээс хөрөнгө авах уу? юу дуртайгаа авагтун! гээд суугаа хүний сууцаа, босоо хүний боривцоо баялаг их идээ бэлтгээд найр хийжээ. Хүү энэ айлаас алт, мөнгөний их олзтой буцаж ууртай муу санаатай хааныг ухаанаараа дийлж нутагтаа харьж ирээд нутаг хошуугаараа амар сайхан жарган сууж гэнэ.

	
ХАМГИЙН ЭЗЭН БОЛСОН ХААН БҮРЭН ТӨГС ХҮҮ

	Эрт урьд цагт долоон мянган настай Додни Гэрэл гэдэг эхнэртэй, найман мянган настай Намжил Бумба гэдэг нэгэн баян хүн байжээ. Тэр хоёр, хониныхоо тоо алдаад хорин жил болж, адууныхаа тоо алдаад арван жил болж, тэмээнийхээ тоог хэлэхээр тэнэж зүүлээд байдаг, үхрийнхээ тоо алдаад үхэх дөхсөн юм санжээ. Дээрээс унасан чулуу, өөрөөс гарсан үрэн үгүй байжээ. Эмгэн нь өвгөндөө:

	— Бидэнд адал мал хөрөнгө байвч уйлж унжих үр сад алга! Заяач дамд очиж нэг үр сад гуйгаад ир! гэжээ. Өвгөн заяачаас нэг үр суръя хэмээн нэг тулам алт ганзагалаад морио унаад явжээ. Явж явж байтал оосор бүчгүй орд цагаан өргөө харагджээ. Гэрийн гадна очиж мориноосоо буугаад гэрт орвол нэгэн лам сууна гэнэ. Ламын өмнөх найман хөлтэй агар алтан ширээн дээр алтаа асгажээ. Гэтэл нөгөө лам

	— Найман мянган настай Намжил Бумба өвгөн юу эрж хайж явна гэсэнд өвгөн:

	— Над мал, гэр орон, хөрөнгө хогшил байвч өөрөөс гарсан уйлж унжих үр сад алга гэсэнд лам:

	— Надаас илүү юм мэддэг нэг лам өмнө зүгт бий. Тэр ламд очигтун! гэж зарлиг болжээ.

	Намжил Бумба өвгөн цаашаа явж байтал эзгүй ээрэм цагаан талд нэгэн гэр үзэгджээ. Тэнд хүрч ирээд гэрт орвол нэгэн лам байна гэнэ. Намжил Бумба өвгөн тэр ламын өмнөх найман хөлтэй агар зандан ширээн дээр тулам алтаа асгачхаад суухад лам:

	— Найман мянган настай Намжил Бумба өвгөн чи юу эрж сураглаж хайж явна вэ? гэсэнд Намжил Бумба өвгөн:

	— Адал мал хөрөнгө далай мэт боловч өөрөөс гарсан уйлж унжих үр садан над ер алгаа! гэсэнд лам:

	— Надаас илүү сайн нэг лам энэ өмнө зүгт бий, Тэр ламд оч гэж зарлиг буулгаснаар Намжил өвгөн явсаар хүрч очжээ. Савгар хар толгойгоороо сая найм дохиод, бурхан хар толгойгоороо бум найм дохиод гэрт суусан ламтай өвгөн уулзжээ. Намжил өвгөн нэг тулам алтаа найман хөлтэй агар зандан ширээн дээр нь асгасанд лам

	— - Найман мянган настай Намжил Бумба өвгөн юу эрж явна вэ? гэж асуухад өвгөн:

	— Өөрөөс гарсан уйлж унжих үр сад үгүй би, заяаны үр сад эрж явна гэсэнд лам:

	— Ууж, идсэнээсээ дээж тавьдаг уу? гэсэнд өвгөн, 

	— Дээж өргөдөөг би. Лам:

	— Тийм болбол чамд би нэг үр сад заяалгуулъя гэжээ, 

	Өвгөн Намжил ламын энэ үгийг сонсоод гэртээ баяр хөөртэй буцаж иржээ.

	Өвгөн малаа оторлож хариулаад нэг долоо хоног болчхоод гэртээ буцаж иртэл эмгэн тань саяхан амаржаад хүү гарлаа, мориныхоо хөлсийг хагсаагаад орогтун гээд гэрт нь ойртуулсангүй гэнэ. Тэмээнээс нэг буур алаад, адуунаасаа нэг азарга алаад, хониноосоо нэг хуц алаад, үхрээсээ нэг бух алж бурхандаа дээж өргөж их хурим хийжээ. «Өрхөө хариулж, үүдээ эвхэж гэр дээрээ тавь!» гэж нялх хүү өгүүлчхээд хулсан нум сумаа авч дээгүүр ниссэн жигүүртнийг харваж алаад, доогуур гүйсэн хумстан тоотыг харваж алаад байсанд эцэг нь:

	— Хүү минь яаж байгаа чинь энэ билээ? гэсэнд хүү төмөр өлгийгөө тийрч хаячхаад аглаг нуурын хөвөөнд очиж дээгүүрээ ниссэн жигүүртнийг өглөөнөөс үд хүртэл харван алаад байжээ. Гэтэл үдээс хойш наран ортол нэг ч шувуу нисэж эс ирсэнд найман мянган настай Намжил Бумба өвгөн үхэхийн ер уу? Аль эсвэл энэ далайн ус ширгэхийн ер уу гээд хашхирч орхисон чинь наран шингэх зүгээс гурван хун нисэж ирээд нэг нь

	— Аман сайн үгийг минь сонсоно уу, алгийн чинээн арьсыг минь авна уу чи? гэсэнд хүү:

	— Аман сайн үгийг чинь сонсоно гэж хариу өгүүлжээ. Шувуу хэлсэн нь:

	— Ухаантай хүү юм бол, газрын холд байгаа хааны охинд хүрч оч! гэжээ. Хүү тэр үгийг сонсоод гэртээ орж эцгээсээ:

	— Аав, аав над өмсчихмөөр сайн хувцас байна уу? гэж асуусанд эцэг нь:

	— Бий гэжээ. 

	Хүү хувцсаа өмсөөд үзсэн чинь үнэхээр сайхан зохиж байв гэнэ. Хүү өгүүлсэн нь:

	— Аав, аав унах сайн хөлөг морь бий юү гэсэнд эцэг нь:

	— Адуунд минь чамд унуулмаар хөлөг сайн морь юу байдаг билээ дээ. Арван жил болоод унагалдаг алагч гүү байдаг, Түүнээс гарсан унага л чамайг даавал даана даа. Тэр унага өвдөгцөөгөө болд туурайтай юм даг. Чи түүнийг барьж ирж уна гэжээ. Хүү адуундаа хүрээд очсон чинь нөгөө унага нь гараад удсангүй бололтой эхээ гурав ороож зогсоод мөөмөө хөхөж байжээ. Хүү унагыг бугуйлдаад барих гэтэл хад өшиглөөд суухаар хамхлаад чирнэ, бут өшиглөөд суухаар булт татаад чирнэ. Бүслэхийцээгээ нүх малтан суугаад татахад алтан бугуйл нь ганц судсандаа тороод үлдэнэ. Татсаар байтал ганц судас нь сунаж нарийдсаар тэмээний ноосон утас шиг нарийн болов гэнэ. Гэтэл унага:

	— Унах зөвтэй эзэн үү чи, унах учиргүй нөхөр үү чи гэсэнд хүү:

	— Унах зөвтэй эзэн нь болоод чамайг барьж авах гэж байдаг чадлаа гаргаж байна. Тийм биш болбоос юу хийж чамтай ноцолдох билээ гэхэд унага:

	— Тийм юм бол түрүүн хэлэхгүй яасан юм бэ? Миний гурван жилийн гүйдэл харьж, чиний гурван жилийн чадал алдагдлаа. Чи гэртээ харьж ээжийнхээ алтан уургийг долоон хоног хөх! Би ижил дундаа явж ээжийнхээ алтан шар уургийг хөхье гэжээ.

	Унаганы хэлсэн ёсоор хүү гэртээ буцаж ирээд эхийнхээ уургийг долоо хоног хөхчхөөд хазаараа авч адуундаа очиж унагыг эхээс нь салган барьж хазаарлан гэрийнхээ гадна авч ирээд зөөлөвч юугин тааруулж алтаар эмжсэн тохмоо давхарлан, халиа мөнгөн хазаарыг нь хавлуулахад унага санмайгаараа сар нартай наадаж, савар дөрвөн туурайгаараа орчлон замба тивтэй наадаж гарчээ. Тэгээд хүү гэртээ орж:

	— Аав, ээж цөмөөрөө мэнд амгалан сууж байгтун!гэж хэлчхээд гараад явжээ. Хээ сайхан олингийн дээд биеэр хэлхээ найман нурууны доод биеэр дуутай долоон мянга дуугүй найман мянга даруулж хурдлуулаад явжээ. Хэсэг хэсэгтээ хурдлуулаад хэмжээгүй хурдлуулаад хэзээ гарснаа мартан хурдлуулаад явтал хоёр их уулыг нэгэн том хүн сугадаад нэгийг нь нөгөөгийн ором дээр тавьж байхыг үзээд хүү:

	— Чи уул өргөөд байдаг, яасан муу заяатай хүн бэ? гэсэнд тэр хүн:

	— Би муу заяатай хүн биш ээ. Харин сайн заяатай хүн байгаа юм гэхэд хүү:

	— Чи яахаараа сайн заяатай хүн болдог билээ гэхэд хүү:

	— Өсгөөгөөсөө ойн туссан, салаагаасаа салан туссан хамгийн эзэн хаан Бүрэн Төгс ирж явна гэж дуулаад түүний нэг сайн бөх нь болъё гэж ирлээ би! гэхэд хүү:

	— А, чи миний бөх болж чадах юм уу? гэж хэлээд үл таних хүнийг бүсэндээ хавчуулчхаад цаашаа явжээ. Хүү цаашаа явж байтал өмнө нь нэгэн том хүн газрын хүйс онгилж аваад ус гаргаж байж гэнэ. Хүү тэр хүнээс:

	Газрын хүйс онгилдог чи яасан муу заяатай хүн бэ? гэсэнд үл мэдэх хүн:

	— Би муу заяатай хүн биш ээ, харин бүр сайн заяатай хүн шүү гэхэд хүү:

	— Чи яахаараа тийм сайн заяатад тооцогдох билээ гэхэд үл мэдэх хүнг

	— Өсгийгөөсөө ойн туссан, салахаасаа салан туссан хамгийн эзэн Бүрэн Төгс ирж явна гэсэн сургаар түүний хамт явж газар чичээч нь болъё гэж бодлоо гэсэнд хүү:

	— Чи чадах юм уу гэж хэлээд бүсэндээ авч хавчуулаад цаашаа явжээ. Хүү явсаар байтал нэгэн том хүн гүн далайг нэг амьсгаагаар балгаж өөр хонхорт асгаж том далай тогтоогоод нөгөө нэг их далайг балгаж сэлгүүлэн асгаж байжээ. Энд хүү хүрч очоод:

	— Чи яасан муу заяатай амьтан бэ? гэсэнд нөгөө балгаач хүн,

	— Би муу заяатай хүн биш ээ! Харин ч сайн заяатай хүн шүү гэхэд хүү:

	— Чи яахаараа сайн заяатай хүн болдог билээ гэхэд балгаач хүн өгүүлсэн нь:

	— Хамгийн эзэн болсон Хаан Бүрэн Төгс ирж явна гэсэн сураг сонсоод Бүрэн төгс хүүгийн далай балгаач нь болох гэж явна би гэхэд хүү:

	— За тэгвэл чи миний балгаач болж чадах юм биз дээ гэж хэлээд балгагчийг авч бүсэндээ хавчуулчхаад цаашаа явж байтал нэгэн их далайн хөвөөнд хэдэн хүн загас барьж байна гэнэ.

	Гэтэл загасчдын тогоо шанагыг нэгэн хүн хулгайлж аваад явж байх юм гэнэ. Тэр хулгайч хүнийг тосож очоод:

	— Хүний юм хулгайлж байдаг яасан муу заяатай хүн бэ? чи гэсэнд хулгайч өгүүлрүүн

	— Би муу заяатай хүн биш ээ! Харин ч сайн заяатай хүн гэжээ. Хүү:

	— Чи яагаад сайн заяатад болох билээ? гэсэнд хулгайч:

	— Хамгийн эзэн болсон Хан Бүрэн Төгс ирж яваа гэсэн сургаар түүний нэгэн сайн хулгай! нь болъё гэж бодсон юм гэсэнд хүү:

	— За чи миний хулгайч болж чадах уу? гэсэнд тэр хүн:

	— Болж чадалгүй яах вэ гэхээр тэр хулгайч хүнийг барьж аваад бүсэндээ хавчуулчхаад цаашаа явж байтал нэгэн том хүн нэг чихээрээ дээд тивийг, нөгөө чихээрээ доод тивийг чагнаж суужээ. Хүү тэр хүн дээр очоод:.

	— Чи яасан муу заяатай хүн бэ? Энэ муу сарьсан чихээ ингэж сунгаж байх ямар хэрэг байна гэхэд тэр хүн:

	— Би муу заяатай хүн биш ээ. Харин ч сайн заяатай хүн шүү гэхэд хүү:

	— За чи яагаад сайн заяатад болдог билээ гэхэд тэр хүн өгүүлрүүн:

	— Хамгийн эзэн болсон Бүрэн Төгс ирж явна гэсэн сургаар түүний чагнаач нь болъё гэж байна би гэхэд хүү:

	— Чи миний чагнаач болж чадах уу? гэж хэлээд чагнаач хүнийг барьж аваад бүсэндээ хавчуулчхаад хааны өөд явжээ.

	Хааны өргөөнд ойртож очоод замаас олсон бөх, газар чичээч, балгаач, хулгайч, чагнаач таван нөхрөө буулгаж хээр орхичхоод хааныд хүрчээ. Хааны гадаа морио болдын сайн, төмрийн сайнаар бөхөлж гурамсан чөдрөөр чөдөрлөөд гэрт нь оржээ.

	Төөрсөн бух, тошсон бодон болсон, нүүртээ гэрэлтэй нүдэндээ цогтой, шилдээ чадалтай, шилбэндээ чөмөгтэй, зуун гэрийн зутаагуул болсон, арван гэрийн ад болсон, найман гэрийн новш болсон нохой! юу хайж явна? гэж хүүгээс хаан асуужээ. Хүү хариуд нь;

	— Таныг охиноо мордуулах гэж байна гэж дуулаад мөрий мэлзээ хийхээр явж байна гэсэнд хаан:

	— Чи хэдүүлээ явж ирэв гэсэнд хүү 

	— Бид зургуулаа, 

	— Нөхдөө дагуулаад ир! гэсэнд хүү гарч нөхөд дээрээ очжээ. Хүүг гарч явсан хойгуур «Саяын хүү бол есөн цөстэй шулам юм байна. Түймэрдэж алъя, тэднийг ирмэгц үймэр тавь» гэж хэлснийг чагнаач нөхөр нь сонсоод:

	— - Хаан биднийг алах гэж байна гэжээ. Хүү нөхдөө дагуулаад хааныд очив гэнэ. Гэтэл их түймэр гарсанд газрын хүйс сөнгөлөн газар чичээд ус гаргаад түймэр унтраажээ. Түймэр унтраасны дараа газраас их ус гарч далай тогтов гэнэ. Хааныхныг усанд автагдаж үхэх шахсанд хаана

	— Хүү чи охины минь ав! Харин энэ их усаа ширгээ! Мөрөө маргаа чинийх болог! гэсэнд хүү:

	— Балгаач нөхөр минь энэ их далайг балга! гэхэд балгаач нөхөр нь их усыг балгаж ширгээв гэнэ. Хааны бага хүү:

	— Дахин нэг мөрийний мэлзээ хийе гэсэнд хүү:

	— Ямар мэлзээ мөрий вэ? гэсэнд: 

	— Хөдөө хээрийн ганц модонд байдаг өнчин алим авч ир. Тэгвэл чамд би эгчээ өгч болно гэж хаан хүү өгүүлэв гэнэ. Хаан хүүгийн хэлсэн энэ үгийг сонсоод хүү өгүүлсэн нь

	— Миний хүлэг дээр торж тогтдог нэг хөвүүн энэ аймаг албатад байдаг гэл үү! гэж хашхирсныг сонсоод өлгийтэй нэгэн бяцхан хөвүүн төмөр өлгийгөө тас тийрчхээд хүүгийн дэргэд гүйж ирээд:

	— Би танай хөлөг дээр торж тогтож чадна гэсэнд хүү нялх бяцхан хүүгийн хоёр хацрыг ээлжлэн алгадаж орхисонд тэр хүү ер тоосон шинж үгүй инээв гэнэ. Хүү:

	— За чи миний морин дээр торж тогтох хүн байна гээд аранзал сайхан хүлэг морио эмээллэж өгсөнд бяцхан хүү моринд мордоод явжээ. Тэр алимыг авч ирэхээр гурав дөрвөн хүн давхиж гэнэ. Тэдний морьдын сүүлд хоцорсон хүү дахиж явахдаа «хамгийн эзэн болсон хаан Бүрэн төгсийн мөрий мэлзээ авдаг хүлэг сайн морь нь энэ» гэж хоролхон хашхирчээ. Аранзал хүлэг өгүүлрүүн:

	— Хүү санаа бүү зов! Өмнөх морьдыг гүйцэж болно гэж хэлчхээд хөх довын өвс, хүйтэн булгийн усанд ирээд идээшилжээ. Хүү мориноосоо бууж морио өвс, усанд тавиад өөрөө сур шиг сунаад, сухай шиг улайгаад унтжээ. Сэрээд мориндоо хүрч очвол аранзал сайхан хүлэг нь далаараа тэнгэр, давсаараа газар зураад цадаж таргалжээ. Хүү мориндоо мордох гээд чадсангүй гэнэ. Аранзал хүлэг нь хүүг уруулаараа өргөж эмээл дээрээ тавьчхаад хурдлан оджээ. Хүү хурдлуулсаар Тэнгэрийн Тогоо бүсийг гүйцэж очоод өмнө чинь хэн явж байна гэсэнд:

	— Өмнө минь газрын Шар Хүрмэн явж байна гэв. Хүү газрын Шар Хүрмэнг гүйцэж очоод өмнө чинь хэн явж байна гэсэнд:

	— Өмнө минь ягц шулам эмгэн явж байна гэв. Ягч шулмыг гүйцэж очоод өмнө чинь хэн явж байна гэсэнд:

	— Өмнө минь одоогоор хэн ч үгүй байна гэсэнд хүү түрүүлж гараад эзгүй хээр ургасан ор ганц модны орой дээр ургасан өнчин алимыг шүүрч аваад эргэтэл ардаас нь нэгэн алагч гүү унасан, орой дээрээ ганц нүдтэй урт хар хүн хүүг цохиж алахаар хөөж айсуй гэнэ. Тэр хүн гүйцээд ирэх үед аранзал сайхан хүлэг нь:

	— Ууган үр чинь биш бил үү би. Нэгэн мөрий, мэлзий авах гэж явахад та яагаад ингэж надтай хөөцөлдөнө вэ? гэж алагч гүүнд өгүүлсэнд алагч гүү орой дээрээ ор ганц нүдтэй урт хар хүнд:

	— Албал алтугай намайг! Энэ аранзал сайхан хүлэг миний ууган үр юм. Би түүнийг хөөж гүйцэж ер чадашгүй нь гэв. Урт хар хүн алагч гүүнээсээ буун тусаад алагч гүүг алаад иджээ.

	Хүү цааш гүйлгэж явтал нэгэн сайхан хүүхэн мөнгөн домботой цай авч тосож ирээд хүүд өгч:

	~ Хүү минь өлсөж ундаасаж яваа биз. Цай уу гэсэнд хүү мориноосоо бууж цай ууж суутал:

	— Эх эцгээсээ хол яваа хүүгийн толгой нь бөөс хуурсандаа баригдсан байлгүй гэж толгойны бөөс үзэж байгаад хүүг унтуулаад алимыг нь авч зугтжээ. Унтаж байсан хүүг морь сэрүүлээд:

	— Тэр шулам чиний алим аваад зугтав, барьж ав! Эндээс гурван чулуу ав! гэхэд гурван чулуу аваад мордож хөөв гэнэ. Шулам эмгэний хараа барааг нь үзээд нэг чулуугаараа шидэж орхисон чинь шулмын нэг хөлийг онов гэнэ. Шулам эмгэн:

	— Улам аятайхан боллоо гэж өгүүлэн ягч эмгэний чих нь далбас хийж нүд нь бүрэлхийгээд хурдлаад алга болоод орхив гэнэ. Арай чарай хараа барааг нь үзэж аваад нэг чулуугаар эмгэнийг чулуудахад нэг гар нь хугараад одов гэнэ. Ягч эмгэн:Бүр аятайхан боллоо гэж өгүүлэн алга болов гэнэ. Хүү зав үгүй завдаад хээ сайхан олмын нь дээгүүр, хэлхээ найман нурууны доогуур дуутай долоон мянга, дуугүй найман мянга даран хурдлуулсаар ягч эмгэний хараа барааг нь олоод гүйцэж очив гэнэ. Үлдсэн нэг чулуугаар эмгэний гэзгийг тас цохиход:

	— Ав! Тэр алимаа гэж өгүүлээд алимыг нь чулуудчихаад морины нь сүүлний хялгаснаас гурван хялгас тасалж аваад үлджээ.

	Хааныд ойртож ирэх үед хамгийн эзэн болсон хаан Бүрэн Төгс

	— Тэр босож байгаа тоос миний хөлөг морины тоос. Арван дэгээ засаж бэлдээд арван сайн баатар эрсийг цуглуул. Арван зүгээс нь тойрч дайрагтун! Миний морь зогсож өгөхгүй гэжээ.

	Арван дэгээг ам сахалд нь оруулаад татахад арван баатар нь чирэгдэн, арван дэгээ нь хугарч унасанд:

	— Аранзал сайхан хүлэг минь одоо яагаад эс зогсоно вэ чи? гэж өгүүлэн хоёр чихнээс нь бариад газар нүджээ Хүлэг:

	— Шулам эмгэн сүүлээс минь гурван хялгас тасалж авсныг л мэдэж байна. Өөр юу ч мэдэхгүй байна гэжээ.

	Морио сойчхоод талын ор ганц модны өнчин алимыг авч ирж хааны алган дээр тавиад:

	— За хаан гуай мөрий, мэлзээ минийх болоо биз! гэхэд хаан:

	— Мөрий мэлзээ чинийх болов гэжээ.

	Хаан:

	— За одоо хоёр зүйл мөрий мэлзээ байна гэхэд хүү:

	— Ямар ямар мөрий мэлзээ бил ээ? гэхэд хаан:

	— Бөх барилдуулъя гээд нэгэн чийрэг эрийг авч иржээ. Хүү уул өргөөч бяцхан бөхөө аваад гарсанд хааны бөх:

	— Намайг манай хаан энэ бяцхан хүүхэдтэй барилдуулах юм болов уу гэж хүүгийн бяцхан бөхийг үл тоомсорлож байжээ. Хүүгийн бөх:

	— Чи намайг бяцхан хүү гэж басамжилж байна уу? Ноцолдоод л мэдье гэж ноцолдож байгаад уул өргөөч, хааны бөхийг өргөөд газар шидчихээд босгож авчраад хааны үүдэнд толгойг нь доош, хөлийг дээш харуулан баганаас нь өлгөв гэнэ. Хүү хааныд ирээд:

	— За мөрий минийх болон уу? гэхэд хаан:

	— Энэ мөрий чинийх боллоо! гэжээ. Хүү:

	— За одоо гурав дахь маргаанаа сонсъё гэхэд хаан:

	Хэн мэргэн харвахыгаа шалгая гэхэд хамгийн хаан Бүрэн Төгс буу аваад нарийн өвсний толгой нахилзтал бүдүүн цагаан өвсийг бөхөлзүүлэн, баглаатай яшил модыг тас харваад, үхрийн сүүлний үеийг олж буудаж ерэн голын эхэнд ерэн есөн эхтэй түймэр шатаагаад хааны алтан дээр халуун бүлээн сумаа авч ирээд тавьжээ. Хаан: 

	— Яасан халуун юм бэ? гэж үглэсээр сумаа газар унагав гэнэ. Хүү:

	— Гурав дахь мөрий минийх болов уу? гэхэд хаан:

	— За мөрий чинийх боллоо гэжээ.

	Хамгийн эзэн болсон Бүрэн Төгс хүү хааны охиноор дагинаа болгоод буцав гэнэ. Хэсэг өдөр яваад хэмжээгүй удаан яваад хэзээ гарснаа мартан яваад гэртээ ирээд ээж, аавтайгаа мэндлээд долоон долоо дөчин ес хоногийн их найр наадам хийгээд амар сайхан жаргав гэнэ.

	
ТАВАН ҮГ

	Эрт урьд цагт (ууль хар урцтай дөрөв таван гөлөмтэй) нэг залуу, эхнэр хүүхдийн хамт тэнгисийн хөвөөнд арван жил суужээ. Тэнгисээс загас барьж гэдсээ тэжээнэ. Гэвч унд хоолоор дутмаг, хувцас хунараар ядуу байжээ. Нэгэн өдөр эхнэр нь нөхөртөө:

	— За бид ингэж алийн болгон удаан амьдрах билээ, аз жаргал алга, хоёулаа салъя гэсэнд нөхөр нь удаан бодож суугаад

	— Чиний хэлдэг үнэн зөв гээд залуу эр эм хоёр салж ууль хар урцаа эхнэр нь авч, хэдэн гөлмөө нөхөр нь авч, байгаа өмчөө найрсгаар хуваажээ. Залуу хэдэн гөлмөө хүн амьтны худалдаа хийдэг захад аваачиж хорин дэншгээр худалджээ. Хорин дэншгээ бариад сургаалын таван аман үг хайж явав гэнэ. Их хоол унд өгсөнд нь хоноод, бага хоол унд өгсөнд нь үдэлж явсаар цал буурал толгойтой, цагаан сахалтай өвгөнтэй уулзжээ. Өвгөнтэй мэнд усаа солилцсонд өвгөн залуугаас:

	— Хаанаас хаа хүрч явна гэсэнд залуу:

	— Би тэнгисийн хөвөөнд арван таван жил сууж байгаад амьдрахын эрхээр эхнэрээсээ салж хэдэн гөлмөө худалдан мөнгөөрөө сургаалын таван сайн үг олж сонсох гэж явна. Та таван сайн үг хэлж өгнө үү гэсэнд өвгөн:

	— За би чамд хэдэн сургаал үг хэлье, сэтгэлд чинь нийцтэй байвал ав, эс нийцвэл битгий ав гээд, 

	Нэгдүгээрт: Ам хэлээ ололцсон сайн хүнээсээ түрүүлж үх, хоёрдугаарт болсон бор, идээнээс амсалгүй битгий өнгөр, гуравдугаарт; замыг бүү дөтөл, дөрөвдүгээрт хөгшин хүний үгийг сонсож яв, тавдугаарт хар багаасаа ханилсан янаг хүнийхээ гурван үгийг нь сонсохгүй битгий ал гэсэн аман таван сургаал хэлжээ. Залуу энэ үгийг сонсоод би худалдаж авъя гээд хорин дэншээ өвгөнд өгч. Залуу өвгөний хэлж өгсөн аман таван үгийг цээжилсээр замдаа орж их хоол унд өгсөн айлд хоноод, бага хоол унд өгсөн айлд үдэлсээр явтал нэгэн айлын гадаа хүн амьтан бараан болж орж гарч байлаа. Залуу үүнийг сонирхсоор уг цуваад орж зогсож гэнэ. Залуу явсаар орох ээлж болж хааныд орсонд хаан, залуу чи хаана байдаг вэ? гэсэнд залуу:

	— Би тэнгисийн хөвөөнд арван таван жил суусан хүн гэсэнд хаан:

	Чи тэнгисийн арлын хаана нь шүр сувд гэдэг юм байдгийг мэдэх үү? Түүнийг очиж яаж авах вэ? Манай энэ нутагт тийшээ очих нэг ч хүн алга юм байна гэсэнд залуу:

	— Шүр сувд хаана байдгийг би мэднэ. Тийшээ очиход хоёр сарын хоол унд тээвэрлэж ачих, онгон хэрэгтэй, онгоцны их биеийг бат сайн модоор, далбааг нь бөх сайн торгоор хийх ёстой. Энэ бүгдийг хаан та өөрөө удирдан хийлгүүлбэл сайн байна гэжээ. Хаан залуугийн үгийг сонсож залуутай ах дүү бололцож хоёр сарын хол аянд хамтран оролцохоор шийдэж залуу замчлан явах болжээ. Хамаг юмаа бэлэн болгоод аяны онгоцоо тэнгист оруулж идэж уух зүйл, бусад ачаа бараагаа ачсаар тэнгисийн аянд гарцгааж гэнэ. Явсаар тэнгисийн аралд хүрч очоод шүр сувдаа цуглуулан ачаад буцаж хөвсөөр лусын хааны дэргэдүүр өнгөрч явтал хааны хатан:

	— Энэ хүмүүс арлаас шүр сувд аваад буцаж байгаа юмаа даа. Энэ эгэл хар хүмүүст шүр сувд тийм чухал, хамгаас илүү эрхэм зүйл байдаг юм болов уу гэсэнд лусын эзэн хаан:

	— Эдэнд түүнээс илүү эрхэм эрдэнэ байдаг гэсэнд хатан:

	— Та юу ярина вэ? Шүр сувдаас илүү эрхэм эрдэнэ байдаг юм бол ийм хол газар юунд явж зовлонгоо эдлэх билээ дээ гэсэнд хаан элчдээ:

	— Яв! Тэдний нэгийг нь аваад ир гэжээ.

	Зүгээр байтал онгоц дайвалзаж живэх байдалтай болоход худалдаж авсан таван үгийн нэгдүгээр «ам хэлээ ололцсон сайн хүнээсээ түрүүлж үх» гэсэн үг залуугийн санаанд бууж «За би түрүүлж үхье» гээд ус руу харайн оржээ. Залуу усны гүнд живэх гэж байтал нэгэн хүн гараас нь барьж аваад харанхуй нүх рүү оруулж удалгүй лусын хааны өргөөнд аваачив гэнэ. Хаан, залуугаас:

	— Эгэл хар хүмүүс та нарт энэ шүр сувд тийм ховор эрхэм эрдэнэ болдог юм уу? гэж асуусанд залуу:

	— Энэ хар хүмүүс бидэнд энэ шүр сувдаас илүү эрхэм эрдэнэ бол гал, тогоо, тулга гурав байдаг юм гэжээ. Хаан хатандаа:

	— Би чамд хэлсэн шүү дээ. Эдэнд шүр сувдаас илүү эрхэм эрдэнэ байдаг байх нь. Энэ залуу хүүг нөхдөөс нь салгадаг тун тусгүй юм боллоо, тэр хоёр хаш эрдэнийг энэ залууд өг. Чамайг яваад очихоор хаана очоод, хаанаас гараад ирсний чинь сонирхон байх. Тэгвэл чи «би энэ онгоцны ёроолыг нь тэгшлэн барьж тогтоолоо гээрэй» гээд хүүг нэгэн замчин дагуулан онгоцонд нь хүргэн өгчээ. Залуу шал пал гэж самарсаар онгоц дээрээ гараад очиход нөхөд нь:

	— Чи усанд саяхан унасан биш бил үү? Чамайг бид үхжээ гэж ярилцаж явлаа. Чи хаанаас гараад ирэв? гэсэнд залуу лусын хааны зааж өгсөн үгийг давтан өгүүлжээ.

	Тэд явсаар нутагтаа буцаж ирээд авч ирсэн олзоо хувааж авцгаажээ. Хаан олон хоног тэнгис далайн аянд ядарсан учир амарч унтаад хатан нь шүр сувдаа худалдахаар хоёр морь хөллөн нэгэн жолооч хүүгийн хамт явжээ. Замчин болж явсан нөгөө хүү нэг муу морь, нэг муу тэрэг худалдаж аваад хувцас хунараа ачаад өөр тийшээ оджээ. Залуу, замаар гэлдрэн явж байтал замын хажууд Даргидар тогоонд мах чанаж байхыг үзээд «болсон бор идээнээс амсалгүй битгий өнгөр» гэсэн үг санаанд нь орж морио амрааж махнаас нь идэхээр хүлээн суутал хааны хатан довтолгон ирээд Даргидараас зам асуужээ. Даргидар: «Энэ замаараа явбал та арав хонож тэр хааны нутагт хүрнэ. Яарч яваа бол энэ дөт замаар явбал дөрөв хоноод хүрнэ» гэсэнд хааны хатан дөт замаар орж явж гэнэ. Залуу, Даргидарын чанасан махнаас идэж шөлнөөс уучхаад замдаа гарч явсаар очих газраа хүрч шүр сувдаа худалдаж дуусаад байтал нөгөө хааны хатан дөт замаар орж хулгайч дээрэмчинд шүр сувдаа дээрэмдүүлжээ. Тэд хааны хатан таниад дээрэмдэж авсан юмсаа буцаан өгчээ. Залуу шүр сувдаа худалдаж олсон мөнгөө түрийвчилж аваад хааны нутгийн зүг оджээ. Хааны хатан хүүг даган иржээ. Хаан олзоо тооцож үзсэнд залуугийн мөнгөнөөс хорин дэншигээр дутуу байсанд хаан: «За хоосон ядуу хүн хур зоорьтой болж баяжлаа» энэ залууг хууран мэхлэхээр шийдэж залууг дуудуулан:

	— За би замд ерэн зургаан шувуутай алт өгнө. Түүнийг аваад мэхч-тахч хааны нутагт ор! Түүний зургаагийн хэрэглээд, бусдыг алттай нь авч ирвэл мал хөрөнгийн хагасыг аймаг албатын хагастай өгнө чамд би» гэжээ. Залуу бодож байгаад тэгье гэж шийдээд ерэн зургаан шувуутай алтаа үүрсээр явжээ. Залуу явсаар мэхч-тахч хааны нутагт оржээ. Гэтэл өрөөсөн нүдтэй нэг хүн уулзаад хаанаас хаашаа, ямар хэргээр яваа вэ? гэжээ. Залуу бүх явдлаа цөмийг нь хэлсэнд ганц нүдтэй хүн:

	— Чиний эцэг миний өрөөсөн нүд сохолсон юм гэтэл өрөөсөн хөлтэй өөр нэгэн хүн:

	— Чиний эцэг миний өрөөсөн хөл хугалсан гэж, өрөөсөн гартай өөр нэг хүн: 

	— Чиний эцэг миний өрөөсөн гар хугалсан юм чиний эцгээс болж бид муу заяагаа эдэлж байна. Эцгээс хүү төрдөг!

	Чамаас өшөөгөө авна гэсэнд залуу санд мэнд зугтан гарчээ Гэтэл бас нэг хүн дайралдаад хаанаас хаа хүрч яваа учрыг асуусанд хүү өнгөрсөн бүх явдлыг ярьжээ.

	Цаашаа явж байтал нэгэн гуйлгачин өвгөн уулзсанд залуу гуйлгачин өвгөнд нэг шувуутай алтаа бэлэглээд «би ийм их ялд учирлаа, арга юу байна» гэсэнд өвгөн:

	— Хааны өргөөний ард нэгэн том мод бий. Түүний хөндийд ороод хэвт! гэжээ. Залуу хааны гэрийн хойно байгаа том модны хөндийд ороод нуугджээ. Энэ үед өрөөсөн нүдэт, өрөөсөн гарт, өрөөсөн хөлт нар хаандаа:

	— Энд их алттай нэгэн залуу явна. Түүнийг аргалж алтыг нь авъя. Та бидэнд нөхөд бол! Бид түүнд чиний эцэг биднийг нүд, гар хөлөөс салгасан, одоо чамаас эцгийн чинь өшөө авна гэж бид хэллээ гэсэнд хаан:

	— Бидэнд мэхлэгдэх хүн ирээгүй биз ээ гэж хэлэв.

	Зүгээр та бидэнд нөхөр бол! Олзны ихийг өгье гэж мэхчид хэлэв. Тэгтэл нөгөө «юу хийж явна вэ?» гэж асуусан залуу орж ирээд:

	Гаднын тэр хүнээс та юу хийж яваа хүн бэ? гэж асуухад тэр залуу: 

	— Юухан хээхэн сураглаж, хайж явна. Олс дээсний тасархай шар навтасны өөдөснөөс эхлээд эсэн бусын юм цуглуулж оллоо гэлээ гэсэнд хаан өгүүлрүүн:

	— За бид тэр залууг үгээр нь ялд оруулъя. Биднээс аль, хир юм олох билээ, баримт бичгийг нь үзье гэхэд, 

	— Тэгээд ч яах юм билээ дээ? Ямар ч болсон бид аргална гэсэнд хаан хариу зарлиг болсон нь:

	— Бидэнд мөнгө цаасгүй, үлдсэн мөнгөнөөсөө өг гэвэл бидэнд лав өгнө биз гэсэнд зарга нэхэгч нар:

	— Хаан та бүтэшгүй үйл бүтээхийг зарлиг болго хэмээсэнд хаан өгүүлрүүн: 

	— Эрвээхийн ясаар хийсэн эмээл, бөөсний хальсаар бүрсэн дэвстэй, хулсны хальсаар хийсэн хударга, омруувчтай эмээл эрж явна гэж чамаас асуувал хариуд нь чи юү гэж хэлэх вэ? гэхэд бүгдээр шуугилдаж: 

	— Биднээс ийм үгийг сөрж хэзээ ч бүтэхгүй тийм үг бүү асуугтун. Гаднын тэр залууг дуудаад сорьж үзье гэцгээв. Гаднын тэр залуу хөндий модноос гараад хээв нэг явж байтал зарга нэхэгч нар, залууг дуудаж:

	— Манай хаан таныг дуудуулж байна гэсэнд залуу хааны өргөөнд орж хааны мэнд усыг асуугаад суухад зарга нэхэгч нар залууг бараадан сууцгаав гэнэ. Хаан хэлсэн нь:

	— Чиний эцэг, энэ олон хүнийг нүд, гар, хөлөөс нь салгаж тахир дутуу болгосон яргачин этгээд явжээ. Энэ хүмүүс одоо заргаа нэхэж эцгийн чинь төлөө чамайг яллаж өгөхийг хүсжээ. Миний бодоход өрөөсөн нүдгүй өрөөсөн гаргүй, өрөөсөн хөлгүй энэ хүмүүс эдүгээ ингэж муугаа үзэж яваа нь чиний эцгээс болжээ. Иймд чамайг яллах нь зөв гэж бодно гэхэд залуу хариу өгүүлсэн нь:

	— Намайг яллах учиргүй мэт санагдана. Эцэг минь дээр үед тийм харгис үйл үйлдсэн гэдгийг би сонсоогүй билээ. Чухамхүү миний эцэг энэ хүмүүсийн өрөөсөн нүд, гар, хөлийг сохолж, тасалсан гэхийг батлах ямар баримт, гэрч хаан танд байна гэхэд хаан:

	Энэ гурван хүн, чиний эцгээс болж ингэж зовж яваагаа өөрснөө гэрчлэн өгүүлцгээж байна, үүнээс өөр чамд ямар гэрч хэрэгтэй болох билээ гэв. Залуу: 

	— За аргагүй, та нарын мөч, нүд бүр ямар үнэ хүрдгийг над итгүүлж өг. Хаан:

	— Бидэнд тийм баталсан зүйл алга. Юутай ч гэсэн чи эцгийнхээ үйлдсэн нүгэл хилэнцийг хуваалцах ёстой. Залуу

	— За би та нарын өрөөсөн нүд, гар, хөлийн үнэ цэнийг төлж өгье. Нэгэнт та нар ямар үнэ цэнэ авахыг мэдэхгүй байгаа болохоор одоо над өрөөсөн нүд, өрөөсөн гар, өрөөсөн хөлөө өгч хүндийн жинг нь шалгуул, түүний хүнд хөнгөнд тохируулан нэгэнт үгүй болсон нүд, хөл гарыг тань үнэ төлье гэсэнд залуугаас нүд, гар, хөлөө нэхэн заргалдагч нар сэмхэн цувран гарч одов гэнэ.

	Шар эсгий цуглуулагч залууд хандаж

	— Би юухан хээхэн цуглууллаа! Түүнээ, түгээе гэсэнд залуу:

	— Би чамаас муу шар эсгийн өөдөс, олс дээсний тасархай сураглаагүй, бөөсний хальсан дэвстэй, хуурсны хальсан хударга, омруувчтай эрвээхийн ясаар хийсэн эмээл сурагласан биш билүү гэсэнд шар эсгийн хог цуглуулагч дуугүй гарч явжээ. 

	Хаан маш их баярлаж залууд

	— Би саяын зарга нэхэгч нарт хандаж бидэнд мэхлэгдэх хүн яваа биш байлгүй гэсэн юм. Тэд миний үгэнд орж өгөөгүй гээд хамаг түшмэлээ цуглуулж залууг хүндэтгэн зочилжээ Залуу хаанд хүндлүүлсэндээ баярласны тэмдэг болгож гурван шувуутай алтаа өргөн барьж гэнэ. Залуу мэхч-тахч хаанаас хариу их бэлэг, итгэлийн цаас хүртээд нэг шувуутай алтаараа буцах унаа хөлөг худалдаж аваад үлдсэн нэг шувуутай алтаар замын хоол хүнс худалдан авч хэрэглэсээр ерэн зургаан шувуутай алт өгсөн тэнгисийн шүр, сувд хамтран түүсэн хааныдаа буцан иржээ. Залуу хаанд:

	— Би таны захиснаар тачх-мэхч хааныд очоод зургаан шувуутай алт өгөөд ерэн шувуутай алтаа буцаан авч ирлээ гээд тахч-мэхч хааны өгсөн итгэлийн цаасны хамт хаанд барьж мөрийгөө авчээ. Хаан буруу харж уйлаад зөв харж инээгээд адал мал, хөрөнгө хогшлынхоо хагасыг өгчээ. Залуу их мал хөрөнгөтэй, албат иргэдтэй болсоор тэнгисийн хөвөөндөө нүүдэллэн ирж тэнгисийн хөвөөгөөр ууль хар урцаа эрж явсаар ууль хар урцандаа орж гэрэл гаргаад харвал эхнэрийн хоёр хажууд хацар дээрээ сорвитой хоёр хар, улаан залуу унтаж байжээ. Залуу уурлаж илдээ сугалан «Энэ ийм учиртай болоод надаас салъя» гэсэн юм байжээ гээд уурсан бодтол өвгөний хэлсэн «хар багаасаа ханилсан янаг хүнийхэн гурван үгийг нь сонсолгүй битгий ал» гэсэн захиас үг санаанд нь орж илдээ далд хийгээд эхнэрээ сэрүүлжээ. Эхнэр нь:

	— Чамайг явсан хойно хоёр ихэр хүү гарлаа. Тэр хоёр энэ байна гэж хоёр сайхан залууг заажээ. Залуу хэсэг жил өнгөртөл хээр хонож хэц дэрлэж зовж явсан зовлонгоо мартаж адал их мал хөрөнгө, хоёр сайхан хүүтэй хотол олон нь өвчин зовлон, дутагдаж гачигдах юмгүй болж Төвхнүүн хаан нэр авчээ.

	
ЭГЧ, ДҮҮ ХОЁР

	Хүү, охин хоёртой залуу эр, эм хоёр амьдран суудаг байжээ. Хоёр хүүгээ эрх танхил өсгөж, баяр бахдал болгон суудаг байжээ. Гэтэл эхнэр нь хүнд өвчнөөр өвчилж үхэхийнхээ өмнө хүү, охин, нөхөр гурваа дэргэдээ суулгаад:

	— Одоо би удалгүй үхэх нь. Миний бие их муудав. Чи минь энэ хоёр сайхан үрээ энхрийлэн өсгөж гарыг нь ганзаганд хөлийг нь дөрөөнд хүргэ! Хүн амьтны зэрэгтээ сайн хүн болгоорой! гэж нөхөртөө захиад нас баржээ.

	Гэр орны бүх ажлаас авхуулаад хүү, охин хоёрынхоо хувцас хунарын хагархай, цоорхойг хатгах хүртэл элдэв ажилд залуу зүтгэх учир хүнд хэцүү байжээ. Залуу, тогооны хүнтэй болъё гээд өөр хошуу нутагт орж яваад таньдаг нөхрөөрөө дамжуулан нэгэн бэлэвсэн эхнэртэй танилцаж ханилан сууж гэнэ. Залуу хээр хөдөө явж гэрийн гаднын ажил амжуулах бөгөөд хүү, охин, хоёр нь гэртээ хойд эхтэйгээ үлдэнэ. Залууг аянаас буцаж ирэх болгонд «Хүү охин хоёр чинь аяга, сав хагалаад айл саахалтын хүүхдүүдтэй зодоо хийж амар заяа үзүүлэхгүй юм» хэмээн хов зөөж аав, хүү, охин хойд эхийн хооронд гурвалжин дөрвөлжин явган хэрүүл тасрахгүй болжээ. Залуу, шинэ эхнэрийнхээ бүх үгийг үнэмшиж нэгэн өдөр:

	— Энэ хоёрыг яалтай юм бэ? Чи яавал дээр гэж бодож байна? Чиний хэлснээр л болгоё гэж би санах юм гэсэнд шинэ эхнэр нь:

	— Хүү, охин хоёроо үгүй хийхгүй юм бол би чамтай амьдрахгүй ээ гэсэнд залуу, шинэ эхнэрийнхээ үгээр хүү, охин хоёроо үгүй хийхээр шийджээ. Залуу нэгэн удаа ангаас буцаж ирээд хүү, охин хоёртоо:

	— Та хоёр маргааш надтай хамт явж жимс түүгтүн! Би мод цавчиж унагана гэсэнд хүү, охин хоёр эцэгтэйгээ хамт явах болсондоо маш их баярлан баясжээ.

	Сэвшээ салхитай нэгэн өдөр тэд ойд ирж жимс элбэг газар хүү, охин хоёроо оруулаад:

	— Та хоёр эндээс жимс түүж бай! Би мод унагана гэж хэлээд ойн гүнд орж нэгэн ацтай мөчир хугалан авч ацуудыг хооронд нь боогоод модноос дүүжлэхэд салхинд уг мод нөгөө модоо хүчтэй дэлсэх дууг хүү охин хоёр сонсоод эцгийгээ ойрхон мод цавчиж байна хэмээн бодож жимсээ түүж байв гэнэ.

	Залуу, хүү, охин хоёроо ойд орхиод буцан ирж гэрээ цуцаж ачаалаад хамаг малаа туугаад хол нутагт гэнэт нүүн оджээ.

	Үдшийн бүрий болж сав дүүрэн жимсээ арай ядан дамжилсаар эцгийнхээ мод цавчиж байсан газар очоод эцгээ эрээд эрээд олсонгүй гэнэ, Гэнэт мод цавчих мэт чимээ гаран тэр газар хүрч очиход ургаа модноос дүүжилсэн томхон ац моднууд нөгөө ургаа модыг салхинаар хүчтэй дэлсэх чимээнээс өөр юу ч хэн ч байсангүйд хүү, охин хоёр ихэд айн ааваа, ааваа! хэмээн хашхиран гүйвч ямар ч хариу үл сонсогдсонд хүү, охин хоёр айхын дээдээр айн уйлалджээ. Үдшийн бүрий тасарч шөнийн гүн харанхуйтай уралдан эгч дүү хоёр их модны зах гарч ой модны нөгөө тал руу гүйн оджээ. Шөнө болж эгч, дүү хоёр хаашаа явж байгаагаа баримжаалах чигээ алдаж тэндээ хоножээ, 

	Маргааш өглөө нь гэрээ эрсээр явж гэрийнхээ буурь дээр ирсэн чинь юу ч байсангүй гэнэ. Эгч, дүү хоёр уй гашуу болж байгаад явж явж нэгэн их нуурын хөвөөнд иржээ. Дүү нь нум сум төхөөрч шувуу алж ирнэ. Эгч нь хоол ундаа бэлтгэж, хоёр биеийнхээ хувцас оёж хатгана. Алсан шувууныхаа яс хураасаар ясан гэр барьж авчээ.

	Дүү нь нэг удаа эгчдээ:

	— Би хоёр гурван хоног шувуу агнахаар явлаа, чи гэрээ сахиж бай гэсэнд эгч нь зөвшөөрч дүү шувуучлахаар эзгүй ээрэм цагаан тал руу явжээ. Хүү тэр их талаар явж байгаад нэгэн том модон гэр байхыг үзээд очоод тотгоор нь шагайсан чинь ах дүү долоон мангас архидаж байна гэнэ. Хүү одоо яадаг билээ, энэ мангасууд намайг мэдчихээд барьж аваад алах байх гэж бодоод гэрийн тотго дээр харайж гараад нум сумаа зэхээд хэвтэж байтал: архиндаа халуурсан нэгэн мангас гэрээс гарч ирсэнд отож байгаад толгойг нь тас харван алжээ. Удалгүй хоёр дахь, гурав дахь, дөрөв дэх цуван гарч ирсэнд бас алав гэнэ. Хэдэн мангасыг цувуулж алсаар тав дахь нь алаад орхисон чинь зургаа дахь мангас энэ хэргийг мэдээд бухимдаж орилж хашхирсаар гарч ирэхэд нь бас алжээ. Долоо дахь мангасыг хүлээж суусан боловч эс гарч ирсэнд хүү гэр дээрээсээ сэмхэн буугаад нум сумаа өмнөө барьсаар гэрт ороход идээ, будаа хоол унд, архи дарс элбэг өрсөн найрын эзгүй ширээнээс өөр юу ч байсангүй гэнэ. Гэрт байгаа нэгэн авдар сөхөхөд дүүрэн алт, мөнгө нөгөөгийнх нь ам сөхөхөд эд бараа дүүрэн, гуравдахыг нь сөхөхөд архи мах идээ дүүрэн байжээ. Дөрөв дэх авдрыг сөхсөн чинь нуугдаж байсан долоо дахь мангас үсрэн босож дайрав гэнэ. Хүү самбаачлан авдрыг нь оньсолж амжжээ. Зургаан мангасынхаа хүүрийг тастаж хаяад эгчдээ буцаж ирэв гэнэ. Эгч нь:

	— Яасан удаан явав чи, хөндлөнгийн муу үйл гай тохиолдоод чамайг алуулчихсан юм болов уу гэж зовж байлаа гэсэнд дүү өөрт тохиолдсон явдлаа тоочин яриад мангасуудын гэрт очиж сууя хэмээн зөвшилцөөд уг гэрт хүрэхээр явцгаажээ. Эгч дүү хоёр гэр оронтой болоод эгч нь гэр орноо сахиж дүү нь анд явна. Дүү нь нэгэн удаа анд явахдаа:

	— Би холхон явж ан хийнэ. Намайг иртэл гэр орны эд хөрөнгийг хямгадаад байж бай! Долоо дахь мангас орж түгжигдсэн дөрөв дэх авдрыг заагаад тэр авдрыг хэрхэвч онгойлгож болохгүй, тэнд чамайг алж болзошгүй хүн бий гэж захиад дүү нь анд явжээ. Эгч нь гэртээ үлдээд нэгэн өдөр энэ авдруудад юу байдаг юм бол гэж сонирхохоор нэгдэх авдрыг онгойлгосон чинь дүүрэн алт мөнгө, хоёр дахь авдарт дүүрэн эд бараа, гурав дахь авдрыг онгойлгосон чинь дүүрэн мах, архи байна гэнэ. Дөрөв дэхийг битгий онгойлго гэсэн билээ гэж эргэлзсээр намайг алж талах хэн л байв гэж шийдээд оньсыг нь мултлаад онгойлгосон чинь авдрын буланд ямар нэгэн амьтны нүд гялалзан үзэгдэж түдэлгүй авдраас үсрэн гарахаар завд санд охин авдрын амыг яаран таглаж оньслов гэнэ. Мангас:

	— Хүүхэн, хүүхэн! Оньсыг нь мулталж авдрынхаа амыг нээгээч чамд буян болно шүү.

	Хүүхэн: 

	— Би тайлахгүй, дүү минь ирээд намайг ална. 

	Мангас:

	— Хүүхэн, хүүхэн! Оньсыг нь мултлаач! Дүү чинь больё би

	Хүүхэн:

	— Чиний хэрэг над үгүй, чамаас доргүй сайхан дүү над бий, би онгойлгохгүй.

	Мангас: 

	— Ах чинь болъё, онгойлгооч!

	Хүүхэн: 

	— Үгүй би онгойлгохгүй

	Мангас:

	— Халамжит сайн нөхөр чинь болъё онгойлгооч гэсэнд хүүхэн мушилзан инээгээд хэсэг зуур бодож байснаа авдрын оньсыг мултлан онгойлгожээ. Мангас авдраас баярлан гарч ирээд хүүхнийг тэврэн үнсээд гэр бүл болцгоожээ. Эгч нь мангастай хуйвалдан дүүгээ ангаас буцаж ирэхээр нь алахаар шийдэв. Ингээд дүү нь буцаж ирсэн өдөр мангасыг нөгөө авдарт хийгээд оньслон түгжиж гэнэ. Эгч нь дүүдээ:

	— Чамайг удахлаар чинь би ихэд зовнино саналаа. Хир нугууддаа дарагдаж ядарч зүдэрсэн байна чи. Ус халаагаад биеийг чинь угаая би гээд дүүдээ унд өгчээ. Эгч нь том тогоонд их ус хийж буцалгаад:

	— Ус бэлэн боллоо, биеэ угаа гэж тэвшинд хийсэн усанд дүүгээ оруулж мангасыг авдраас нь гаргажээ. Мангас, дүү хоёр ач тач барилдаад арван таван хоног ноцолдоод дүүгийн нь ухаан балартаж эгчдээ:

	— Мангасын дор зарман гурил асга. Миний дор үнс асга! гэж хашхирчээ. Эгч нь энэ үгийг сонсоод зарам, үнс хоёр авч ирэн дүүгийнхээ дор зарман гурил, мангасын дор үнс асгав гэнэ. Дүү нь зарман гурилд халтиран өвдөг сөхрөн унасанд, мангас байдаг чадлаараа дүүг нь дарсан боловч бяраа гарган тэмцэлдсээр: мангасын суга нь цоорхой байдаг юм гэж сонссон үг санаанд нь орж баруун гараар мангасын сугаар оруулж амин голоос барьсанд мангасын бүх бие салганаад гол нь тасраад унав гэнэ. Дүү нь үхсэн мангасыг буцалж байгаа тогоотой усанд хамчхаад эргэж очоод хувцсаа өмсөөд эгчдээ хандаж нумаа хөвчлөн татаж:

	— Харж хандаж явах газард эрх ганц эгч минь ээ! Танаас өөр над ураг элгэн болох хүн үгүй билээ. Одоо би таныгаа алчхаад газар дэлхий дээр ганцаараа яахин явах билээ гэж уйлан өгүүлээд сумаа хариу буулгав гэнэ. Эгч нь дуу шуугүй царайгаа барчийн доошоо харан уйлан зогсжээ. Дүү нь эгч өөдөө харж харж эгчийнхээ хөлийг дээсээр тушиж хаячхаад хоёр том тогоо өмнө нь тавиад хэлсэн нь:

	— Намайг иртэл энэ хоёр тогоог нус, нулимс хоёроороо дүүргэ! Тэгвэл би миний эгч над санаа зовж, намайг санаад уйлж хайлсаар нус нулимсаа асгаруулан суужээ гэж саная хэмээн өгүүлээд саадгаа үүрсээр оджээ. Замд нь туулайн өнчин бүжин харангадан үхэх гэж хэвтсэнийг олоод:

	— Надтай адил өнчин амьтан юм байна гээд уутанд байсан хоолноосоо өгч гол залгуулжээ. Юм идсэн туулайн бөжин сэргэж босоод цааш явахад нь дагажээ. Хүү хоёулаа болоод явж байтал гавраа дагуулсан үнэг дайралдав гэнэ.

	— Ээж, ээж, та тэр туулайн бөжинг хараач ээ. Хүн дагаад явж байна. Би тэднийг дагаад явах уу? гэж эхээсээ нөгөө гавар асууж байх юм гэнэ, 

	— Эх нь:

	— Яах юм бэ? болохгүй. Хүн гэдэг чинь амьтны арьсаар дээл хийж өмсдөг юм гэнэ билээ. Чиний арьсыг чинь авах гэж чамайг ална шүү. Гавар

	— Үгүй, тийм биш, намайг туулайн бөжинтэй наадаж тоглоод явахад хүн намайг алахгүй, би тэдэнтэй хамт явъя гэж эхээсээ шалаад амар заяа эс үзүүлжээ. Иймд эх нь

	— - За яая гэх вэ? Дагаад хамт яв гэсэнд гавар эхтэйгээ салах ёс гүйцэтгээд туулайн бөжин дагуулсан нөгөө хүүд гүйж очоод: 

	— Би та нарыг дагаад явах уу? гэсэнд хүү зөвшөөрч, хүү, бүжин, гавар гурав цаашаа явжээ. Гэтэл нэгэн өдөр тэр гурвын явж байтал бэлтрэг дагуулсан чоно дайралдав гэнэ. Хүү бүжин, гавар гурвыг чонын бэлтрэг хараад:

	— Би тэр гуравтай хамт явъя гэсэнд эх нь:

	— Биднийг мал уруугаа дайрна гээд хүн бидэнд амар заяа үзүүлдэггүй амьтан байгаа юм, чамайг юуны түрүүнд ална гэсэнд чонын бэлтрэг:

	— Тэр хүү туулайн бөжин, үнэгний гаврыг алаагүй байна шүү дээ! Намайг хаанаас алах вэ? Би тэдэнтэй хамт явъя хэмээн эхээсээ гуйсанд эх нь:

	— За цуг явдаа. Амиа бодож яв гэсэнд чонын бэлтрэг эхтэйгээ салах ёс гүйцэтгээд хүү, бүжин гавар гурав луу гүйн очиж хүү, бүжин, гавар, бэлтрэг дөрвүүл болжээ. Тэр дөрвийг цаашаа явж байтал бамбаруушаа дагуулсан эвш дайралджээ.

	— Ээж, ээж та тэднийг хардаа, хүү, бүжин, гавар, бэлтрэг дөрөв хамт явж байна. Би тэдэнтэй цуг явъя гэсэнд эвш хэлсэн нь:

	— Бамбарууш минь чи юу хэлж байна? Хүн баавгайн арьсаар дээл хийж өмсдөг юм. Намайг алаад арьсаар чинь дээл хийгээд өмсөнө. Чи яах юм бэ? гэсэнд:

	— Үгүй, тэгэхгүй, туулайн бөжин, үнэгний гавар чонын бэлтрэгийг алаагүй байна шүү д»». Би тэдний дагаж явна гэсэнд эхээ гуйсанд эх нь:

	— За тийм бол дагаад яв! гэж эвш хэлсэнд бамбарууштайгаа салах ёс гүйцэтгэж хүүд хүрч ирээд:

	— Би та нартай цуг явъя гэсэнд хүү, бэлтрэг, бүжин гавар, бамбарууш тавуулаа цаашаа явжээ. Тэгээд явсаар шатаж байгаа гол дээр иржээ. Чулуунууд нь хоорондоо мөргөлдөн гал гарч байх юм гэнэ.

	— Одоо энэ голыг яаж гатлах билээ гэж ярилцжээ. Үнэгний гавар хэлсэн нь:

	— Эрт дээр цагт миний эх энэ голоор гаталсан юм гэнэ билээ. Яаж гарсан тухайгаа ярьж байсныг нь би сайн санаж байна. Би эхэлж оръё. Та нар миний сүүлийг сайн хараад дагацгаа! Ялимгүй буруу гишгэвэл та нар улайссан чулууны хооронд хавчуулагдана шүү гэсэнд цөмөөрөө ярилцаж байгаад үнэгний гавар түрүүлэн орж бусад нь дагажээ. Үнэгний гавар хад чулууны хоорондох зайг олж гишгэж явсаар нөгөө эрэг дээр гарчээ. Нөхөд нь үнэгний гаврын гишгэсэн газар мөрдсөөр голыг эсэн мэнд гаталцгаав гэнэ.

	Таван амьтан цаашаа явсаар нэгэн байшинд хүрч иржээ. Тэр байшинг тойроод зүү ч орох зайгүй шавсан олон хүн хулс мэт ярайлдаж байв гэнэ. Энд юу болж байдаг юм бол гэж ихэд сонирхсоор хүрч очсонд хаан:

	Нэг дэх мөрий бол миний бөхтэй барилдаж дийлэх ёстой. Хоёрдугаар мөрий бол энэ алтан бөгжийг хоёр давхар байшин дээр сууж байгаа миний охинд морины хар хурдаар хүргэж өгөх ёстой, гурав дахь мөрий бол нумынхаа сумыг үхрийн эвэр хоорондуур оруулаад ахар сүүл доогуур нь гаргаж халуун бүлээнээр нь миний охины гарт бариулах энэ гурван мөрийг хэн авсанд нь би охиноо дагина болгож өгнө гэж зарлиг болж байна гэнэ. Хүү энэ үгийг сонсоод маргааш нь туулайн бөжин, үнэгний гавар, чонын бэлтрэг, баавгайн бамбарууш дөрвөө хашаанд оруулчхаад бөх барилдах газар хүрчээ. Хааны бөхтэй барилдсан бөхчүүд дийлэгдэж цаазаар авхуулах болсон байна гэнэ. Хүү, хааны бөхтэй барилдахаар гарчээ. Хааны бөх хүүг «Ухнын шаа шиг энэ бөхтэй яаж барилдах билээ» гэж гуяа алгадан, ходоодоо хагартал инээж байна гэнэ. Хүү:

	— Дийлдэх, дийлэгдэхэд юуны ялгаа байх билээ гэж хэлээд хааны бөхийн улаан сугаар нь тэвэрч аваад газарт таван тохой шигдтэл хаяв.

	— Муухай бяртай, хортой амьтан гараад ирэв чи гэж үглэсээр хааны бөх босож ирээд дахин барилдав гэнэ. Хоёул ач гач барилдаад аван аван сэгсэрч бие биеэ дийлэхгүй байжээ. Хүү хааны бөхийн хийг нь харж байгаад баруун хөлөөрөө хутган нуруугаар нь дарахад хааны бөх ялагдсанд нэг дэх мөрий чиний боллоо гэж хаан өгүүлжээ.

	Маргааш нь хүү нэгэн муу туранхай даага худалдан авч хоёрдогч мөрийд оролцох болжээ. Сайн морьтой сайхан эрчүүд хүрэлцэн ирцгээж хоёр давхар байшин дээр сууж байсан хааны охинд бөгж хүргэж өгөхөөр морьдоо харайлгаж хэний ч морь тэнд хүртэл харайж чадахгүй байв. Хамгийн сүүлд нь хүүгийн ээлж болжээ. Хүү муу даагаараа ийш тийш давхисаар нимгэн цавинаас нь цагаан хөөс гартал хөлөргөчхөөд чүү сэмээн харайлгасан боловч доод давхарт дөнгөж хүрээд зогсжээ. Хоёр дахь удаагаа дааганыхаа амыг нь татаж байгаад харайлгасан чинь хоёр дахь давхрыг шүргээд бууж гэнэ. Хүү, даагаараа ийш тийш давхин хөлөргөж байгаад чихний нь ар талын хөлс гарах үед чүү хэмээн харайлгаад орхисон чинь хүүхний суусан хоёр давхарт хүрч хааны охины гарт алтан бөгжийг нь атгуулсанд хаан:

	— Хоёр дахь мөрий хүү чинийх боллоо гэжээ. Маргааш нь хүү нум сумаа агсчхаад мөрийний газар хүрч оджээ. Хэсэг эрчүүд нум сум харваад ямар ч оноо авалгүй буцаж байжээ. Хүү нумаа хөвчилж байгаад харваад орхисон чинь сум нь шар цоохор үхрийн эвэр хоорондуур гарч охор сүүл доогуур ороод халуун бүлээнээрээ хааны охины гарт атгагджээ. Хаан:

	— Бүх мөрий чиний болов. Их эв дүйтэй, нүдэндээ галтай, нүүрэндээ цогтой хүү байна чи. Охиноо чамд өгнө гэж хүргэнээ тэврэн таалж өлөгчин нохой, өнчин ишиг орхилгүй албат иргэдээ цуглуулан долоон шөнө, долоон өдөр найр хийжээ.

	Хүү хатантай болоод гэнэт эгчээ ихэд дурсан санаж туулайн бөжин, үнэгний гавар, чонын бэлтрэг, баавгайн бамбарууш дөрөвдөө ирж үнэн учраа өгүүлээд хоёр шарга морь хөлөглөн эгчтэйгээ очиж уулзахаар явжээ. Морьдынхоо хар хурдаар давхисаар эгчдээ ирсэнд эгчийн нь нус нулимс хоёр тогоогоор дүүрчээ. Дүү эгчдээ болж өнгөрсөн бүх явдлыг өгүүлж эгчээ аваад буцах болжээ. Эгч нь гэрийнхээ ард нуусан мангасын хоёр соёог хавтгалж аваад дүүгийнхээ тэргэнд сууж явсаар шавар шалбааг ихтэй нэгэн их нугад орж морьд нь нааш явах чадал тэнхээгээ бараад зогссонд дүү нь:~ Хавтганд чинь юун хүнд булай юм байна вэ? Түүнээ гаргаж хая гэсэнд эгч нь мангасын нэг соёог хавтганаасаа гаргаад усан дунд чулуудахад хоёр морь нь балчгаас гарчээ. Эгч дүү хоёр явсаар албатынхаа нутагт ирж гэртээ хүрч дүүгийн нь эхнэр хадам эгчээ найрсгаар угтав гэнэ.

	Хүү нэгэн өдөр анд явжээ. Дүүгээ ангаас буцаж ирсэн өдөр эгч нь дүүгийнхээ толгойн үсэнд мангасын үлдсэн ганц соёог хавчуулчихсан чинь дүү нь тэр шөнө нас баржээ. Хаан ихэд гашуудан

	— Ийм сайхан хүний үрийг хэрхэн газарт булах билээ. Алтаар үхрийн дүрс хийж дотор нь оршуул гэж зарлиг болгожээ. Хүүг дагаж энэ нутагт ирээд амар сайхан жаргаж байгаа үнэгний гавар, туулайн бөжин, чонын бэлтрэг баавгайн бамбарууш дөрөв ачтай тустай байсан эзнээ үгүйлэн санагалзаж оршуулсан газрыг эрсээр явж олоод туулайн бөжин өө, чи мэр гэжээ. Туулайн бөжин алтан үхрийг мэрсээр байгаад хөшөөд зогссонд чонын бэлтрэг үргэлжлүүлэн мэрж дараа нь баавгайн бамбарууш мэрсээр хөл оруулах нүх гаргацгаажээ. Тэр нүхээр баавгайн бамбарууш хөлөө оруулж эзэн хүүгийн шарилыг гарган авч эргүүлж тойруулан үзэж байгаад үсэн дотор нь хавчуулсан мангасын соёог олоод авах гэтэл эс гарсанд хэрхэхээ ярилцаж байгаад: Үнэгний гавар өгүүлсэн нь:

	— Туулайн бөжин чи хөлөө усанд норгоод үнсэнд дүрчхээд тэр хөлөөрөө махчны соёог цохь, тэгвэл мангасын соёо хөндийрнө. Тэр үед суга татъя гэжээ. Үнэгний гавар өгүүлснээр туулайн бөжин хөлөө усанд норгож байгаад үнсэнд дүрчхээд маш түргэн гүйн ирж мангасын соёог цохисонд мангасын соёо туулайн бөжингийн хөлд наалдан туулай үхэхэд хүү:

	— Пөөх би яасан их унтав гэсээр босож иржээ. Үнэгний гавар ус руу очиж сүүлээ норгочхоод үнсэнд дүрж гаргаад туулайн хөлийг ороолгоход мангасын соёо үнэгний гаврын сүүлд наалдан гавар үхэж бүжин амьдарчээ. Чонын бэлтрэг сүүлээ усанд норгож үнсэнд хутгачхаад үнэгний гаврыг ороолгоход чонын бэлтрэг үхэж үнэгний гавар амьдарчээ. Баавгайн бамбарууш хөлөө усанд норгочхоод үнсэнд дүрээд чонын бэлтрэгийг алгадахад мангасын соёо баавгайн бамбаруушид наалдаж чонын бэлтрэг амьдарч бамбарууш үхжээ. Туулайн бөжин сүүлээ усанд норгож үнсэнд хутгачхаад бамбаруушийг ороолгосонд бамбарууш амьдарч бүжин үхжээ. Гэтэл хүү:

	Энэ муу соёо бид тавын нэгийн амь авах юм байна. Үхсэнээрээ бүжин үхтүгэй. Одоо явцгаая гэжээ. Цаашаа явж байтал үнэгний гавар ихэд гунигтай явахыг эзэн хүү мэдээд:

	— Чи юунд зовж тунирхана вэ? Үхэх жам нь тэр байжээ гэсэнд үнэгний гавар. 

	— Нялх балчир цагаасаа хар бага наснаасаа ижилдэн дасаад хамт өвс идэж, ус ууж ах дүү болсон ижил нөхрөө орхиод явах тун харамсалтай байна. Би дахин нэг очоод соёог нь салгах арга бодмоор байна гэж хэлчхээд ус руу гүйн оджээ. Үнэгний гавар усанд хэсэг зогсож байгаад үнсэн дээр хөлбөрөн хөлбөрөн босоод хар хурдаараа давхин очиж туулайн бөжингийн сүүлд үнсээрээ дөнгөж хүрээд давхин одсонд мангасын соёо бөжингийн биеэс салж гаврын сүүлд зүүгдэн алдаад хэсэг нойтон үнстэй тасран унахад бүжин амьдарчээ. Бөжингөө босгож аваад үнэгний гавар нөхөд дээрээ ирж дөрвөн жижиг амьтнаа дагуулсаар эзэн хүү гэртээ баяртай буцаж ирэхэд хадам эх эцэг, эхнэр нь угтаж тосжээ. Дүү хүү нь гэртээ оронгуут эгчээ дуудан ирүүлээд:

	— Харсан зүгтээ яв даа гэжээ.

	Түүнээс хойш тэд эв найрамдалтай дутагдах гачигдах юмгүй амар сайхан жарган сууцгаажээ.

	
БААВГАЙН ХҮҮ АЛБАТ ХАР

	Эрт дээр цагт, албат иргэдээр баян Алтан Луузан хаан гэж байжээ. Тэр хааны нутагт нэгэн охинтой өвгөн, эмгэн хоёр амь зууна. Өвгөн нь малаа хариулж, хашаа хороогоо засаж сэлбэнэ. Эмгэн нь хоол ундаа бэлтгэж, өвгөн охин хоёрынхоо хагархай цоорхойг нь хатгаж оёно.

	Охин нь нас бие гүйцэж өсөх тусмаа магнайд нь мандмал нар нарны гэрэл туяарч, санчигт нь сарны сайхан гэгээ туяаран байжээ. Охины энэ өнгө үзэсгэлэн сайхныг газар тэнгэрийн савслагад суудаг галавстын Арслангийн албатууд сонсжээ. Арслангийн Магнай мэргэн гэдэг хүү нэгэн өдөр ан ав хийж яваад алтан Луузан хааны албат өвгөн, эмгэн хоёрынд магнайдаа мандмал нарны гэрэл туяарсан, санчигтаа сарны сайхан гэрэл туяарсан өнгө үзэсгэлэн төгөлдөр гоо дагина охин байна гэж дуулаад гадуур нь өнгөрөхдөө ханын цаанаас гэртээ суугаад үйл оёж суугаа ядуу өвгөний ганц охиныг шинжин байж үйлэнд уран, үгэнд цэцэн үзэсгэлэн төгөлдөр сайхан хүүхэн байна гэж таалан шинжлээд энэ бодлоо хаан эцэгтээ айлтгахаар баяртай буцжээ. Газрын алтан Луузан хааны тугал хариулдаг нэгэн өнчин тархай хүү хааны тугал хариулаад гарахаар ядуу өвгөний ганц охин тугалыг нь туулцаж гаргаад үдэш тугалаа туусаар буцан ирэхэд хашаанд нь оруулалцаад гэртээ буцна.

	Өнчин хүү, ядуу охин хоёр үерхэнэ. Өнчин хүү нэгэн муу, хуучин хуур хөгжимтэй явах бөгөөд өнчин хүүгийн хуурын уянгалаг аяар хулсан дотор өндөглөсөн хунгийн дуу гараад, нуур дотор өндөглөсөн нугасны дуу гараад дээр байгаа амьтан бүхэн амьсгаа даран уяран уяран чагнадаг гэнэ. Өнчин хүү, ядуу охин хоёр бие биедээ үнэхээр дасаж хүүгээ охин үгүйлэн, охиныг хүү үгүйлнэ. Өнчин хүү сайхан хөгжимдөхөөс гадна мэргэн ухаантай шулуун шударга ааштай, эв дүйтэй, ухаалаг сэргэлэн зан ааштайг нь айл аймгийн хүмүүс хүндлэх ажээ.

	Охиныг арван таван нас хүрэхээр газар тэнгэрийн савслагад суудаг галавстын Арслан хааны Магнай Мэргэн гэдэг хүү архи бяслагтай орж ам хэлсэнд ядуу өвгөн эмгэн хоёр баяртай хүлээн авч долоон өдөр, долоон шөнө хуримын ая сонсгосон найр наадам хийж хоёр залуугийн хуримын өдөр тогтоод зочид гийчид буцан явжээ. Энэ өдрөөс хойш ядуу өвгөний охин гансран гиюүрч тугалчин хүүдээ очин элгэнд нь наалдан суугаад учрах зовлонгоо тоочно. Хүү, хүүхний энэ үгийг сонсоод нэгэн өдөр:

	— Энэ зовлонгоос ангижрах нэгэн арга сийлэв хэмээн өгүүлсэнд хүүхэн:

	— Ямар арга байна? Хүү:

	— Арван хуруундаа итгэнэ. Өөр хааны албат нутагт хоёул зугтан одъё гэсэнд хүүхэн:

	— Би чамайгаа дагаад амь аврах газар руу очиход ч бэлэн байна гэжээ. Хүү:

	— Би маргааш тугалаа тууж гаргачхаад орой буцаж ирнэ. Чи юмаа зэхэж бай! Шөнө дундын үед цонхоор чинь цагаан алчуур үзүүлнэ, тэхээр чи гараад ир, хоёулаа зугтъя хэмээн өгүүлсэнд хүүхэн за гэжээ. Эзгүй ээрэм цагаан талд ядуу хүү, хүүхэн хоёрын энэ яриаг баавгай сонсоод:«Энэ хүүгээс чинь түрүүлж би ирнэ» гэж шийджээ. Өглөө нь хүү тугалаа хариулахаар явж хүүхэн хувцас хунараа алчуурт боогоод биеэ зэхэж байжээ. Эх нь:

	— Яах гээд л юм хумаа зэхэж янзлаад байна чи! Хоол ундаа ч идэж уухаа болилоо. Юунд ингэж гиюүрч гэнсрээд байна чи гэж охиноосоо асуусанд охин нь:

	— Ээж та санаагаа бүү зовоогтун! Энд тэнд хөглөрч хэвтсэн хувцас хунараа хямгадаж байна. Тоос шороонд дарагдаад байна гэжээ.

	Орой үдэш болж үдшийн бүрий нөмөрч ядуу хүү тугалаа хариулж ирээд хашаанд оруулж гэртээ ирээд хоол цайгаа ууж оргоход бэлтгэжээ. Хүүхэн цонхны өмнө суугаад алчуур оёж сууж үгссэн ёсоор цонхоор цухалзах цагаан алчуур хүлээн сууж гэнэ. Гэтэл цонхоор цагаан алчуур гялсхийгээд далд орсонд хүүхэн эцэг эхээ харвал бөх унтаж байсанд хувцас хунараа авч оргохоор гарчээ. Гадна тосож байсан баавгай хүүхнийг шүүрэн нуруун дээрээ шидээд зугтан оджээ.

	Өвгөн эмгэн хоёр тэр өглөө охиноо үгүйлж, отог албатаа догдлуулсан зар чимээ тарааж энэ чимээ газар тэнгэрийн савсалганд суугаа Арслан хааны албат иргэдэд хүрч, хайрт хүүхнээ чухам яасныг мэдэхгүй тугалчин хүү бас шаналан суух болж, баавгай хэдэн хоног явсаар нүхэндээ ирж амарч хэвтжээ. Хүүхэн айсандаа ухаан алдаж долоо дахь хоног дээрээ ухаан орж босоод ирсэн нь хажууд нь баавгай унтаж хэвтжээ. Хүүхэн сэмхэн босоод нүхний амаар гарахыг завдсанд нүхний амыг том чулуугаар тагласан байжээ. Нүхний амны таглааг хөндөж чадаагүйдээ бухимдсан хүүхэн чанга орилж хашхирахад баавгай цочин сэрээд хүүхний дэргэд ирж гар хөлийг нь долоож гарчээ.

	~ Олон хоног сар өнгөрч хүүхэн баавгайд ижилдэн дасаж баавгайн агнаж ирсэн хоол ундаар хооллох болов.. Баавгай бүтэн долоон хоногоор анд явж хүүхэн хоол ундаа идэж нүхэнд ганцаараа гиюүрэн суухдаа хувь тавиландаа гомдож өдрийн турш доголон нулимстай байх бөлгөө.

	Хөл хүнд байсан хүүхэн баавгайг анд явсан хойгуур амаржиж хүүтэй болжээ. Хүүхэн хүүтэйгээ хамт нүхэнд байхдаа баяртай байх бөгөөд хүү гурав хоноод тантар тунтар гишгээд явах болж долоо хоноод наадаж, үг хэлдэг болж гэнэ. Ээжээ гал түлж суутал хүү нь:

	— Ээжээ би гадна гараад нарт ертөнцийг харъя гэсэнд ээж нь:

	— Хөөрхий үр минь ээж нь энэ нүхнээс гарч нарт ертөнцийг үзэх гээд цөхөрлөө. Нүхний амыг дийлдэшгүй бул хар чулуугаар даруулжээ. Эцгийн чинь ирэх цаг ойртож байна. Хэрэв гарахыг завдсаныг мэдвэл бид хоёрыг амьд үлдээхгүй тийм их ууртай догшин амьтан гэжээ. Хүү:

	— Эцэг минь намайг загнах ёсгүй. Ээж та хаалга үүдээ онгойлгохыг зөвшөөрөөч гэсэнд эх нь:

	Нүхний амыг онгойлгож чадах юм бол тэг л дээ гэжээ. Хүү нүхний аманд тулж очоод баруун мөрөөрөө таглаа чулууг мөрлөөд түлхсэн чинь том хар чулуу хөдөлж нүхний амаар гэгээ орж онгойжээ. Хоол ундаа бэлтгэж суусан эх нь нүхнээс гарч амьд явах насандаа ингэж нарт орчлонг үздэг байжээ гэж баярлан хоёр нүдээр нь нулимс бүрхжээ. Хүү эхээ яагаад уйлж байгаа учрыг асуусанд эх нь хүүдээ жаргал, зовлонгоо дэс дараалан тоочин ярьжээ. Хүү:

	— Ээж та одоо болтол эцгийн минь учрыг над яагаад эс хэлэв гэж гомдонгуй өгүүлсэнд эх нь хүүгээ тэвэрч аваад хэлсэн нь:

	— Арван сар гэдсэндээ тээгээд, алтан шар уургаа хөхүүлж өсгөсөн энхрий ууган хүү минь, чамд би өөртөө тохиолдсон зовлонгоо хэлэхээр завддаг байсан боловч ухаан чинь балчир, гар хөл чинь мөгөөрс байна гэж бодоод эд биеийн чинь өсөхийг хүлээдэг байлаа. Одоо чамаас над нуух зүйл алга гээд сэтгэлдээ хадгалж явсан гашуун зовлонгоо гарган хэлжээ. Энэ үгийг сонсоод хүү нь эхдээ:

	— Хувцас хунар, хоол ундаа бэлтгэж зэх. Аав, ээж хоёрыг тань эрж олоод тэдэнтэй цуг байя гэжээ. Эх нь:

	— Эцэг чинь ирээд биднийг алахгүй юү? гэсэнд. Хүү: Үгүй юу ч хийж чадахгүй. Эх нь маш их баярлан хөхөрч хоол, унд, хувцас хунараа бэлтгээд нүхнээсээ гарч амыг нь нөгөө чулуугаар нь дааруулчихад явжээ. Эх, хүү хоёр явж байтал гэнэ баавгай тулгарсанд баавгай муухай дуу гарган хүү лүү дайран, баавгай, хүү хоёр ач тач барилцсаар долоон хоног ноцолдоод хүү нь мууран унахад нуугдаж байсан эх гүйн ирж: ган төмрөө гаргаж ав гэж хашхирахад хүү ухаан орж урт төмрөөр баавгайн улаан сугаар нь дүрж зүрхний нь эх рүү шаасанд баавгай муухан орилсоор унажээ. Эх нь доголон нулимс гаргаж хүүдээ хандан:

	— Чамайг дийлэгдэх байх гэж их айж байлаа хэмээн хүүгээ цээжиндээ наалдуулж энхрийлэн таалж, эх, хүү хоёр олон хоног, олон сар, олон жил явсаар эх, эцгийнхээ орон нутагт иржээ. Олон жил үзэж, ороогүй эцгийнхээ гэрийн гадна ирээд харсан чинь өвгөн болсон эцэг нь хашаа хороогоо цэвэрлэж байсанд эцэгтээ гүйн очоод хүзүүгээр нь тэврэхэд эцэг нь охиноо таньж хоёр хацраас нь үнсээд гэртээ оруулжээ. Гэртээ утас ээрч суусан эх нь орж ирж байгаа үл таних хүмүүсийг гайхан харахад охин нь:

	— Ээж сайн байна уу? гэж хэлэхэд эх нь охиноо таниад хоёр хацрыг үнсээд цаглашгүй их баярлажээ. Охин үзэж өнгөрүүлсэн зовлонгоо эцэг эхдээ тоочин хэлжээ. Гэнэт алга болсон охин нь олон жилийн дараа эргэж ирсэнд эмгэн өвгөн хоёр баярлан хөөрч долоон хоног, долоон шөнө найрлажээ. Нагац эцэг нь зээ хүүгээ эрхлүүлж өвдөг дээрээ суулгаад сугаас нь өргөхөд хоёр хөл нь газраас хөндийрөхгүй байжээ. Өвгөн хүүгийн толгойг илбэн:

	— Атгаснаа тавьдаггүй, ачсанаа гаргадаггүй баавгайн хүү Албат хар гэж зээ хүүдээ нэр өгөхөд хүүгийн нэрийг олон хүн сонирхон таашаажээ.

	Найр дуусаж өвгөн малаа маллаж, эмгэн гэр орныхоо ажил хийнэ. Баавгайн хүү Албат хар шөнөдөө сөөм, өдөртөө алд өсөж байжээ. Хүү нагац эцэгтээ хэлсэн нь:

	Аав та над нэг сайн таяг хийж өгөөч! Би нарт ертөнцийг эргэж юу болж байгааг шинжлээд ирье гэжээ Нагац эцэг нь хүүдээ нэгэн сайн таяг дархнаар хөөрөгдүүлэн хийлгэж хоёр моринд хөллөсөн тэргээр авч иржээ.

	Орны толгойн дээд шугуйд тоглож суусан хүү нагац эцгээ угтан гарч ирэхэд нагац эцэг нь:

	— Чиний захисан таягийг хийлгэж авчирлаа гэсэнд хүү тэрэгнээс таягаа өргөж буулгаад өвдөг дээрээ тавиад аяархан дарахад болд таяг хугарсанд хүү:

	— Аав, аав харь хол газар явж олон хүнтэй уулзаж олон юм үзэх над хүдэр бөх сайн таяг хэрэгтэй гэжээ. Зээ хүүгийнхээ хэлсэн үгийг ямар ч гэсэн гүйцэтгэх ёстой гээд өвгөн, дарханд дахин очиж урьдах таягаас хоёр дахин бүдүүн бөх болд таяг хатаалган дөрвөн морь хөллөсөн тэргээр авч иржээ. Гэрийн гадна хүүхдүүдтэй тоглож явсан хүүгээ эх нь дуудаж:

	— Аав чиний захисан таягийг хийлгээд ирж, очиж ав гэхэд хүү баярлан гүйн очоод дөрвөн морь хөллөсөн тэрэгнээс таягаа баруун гараараа өргөн буулгаад баруун өвдөг дээрээ дарахад таяг дугуйрсанд:

	— Энэ таяг сайн болжээ гэж баярлан өгүүлжээ.

	Хүүгийн замд идэх хоол хүнс, хувцас хунарыг эх нь бэлтгэж өгчээ. Нагац эх нагац эцэг төрүүлсэн эхтэйгээ салах ёс гүйцэтгээд холын замдаа хүү гарч гэнэ. Энд тэнд юу ч эс үзэгдсэнгүй, явсаар хоёр уулын хоорондуур ороод явж байтал нэгэн эрэлхэг хөвүүн нэг уулыг өргөөд нөгөө уулын оронд тавьж байхыг үзжээ. Баавгайн хүү Албат хар тэр эрэлхэг хүнд ойртож очоод:

	— Чи хэн гэдэг хүн юу хийж байгаа юм бэ? гэсэнд тэр хүн:

	— Би уулын хүү Уулынхан гэдэг, .энэ уулыг энэ байраас ховхолж аваад өөр байранд тавьж тоглож сууна. Чи хаашаа явж байгаа, хэн гэдэг хүн бэ? гэсэнд:

	— Би Баавгайн хүү Албат хар гэдэг байна. Нарт дэлхийг тойрч чадалтай хүчтэй хүн олж уулзаж чадал хүчээ сорьё гэж явна. За одоо хоёулаа барилдъя. Дийлсэн маань ах дийлэгдсэн маань дүү болъё гэв. Баавгайн хүү нь барилцав уу үгүй юу аваад хаячихжээ. Тэгээд хоёулаа ам тангаргаа авалцаад ах дүү болжээ.

	Тэгээд хоёулаа болоод цааш явж байтал нэг хүн газарт чихээ наагаад юм чагнаж хэвтэнэ гэнэ.

	— Чи юун хүн бэ, юү хийж байна гэж Баавгайн хүү Албат хар асуув.

	— Би чихний Чигнүүхэй гэдэг Газар дээр хаана юу болж байгааг чагнаж мэддэг гэж.

	— За тэгвэл чи миний дүү уулын хүү Уулинхайтай барилд. Хэн дийлсэн нь ах, дийлэгдсэн нь дүү болтугай гэж Албат хар хэлсэнд тэр хоёр эр барилдаж Уулын хүү удаж түдэлгүй дийлжээ. Ах дүү гурав болж ам тангаргаа авалцаад аян замд гарчээ. Тэр гурав явсаар нэгэн их нуурын захад ирсэн чинь нуурын гол дунд нэгэн хүн зогсоод нуурын усыг сорж ширгээчхээд буцааж гаргаж нуур тогтоогоод тоглож байжээ.

	— Чи хэн гэдэг хүн юу хийж байгаа юм бэ? гэж Албат хар асуусанд тэр хүн хариу:

	— Би усны хөвүүн Уулинхай гэдэг хүн. Энэ усаар наадаж байна гэсэнд Албат хар:

	— За чи миний дүүтэй барилд! Дийлбэл ах нь бол, дийлэгдвэл дүү нь бол гэсэнд лусын хааны Уулинхай. Чихний хүү Чигнүүхэйтэй барилдаж чихэн хүү Чигнүүхэй дийлжээ. Ингээд баавгайн хүү Албат хар, Уулын хүү Уулынхан. Чихний хүү Чигнүүхэй, Усны хүү Уулинхай гэдэг гурван дүүтэй дөрвүүлээ болоод цаашаа явжээ. Тэднийг цааш явж байтал эзгүй цагаан талд нэг гэр байхыг үзээд орвол нэг ч хүн үгүй, эзгүй байжээ. Тэр гэрт дөрвүүлээ амарч хоноод усан хүү Уулинхайг үлдээгээд бусад гурав нь анд явжээ. Усны хүү Уулинхай идээшилж явсан шарнуудаас нэгэн шар барьж аваад махыг нь буцалгаж байтал нэгэн шивэгчин эмгэн орж ирээд галын хөвөөнд сөхрөн сууж:

	Хүү минь махнаасаа нэг хэрчим мах өгөөч гэдэс минь өлсөж байна гэжээ. Усны хүү Уулинхай нэгэн бөөрөнхий мах эмгэнд өгтөл эмгэн дахиад жаахан мах гуйсанд Уулынхан! хүү шивэгчин эмгэнд гурван удаа бөөрөнхий мах өгчээ. Шивэгчин эмгэн дахин жаахан мах өгөхийг гуйсанд:

	— Хээр яваа гурван ахаа цатгахгүй байх хэмээн эмээж байна гэсэн эмгээн толгойнхоо дээрээс ганц үс тасалж аваад хүүг хүлчхээд тогоотой махыг нь хормойлон авч явжээ. Усны хүү Уулинхай арай хийж байж хүлгээ таслаад санд мэнд гүйн гарч нөгөө шарнуудаас нэгийг нь алаад чанаж байтал гурван ах нь орж иржээ. Гурван ах нь:

	— Чи хоолоо яасан удаан хийв гэсэнд дүү нь:

	— Шар алж, төхөөрсөөр өдий удлаа гэсэнд гурван ах нь хоол болохыг хүлээн унтжээ. Махаа болгочхоод модон тэвшинд гаргаж ах нараа хоолоо ид гэж сэрээжээ. Маргааш нь чихний хүү Чигнүүхэй гэрээ сахиж бусад гурав нь анд явжээ. Чигнүүхэй бас нэгэн шар алаад махыг нь буцалгаж суутал нэгэн этгэн орж ирээд:

	— Хүү минь ээ буян болог! Нэгэн бөөрөнхийн мах өгөөч ээ? гэдэс минь өлсөж байна гэсэнд чихний хүү Чигнүүхэй нэгэн бөөрөнхий мах өгч. Эмгэн дахин жаахан мах гуйсанд хэсэгхэн мах өгчээ. Гурав дахийг гуйсанд Чигнүүхэй хүү:

	— Чамд өгсөөр байгаад махаа дуусгах нь. Хээр яваа гурван ах минь өлсөж байгаа, чамд өгөхгүй хол яв надаас гэсэнд эмгэн босож толгойныхоо орой дээрээс ганц урт үс тасалж аваад хүүг хүлчхээд тогоотой махыг нь хормойлон оджээ. Чигнүүхэй хүү тийрч, ноцолдсоор хүлээгээсээ гарч хээр явсан шарнуудаас нэгийг авч ирж алаад тогоонд хийж чанах гэж байтал ах дүү гурав иржээ. Ах дүү гурав ирээд хоолоо яагаад удаав гэсэнд Чигнүүхэй:

	— Шар алж төхөөрсөөр байгаад удлаа гэсэнд гурван ах нь амрахаар хэвтэн Чигнүүхэй хоол болгож модон тэвшинд хийгээд ах нараа дууджээ.

	Маргааш нь уулын хүү Уулинхай гэрээ сахиж үлдээд шар алаад махыг нь болгож суутал нэгэн эмгэн ирээд махнаас нь хоёр дахин гуйж идээд гурав дахь дээрээс өгсөнд орой дээрээс ганц үс тасалж Уулинхайг хүлчхээд тогоотой махыг нь хормойлон оджээ. Маргааш нь Баавгайн хүү Албат хар гэртээ үлдэж бусад гурав нь анд явжээ Албат хар нэгэн шар алаад махыг нь болгож суутал шивэгчин эмгэн орж ирээд

	— Хүү минь махнаасаа өгөөч ээ гэсэнд Албат хар:

	— Хээр яваа гурван дүүгийн гар угаах ус алга байна. Ус авч ирээд махнаас ид гээд эмгэнд ёроолгүй хувин өгч явуулжээ. Ёроолгүй хувинд ус яаж тогтох вэ. Хоосон хувингаа барьсаар эмгэн буцаж ирээд:

	— Хувин чинь ёроолгүй юм байна. Усанд дэмий зүтгүүлсэн хөлсийг нь өг гэсэнд Албат хар:

	— Ус аваад ирвэл чинь өгнө гэхэд эмгэн толгойнхоо орой дээрээс ганц үс татаад Албат харыг хүлэхээр завдсанд Албат хар эмгэнийг түлхээд орхисон чинь эмгэн Албат харыг бариад авчээ. Албат хар эмгэнийг шүүрч агаад бут модны ацаас өлгөчихжээ. Эмгэн хашхирч бархирсаар дуу нь намдсаар таг чиг болчихлоо гэнэ. Махаа болгож модон тэвшиндээ хийж гаргаад амарч хэвттэл гурван дүү нь орж иржээ. Дүү нар нь хоолоо идэж цадаад босож явахад тэднийг дуудаж:

	— Та нарыг зовоогоод байсан өнөөх шивэгчин шулмыг тэр бутнаас өлгөсөн байгаа, очиж харцгаа гэжээ. Дөрвүүлээ үзэхээр очтол нөгөө шулмын үс нь бутны ацад үлдээд цусаа гоожуулсаар зайлан оджээ.

	Цаг алдахын хэрэггүй. Энэ шивэгчин эмгэнийг олж мэдэх хэрэгтэй гэж Албат хар хэлээд цусан мөрөөр нь дөрвүүлээ явсаар нэгэн нүхний аман дээр иржээ. Хэрхэхээ ярилцаж байгаад Албат хар хэлсэн нь:

	— Шарын арьсыг нарийхан зүсэж залгаад би нүх рүү оръё гэжээ. Дүү нар нь алж идсэн шарынхаа арьсыг зүсэж залгаад Албат хар ахдаа өгчээ Албат хар хэлсэн нь:

	— Дорд тивийн оронд очоод тэр эмгэнийг би эрж олно. Та гурав нүхний аман дээр намайг хүлээж байгаарай. Би сурыг угз татна. Тэгэхээр та нар намайг татаж аваарай гэж захиад Албат хар сурын нэг үзүүрийг биедээ хүлээд нүхэнд орж гурван дүү нь аргамжаа султгасаар нүхний аман дээр үлджээ. Гурван дүү нь нүхний шил дээр гадас шааж аргамжаа бэхэлж уяад хүлээн суужээ. Албат хар нүхэнд орсон чинь тахиралдсан харанхуй хар там байна гэнэ. Энэ олон салааны алинаар нь явахаа тааж ядан байтал тээр хол нэгэн бүдэг гэрэл улалзаж байсанд хүрч очвол өчүүхэн цонхтой гэр байжээ. Ойртож очоод цонхоор нь шагайвал нар, сар мэт үзэсгэлэнтэй чандган цагаан хүүхэн утас ээрч суужээ. Албат хар гэрт орвол хүүхэн цочин сандарч: 

	— Ах минь хаанаас хаа хүрч явна гэсэнд Албат хар:

	— Дээд нартын орноос явж байна гэсэнд хүүхэн гүнээр санаа алджээ. Албат хар: 

	— Энэ хэн гэдэг хүний албат нутаг вэ? гэсэнд хүүхэн:

	— Арван хоёр хувилдаг, амин биегүй Алмас эмгэний албат нутаг. Өчигдөр алмас эмгэн дээд нартын орноос хүнд шархтай буцаж ирээд одоо уур уцаартай хэвтэж байна гэжээ, Албат хар алмас эмгэний шархтсан учрыг хүүхэнд хэлээд:

	— Одоо би тэр эмгэнтэй нэгээ үзэж нэхий дээлээ уралцахаар ирлээ гэсэнд:

	— Тэр эмгэнд амин бие гэж байдаггүй юм. Ямраар ч та алж чадахгүй, таныг өрөвдөж хайрласандаа би хэлж байна. Би дээдийн орны Талвит хааны охин. Намайг дээдийн орноос хулгайлан авч ирсэн билээ. Надтай адил хулгайлан авч ирсэн хүүхэд, хүүхэн олон бий. Та амьд дээрээ буц гэхэд Албат хар:

	— Энэ яваа насандаа ах дүү бололцъё. Алмас эмгэний амин сүнсийг нь хэлж өг гэсэнд хүүхэн:

	— Үгүй би айж байна. Мэдчихээд та биднийг хамт ална гэжээ.

	— Үгүй, шуламсаас битгий ай! Амин сүнсийг нь хаана байдгийг мэдэж авбал би түүнийг амьд үлдээхгүй. Чамайг би дээд нартын оронд аваад буцаж амраг янаг бололцъё гэж Албат хар хүүхэнд сөгдөн гуйжээ. Хүүхэн хэсэг бодож суугаад:

	Наран гарах зүгт хүн орж болшгүй нягт ургасан хулстай нуур бий. Хулсан дотор алд илүү соёотой бодон бий. Тэр бодонгийн гэдэс дотор төмөр авдар байгаа. Тэр төмөр авдарт гурван зулзага бий. Тэр гурвын нэг нь амь, хоёр нь нүд нь, энэ бол шуламсын амин сүнс юм гэж хэлээд очих замыг нь зааж өгсөнд Албат хар хүүхний хөлд гурав мөргөөд яаран гарах зүгт явсаар хүн орж болшгүй нягт ургасан хулстай нуур байхыг үзжээ. Хааяа хонож болох газар олохоор сумаа тавьсан чинь нэгэн гэрийн гадаа сум нь буужээ. Тэнд явж ортол эмгэн, өвгөн хоёр байна гэнэ. Өвгөн, эмгэн хоёртой ярилцаж суугаад:

	— Та хоёрт мал хариулах хүн хэрэгтэй юу гэсэнд өвгөн:

	— Ямаа хариулах л хүн хэрэгтэй. Ямар хөлс авна чи гэхэд, хүү:

	— Өдөрт нэг тогоо цагаа өгөөд бай. Хөлс нь гэр болог гэсэнд өвгөн зөвшөөрчээ. Хүү хоол ундаа идчихээд амарч өглөө үүрээр ямаагаа туугаад гарна. Хулстай нуурын хөвөөнд ямаагаа орхичхоод хулсан дотуур нөгөө гахайг эрж яваад үдийн нарны халуунд нөгөө гахай намаг дотор хэвтэж байхыг үзжээ. Гахай ямаачин хөвүүнийг хараад:

	— Чи юу эрж яваа алмас хүү вэ? гэж асуусанд:

	— Амийг чинь авахаар балиусаа хурцлаад ирлээ би гэж Баавгайн хүү Албат хар өгүүлээд гахай уруу дайрч хоёул тэндээ ач тач барилдаад балиусаа гаргаад улаан сугаар нь шаахад гахайн арьсыг цоолж чадалгүй үдэш болтол ноцолдоод хүү хөшиж ямаагаа туусаар буцаж иржээ. Өвгөн ямаагаа хараад:

	— Өнөөдөр ямаа маш сайн цаджээ гэж сэтгэл их л тэнүүн байжээ. Албат хар цагаагаа уучхаад сур мэт сунаад сухай мэт улайгаад унтжээ. Маргааш өглөө нь үүрээр ямаагаа туусаар хулсны захад очоод гахайг эрээд явж байтал гахай хулсан дотроос:

	— Би шүдээ билүүдээд ирлээ. Одоо чамайг ална гэсээр гарч иржээ. Албат хар:

	— Би ч балиусаа хурцлаад ирлээ гээд Албат хар дайрчээ. Өглөөнөөс орой болтол хоёул барилдаад нэг нэгээ дийлж чадалгүй гахай хулсандаа орж, Албат хар ямаагаа туусаар буцжээ. Албат хар гахай хоёр долоон хоног барилдаад хэн хэнээ эс дийлжээ. Хүү өдөр болгон ядарч зүдэрсэн байдалтай буцаж ирээд оройд хутгаа хурцалж аваад гарах юм. Энэ ямар учиртай юм бол? Юу хийдгийг нь үзье би нэг ямааны гэдсэнд наалдаад дагая гэж өвгөн эмгэндээ хэлжээ. Эмгэн гурван жил хусарсан нэг ямааны гэдсэнд уут хийгээд өглөөгүүр өвгөн тэр уутанд орж хүүг өдөр юу хийхийг үзэхээр явжээ. Албат хар ямаагаа идүүлчхээд хулс руу орсонд өвгөн сэмхэн дагажээ.

	Соёогоо билүүдээд, чамайг алахаар ирлээ би гэж алд илүү соёогоо ярзайлгаад гахай гарч ирэхэд хүү:

	— Хутгаа билүүдээд ирлээ. Амин сүнсийг чинь таслахаар ирлээ гэж Албат хар хэлээд гахай руу дайрахад өвгөн энэ хоёрын ач тач барилдахыг үзээд ухаан алдталаа айж эргэж ч харалгүй гэр өөдөн зугтжээ. Гэртээ ирээд хүн гахай хоёрын их аймшигт тулааныг эмгэндээ өгүүлжээ. Зэрлэг гахай. Албат хар хоёр ач тач барилдсаар бие биеэ дийлэлгүй хөшөөд зогссонд албат хар гахайн шилэн хүзүүн дээр харайж гараад зүрхний нь эх рүү хутгаа шаасанд зэрлэг гахай алс булс болоод унажээ. Албат хар гахайн гэдсийг ярж авдрыг нь гаргаад нэг өнцгөөс нь эвдэж эхэлжээ. Гурван зулзагыг бариад автал нисээд явцгаажээ. Яах ч учраа олохгүй байсан Албат хар алгаа дэлгээд дээр нь дулаан татуулаад бусад газарт хүйт татуулаад байтал шувууд нисэж ирээд сууцгаажээ. Гэтэл нөгөө гурван зулзага нисэж ирэн шувуудтай ижилдэн суусанд Албат хар барьж аваад уутанд хийчхээд ямаагаа туугаад харьжээ. Эмгэн, өвгөн хоёр дуу чимээгүй юу хэлэхээ олж ядаад:

	— Юу идэх вэ? Юу уух вэ? гэж хүүгээс асуужээ. Хоол ундаа идэж уучхаад:

	— Зорьсон хэргээ бүтээлээ. Сайн сууж байцгаагтун. Би буцлаа гэж хэлээд эмгэн, өвгөн хоёртой салах ёс гүйцэтгээд буцжээ. Шулмын өрөөнд ороход эмгэн өвчтэй хэвтэж толгойд нь хоёр хүүхэн суугаад толгойд нь бөөс түүж, хөлд нь суусан хоёр хүүхэн хөлийг нь илэн суужээ. Баавгайн хүү Албат харыг шулам таниад босон харайж ач тач барилдаад нэг нэгээ дийлсэнгүй хоёр долоо хоног барилдаад Албат хар муурч унах гэсэнд уутандаа байсан нэг зулзагыг атгаад орхисон чинь шулмын нэг нүд нь бүлтэрчээ. Шулам галзуурах мэт чадал нэмэн муухай орилж хашхирч дайрахад хоёр дахь зулзагыг гаргаад бяц атгахад эмгэний нь хүч нь сулраад орхижээ. Гурав дахь зулзагыг бяц атгасанд эмгэн шулам гэрийн гол дунд ухаан алдаад Албат хард ялагдан үхжээ.

	Дайснаа дарчхаад Баавгайн хүү Албат хар:

	— Хүүхдүүд та нар хаанаас ирсэн бэ? Энд юу хийцгээж байна? гэсэнд:

	— Энэ шулам эмгэн дээдийн орноос биднийг хулгайлан авч ирсэн юм гэсэнд Албат хар:

	— За та нар намайг дагацгаа! Би дээд нартын орноос ирлээ. Та нарыг дагуулаад буцна гэжээ. Эд баяртайгаар Баавгай хүү Албат харыг дагаад Талвит хааны охин дээр ирсэнд нар, сар мэт сайхан хүүхэн утсаа ээрсээр суусанд Баавгайн хүү Албат хар орж ирээд охины хөлд сөхөрч:

	— За явъя. Би дайснаа дараад ирлээ гэжээ. 

	Хүүхэн хэмжээлшгүй их баярлаад хуруундаа байсан алтан бөгжөө өгөөд хамаг юмаа бэлдэн Албат харыг дагаад явжээ. Нүхний аманд буцаж ирээд сурыг угзрахад аман дээр нь хүлээж суусан гурван дүү тэднийг нэг нэгээр нь татаж гаргажээ. Хэдэн хүүхдийг татаж гаргачхаад Албат харыг гарах үед гурван дүү нь сурыг нь огтлоод орхисон чинь Албат хар чулуун дээр нэг сүүжээрээ унаж ухаан алджээ. Хэсэг байж байгаад ухаан орсон чинь сүүж нь хэмхрээд хөдлөх аргагүй ёолж ёхолж хэвттэл эр, эм хоёр хулгана гүйж ирээд, эм хулгана нь эр хулганаасаа:

	— Би үүнээс идэж үзье гэхэд:

	— Наадах чинь үхэх гэж байна. Одоо болохгүй, чамайг албал яана гэж эр хулгана хэлэхэд эм хулгана:

	— Яалаа гэж, мах идэх дур хүрээд байна гэж хэлээд Албат харын махнаас сэмхэн мэрсэнд Албат хар гэтэж байгаад хулганыг цохиж алжээ.

	— Ингэх л гээд байсан юм гэж хэлчхээд эр хулгана гүйн оджээ. Удалгүй нэгэн хамхдас зуун ирж үхсэн хулганын аманд хийсэнд Албат хар түүнийг нь булаан авсанд эр хулгана эргэлдэж байгаад гүйж яваад дахиад нэг хамхдас авч ирснийг Албат хар бас булаан авчээ. Эр хулгана дахин нэг хамхдас авч ирээд эм хулганын аманд хийсэнд эм хулгана удал гүй босоод явжээ. Үүнийг ажигласан Албат хар нэг хамхдасаас зажлаад шарх нь бүтэж сүүж нь эдгэрч босож явах болжээ. Хугарсан сүүж нь бүр эдгэрээд Албат хар: «Одоо хаашаа очих билээ» гэж бодож сууснаа харсан зүгтээ явав гэнэ. Явсаар гурван улиасны дэргэд хүрч ирсэнд нэг улиасны мөчир дээр ангаахайнуудын хашхиралдаж орилолдох зэвүүн дуу сонсогджээ. Улиасны мөчир өөд сэрэмжлэн харвал урт дэлтэй бүдүүн шар могой хан гардийн ангаахай уруу дайрч байна гэнэ. Албат хар тэр могойг балиусан хутгаар цавчиж тасалчхаад уг мод өөд авиран гарахад хан гардийн зулзага баярлан угтжээ. Албат хар өөрийн үзэж өнгөрүүлсэн амьдралаасаа хэлж өгчээ. Хангардийн зулзага

	— Манай эх ирээд таныг дээдийн оронд гаргаж өгөх биз ээ! Та хүлээж бай гэсэнд Албат хар хүлээсээр үдэш болоход Хангарди нисэн ирээд Албат харыг дайрсанд Хангардийн гурван ангаахай түүнийг жигүүр доороо нуучхаад:

	— Хэрэв та энэ хүнийг дахин дайрч хөнөөвөл бид гурав хамт үхэх болно. Маш том могой бидэн рүү довтлон сорох гэж байхад энэ хүн биднийг өмгөөлөн хамгаалж үхлээс аврав. Харин энэ хүний хүссэн зүйлийг биелүүлэгтүн! гэж эхдээ уйлалдан гуйхад Хангардийн догширсон зан номхорч үүрэндээ ирж суугаад:

	— Хүү чи хаанаас хаана хүрч явна вэ? гэсэнд:

	Баавгайн хүү Албат хар өөрийнхөө туулж өнгөрүүлсэн амьдралаас ярьсанд Хангарди:

	— Нэг шарын мах, нэгэн торх ус бэлтгэ! гэж тушаажээ. Үүнийг нь бэлэн болгосонд нэг далавч дээрээ нэг шарын мах, нөгөө далавч дээрээ торхтой усаа тавьчхаад Албат хараа дунд нь суулгаад намайг махан тийш харвал мах өгөөд, усан л тийш харвал ус өгөөд яваарай гэж Албат хард захиад ниссээр яваад нарт ертөнц дээр гарч иржээ. Гэтэл шарын мах дүүрч хангардид өгөх мах үгүй болж Албат хар зүүн гуяныхаа махнаас огтлоод Хангардид өгөөд орхивол Хангардийн хүч нь нэмэгдээд улам улам хөөрөн ниссээр нарт ертөнцийн дээд оронд хүрч Албат харыг буулгав гэнэ.

	— Сүүлд өгсөн мах чинь яасан сайхан амттай мах вэ? гэсэнд Албат хар бодож бодож байгаад:

	— Танд өгөх мах дууссан учир гуяныхаа махнаас огтолж өгсөн билээ гэж үнэнээ хэлэхэд ханагард бөөлжиж бөөрөнхий мах гаргаж Албат харын гуянд наасанд нь мах нь ёсондоо орж эдгэрчээ. Хангардитай Албат хар салах ёс гүйцэтгэн Талвит хааны албат эрээд явжээ. Тэр жилдээ яваад дараа жилийн арван хоёр сар өнгөртөл явж явж Талвит хааны нутагт очиж гэнэ. Хааны шилэн орд харшид Албат хар ойртож очоод харвал зүү ч орох зайгүй олон хүн цугларсан үзэгджээ. Явсаар хотын захад ирж нэгэн айлд орвол өвгөн, эмгэн хоёр хоол ундаа идэцгээж байна гэнэ. Албат хар:

	— Хөгшин буурал аав минь, энд юу болж байгаа юм бэ? гэв. Эхнэр нь Баавгайн хүү Албат харыг таньж ядаад ширтэн ширтсээр гурав мөргөөд:

	Та хувхай хуруугаа үзүүлнэ үү гэжээ.

	— Манай хааны охин алдагдаад гурван жил болсон юм. Шулам эмгэн тэр охиныг хулгайлан аваачсаныг ачтай тустай гурван хүү олж шулмыг алаад охиныг салгаж ирлээ. Тэр ачтай гурван хүүгийн ахад нь хаан охиноо өгч шуугиантай сайхан хурим хийж байна гэжээ. Албат хар энэ үгийг сонсоод олон амьтантай түлхэлдэж шахцалдсаар хурим болж байгаа том өргөөнд орж үүдэнд нь суутал хүүд цай архи идээ барьжээ. Хаан гурван хүүг охиныхоо хамт дуудаж ирүүлээд:

	— Та гурав охины минь олж авч ирж над их тус үзүүлж сэтгэл санааг амруулсан сайн үйлс бүтээлээ. Та гурав гурвуулаа бяр чадал ихтэй, сэргэлэн, тэгш сайхан залуус юм. Хэнийг тань ч би илүү үзэж, гомдоохгүй. Би хөгширлөө. Охиноо та гурвын хэн сэтгэлтэйд чинь өгнө. Энэ тухай албат нартаа мэдүүлнэ гэжээ. Хааныг үгээ хэлж дуусмагц Албат хар над асуух нэг зүйл байна гэсэнд хаан:

	— Ийм эх адгаа алдсан найр наадам дээр хэлэх үг байлгүй яах вэ? Хэлэх гомдол байвал хэлцгээ гэхэд Албат хар:

	— Над гомдлын үг алгаа! Зүгээр л асуух нэгэн зүйл байна гэхэд:

	— Асуугтун! гэв. 

	Албат хар, хааны охин болон гурван дүүдээ ойртож, очоод:

	— Та охиноо хэн сэтгэлтэйд нь өгнө гэв. Энэ гурван залуу тэр шуламтай хэрхэн яаж тулалдаад дийлснээ яривал сонин байх юм. Хэн нь энэ тулаанд илүү оролцож үүрэг гүйцэтгэснийг ялган салгаад илүү гавьяатайд нь охиноо өгвөл яасан юм бэ гэж асуужээ. Гурван дүү нь ахаа таниад бие бие өөдөө ичингүйрэн харжээ. Хааны охин эцэгтээ дөхөж очоод:

	— Хайрт эцэг минь ээ! Шулам эмгэнтэй тулалдаж түүний гараас намайг салгасан хүн бол тэр үүдэнд зогсож байна. Миний бэлэглэсэн алтан бөгж зүүн гарыг нь хумхай хуруунд нь байх ёстой Та очоод үзнэ үү. Би тэр ачтай хүнтэйгээ сууж амьдарна гэжээ Хаан:

	— Тэр хүү чинь аль юм бэ? гэсэнд

	Охин нь:

	— Хүүгийн гар дээрээс хөтлөн авч иржээ. Албат хар гурван дүүгээ дуудан ирүүлээд: 

	— За бид дөрөв ах дүү байж болохгүй юм байна.

	Та гурав явах зүгтээ явцгаагтун! гэжээ. Талвит хааны өргөөнд их найр болж өнчин хүү

	— Албат хар хаан төр захирч нутаг усандаа хүндтэй болж амар сайхан жаргав гэнэ.

	
ЭГЧ, ДҮҮ ГУРАВ

	Эрт урьд цагт гурван охинтой эмгэн, өвгөн хоёр байжээ. Тэднийх өдөрт гурав тугалладаг улаан үнээтэй юм санжээ. Тэр гурван тугалыг гурван охин нэг нэгээр идчихдэг гэнэ. Нэг өдөр өвгөн эмгэндээ:

	Энэ гурван охиноос яаж холдъё гэсэнд эмгэн нь:

	— Энүүхэн дээр байгаа цэцэрлэгт очоод алим түүж ир гэж явуулчхаад хойгуур нь нүүгээд явчихъя гэсэнд өвгөн:

	— Зөв, тун зөв арга тэгье! гэжээ. Эмгэн хүүхдүүддээ ёроолоороо цоорхой шуудай өгөөд:

	— Дээрх цэцэрлэгт хүрч алим түүж ир гээд гурван охиноо явуулчхаад эмгэн, өвгөн хоёр үхрээ туугаад нүүж явжээ.

	Гурван охин цэцэрлэгт очоод отгон дүү нь модонд авирч алим унагаж хоёр эгч нь цоорхой шуудайнд хийвч шуудай ер дүүрсэнгүй гэнэ. Отгон дүү нь шуудай дүүрээгүй юм уу? гэхэд хоёр эгч нь:

	— Үгүй дүүрээгүй л байна.

	Отгон дүү нь дахиад л алим унагаана. Нэг удаа отгон дүү нь ийм их алим унагаж байхад дүүрдэггүй яасан шуудай вэ? гэсээр модноосоо буугаад харсан чинь шуудай нь ёроолоороо цоорхой байжээ. Отгон дүүдээ байсан зүүг авч шуудайн амнаас утас сэмлэн авч нийтгээд шуудайны цоорхойг хоёр эгч нь оёжээ Шуудай дүүрэн алим аваад гэртээ буцаад ирсэн чинь гэр нь нүүгээд явчихсан байж гэнэ. Хаашаа нүүснийг мэдэх арга байсангүй.

	— Аав, ээж хоёр минь хаана байдаг бол гэж уйлсаар байтал магнайны нь арьс зулгараад, арагшаа харан хэвтэж уйлсаар байтал дагзны нь арьс зулгарчээ. Отгон охин нь:

	— Манай аав над л хайртай байсан юм даг. Над лав нэгэн зүйлийг эрхбиш үлдээсэн болов уу? гэж бодсоор бууриа эргэсээр байж билүүний хугархай олж түрийлжээ. Дунд охин нь:

	— Манай ээж над л хайртай байсан юм даг. Над лав нэгэн зүйлийг эрхбиш үлдээсэн болов уу? гэж бодсоор бууриа эргэж эргэж самын хугархай олоод далд хийжээ. Том эгч нь:

	— Аав, ээж хоёулаа над хайртай байсан юм даг. Лав нэг зүйл над үлдээсэн биз гэж бууриа эргэж эргэж хэдрэгийн хугархай олж хадгалаад эгч дүү гурав эх эцгээ эрэхээр явжээ. Явж байтал нэгэн эргийн завсраас утаа гарч байхыг үзээд энэ лав манай аав, ээж хоёр мөн биз гэж баярлалдан гүйж очвол зээрэн шилбэтэй, зэс хоншоортой эмгэн мах буцалгаж байжээ. Гурван охин орж ирэхэд:

	— Өлсөж цангаж яваа биз дээ. Хүүхдүүд мах идэцгээ! гээд мах тавьж өгчээ. Хүүхдүүд мах идэж байгаа дүр үзүүлэн ханцуй руугаа хийгээд байж. Гэрийн хаяанд хүний хөл, гар хэвтэж байхыг үзээд хүүхдүүд айн цочиж бостол эмгэн хутгаа хавирсаар хүүхдүүд рүү дайрахад хүүхдүүд зугтсанд зээрэн шилбэтэй, зэс хоншоортой эмгэн тэдний ардаас хөөж гарчээ. Хөөсөөр яваад хүүхдүүдийг гүйцэн алдах үед отгон дүү нь ууган эгчдээ:

	— Миний хайртай ээжийн өгсөн хэдрэгийн хугархай л мөн юм бол, өндөр урт эрэг болоод тус гэж шивш гэхэд ууган эгч нь отгон дүүгийн хэлснээр шившин хэлсэнд нөгөө хэдрэг урт, өндөр эрэг болж эмгэний өмнө хөндөлсөн тогтов, гэнэ. Эмгэн уг эрэгт тулж ирээд:

	— Хүүхээд та нар энэ эргийг яаж гатлав гэхэд хүүхдүүд:

	— Маажиж давшилсаар байж гатлав гэнэ. Эмгэн маажиж давшилсаар гатлаад эгч дүү гурвыг хөөжээ. Отгон дүү нь: 

	— Миний хайрт ээжийн үлдээсэн самын хугархай л юм бол их гүн нүх болоод тогт гэж шившээд самын хугархайгаа эмгэн өөд шид гэсэнд бага эгч нь охин дүүгийнхээ хэлснээр шившиж хэлээд самны хугархайгаа шидээд орхисон чинь эмгэний гатлах замд их гүн хөндлөн нүх тогтжээ. Эмгэн:

	— Хүүе хүүхдүүдээ! Та нар энэ их гүн нүхээр яаж гатлав гэсэнд хүүхдүүд:

	— Маажиж мацсаар байж л нэг юм гатлав гэхэд эмгэн маажиж мацсаар гүн нүхээр гараад хүүхдүүдийг дахин элдэн хөөж гүйцэн алдаад ирэхэд отгон дүү нь:

	— Миний хайрт эцгийн минь үлдээсэн билүүний хугархай мөн юм бол хөлгүй гүн ус болж тогт! хэмээн хурайлан шившээд шидээд орхисон чинь эмгэний гатлах замд хөлгүй гүн ус тогтжээ. Эмгэн тэр их усны захад хүрч ирээд:

	— Хүүхээд! Энэ их усыг та нар яаж гатлав гэхэд:

	— Өмднийхөө шуумгийг боож элсээр дүүргээд гаталлаа гэхэд эмгэн хүүхдүүдийн хэлснээр өмднийхөө шуумагт дүүрэн элс хийж усанд ороод живж үхжээ, 

	Гурван хүүхэд замд явсаар маш их өлссөн учир хувхай яс олж хэмлэхээр гурван тийшээ явж яс эрсэн боловч яс ер олдсонгүй гэнэ. Явсаар отгон дүү нь хэлхээтэй зургаан хүзүү олов. Үүнийг хуваацгаа! гэж хоёр эгчдээ өгсөнд хоёр эгчид нь хоёр хоёр хүзүү хагастай таван хүзүү, отгон дүүд нь ганц хүзүү оногдсонд отгон дүү нь:

	— Аман хүзүү зургуулаа, эгч дүү гурвуулаа билээ. Над яагаад ганц хүзүү оногдов гэж хэлсэнд хоёр эгч нь хагас, хагас хүзүү нэмж нэг бүтэн хүзүү болгоод өгчээ. Ясаа идчихээд цаашаа явцгаав гэнэ. Нэгэн хааны нутагт ирж, хааны морины хашаанд орж морины өвснөөс идэж аваад хашаан дотор тоглож суутал жин үдийн үед хааны хөтөч хүү морьдодоо өвс усыг нь өгчээ. Гэтэл нөгөө эгч дүү гуравтай уулзаад орой болгосон учир хаан хөтөч хүүгийн араас зарцаа илгээж хүүг авчран:

	— Яагаад удав гэсэнд, хүү:

	— -Тэнд үнэхээр сайхан гурван хүүхэн байна. Тэднийг харсаар байж удлаа, хаан минь уучилж өршөө! гэсэнд хаан түүнийг нэг их зэмлэлгүй орхиод:

	— Тэр гурван охиныг аваад ир гэж гэнэ. Зарц нар гурван охиныг авч ирээд том эгчээс нь:

	— Чи ямар эрдэмтэй вэ? гэхэд их эгч нь:

	— Би бөөсний хальсаар бөөн цагаан дээл оёдог гэхэд бага эгчээс нь:

	— Чи ямар эрдэмтэй билээ гэхэд бага эгч нь:

	— Би хуурсны арьсаар хун цагаан дээл оёдог гэхэд отгон дүүгээс нь:

	— Чи ямар эрдэмтэй билээ гэхэд:

	— Би алтан цээжтэй, мөнгөн бөгстэй хүү, охин хоёр гаргана гэжээ. Хаан зарлиг болсон нь:

	— За хүүхдүүд та нар цөм сайн эрдэм сурцгаажээ. Чи над бөөсний арьсаар бөөн цагаан дээл, чи хуурсны арьсаар хун цагаан дээл оёж өг гэж ууган эгч, бага эгч хоёрт нь хэлээд отгон охинд хандаж:

	— Чи алтан цээжтэй, мөнгөн бөгстэй хүү, охин хоёр гаргаж өг гэжээ. Отгон дүүгээс нь сар жил нь гүйцсэн охин, хүү хоёр гарчээ.

	Хүн үгүйд охин дүүгийнхээ хоёр хүүхдийн оронд нохойн эр, эм хоёр гөлөг тавьчхаад хоёр хүүг нь алтан хайрцагт хийгээд гүн усанд хаяжээ. Хаан орж ирээд хүү, охин хоёроо энхрийлэн эрхлүүлж үнсэх гэтэл хааны царайг хумстай хар савраар маажжээ. Хаан цочин тусаад:

	— Муухай юм бэ? Энэ чинь юу байдаг билээ? гээд өлгийтэй хүүхдүүдээ түлхээд орхисон чинь нохойны эр, эм хоёр гөлөг ганганаж гасалсаар гарч гүйжээ. Хатангаа үнсний гаргуулаар шидэж:

	— Тэр хатны хоёр гар, хоёр хөлд нь төмөр чөдөр хийгээд эзгүй ээрэм цагаан талд нь ээмцээ нүхэнд амьдаар нь бул гэжээ. Зарц нар хааны тушаалыг хэлснээр нь биелүүлжээ.

	— Хааны элч усанд өглөө яваад үд хүртэл эргэж ирсэнгүйд хойноос нь зарцаа явуулсанд зарц нь үдэш болтол эргэж ирсэнгүй гэнэ. Хаан дахин нэг элч зарцаа явуулсанд элч зарц нар нь орой буцаж ирээд хаандаа:

	— Хаан хаан та жаахан азнаж бидний хэлэх үгийг сонсогтун! Усны ёроолд нэгэн сайхан авдар байна. Тэр авдар усан дунд холбилзон хөдөлж гялалзаж байх юм. Сонин сайхан тэр авдрыг бид харсаар ингэж оройтож удлаа. Хаантан минь биднийг өршөөж үзнэ үү гэсэнд хаан:

	— Үнэхээр л тийм юм бол тэр усандаа тор тавиад сонин сайхан авдрыг гаргаж авчран надад өг гэжээ. Элч зарц нар нь тороо усанд хаяж гоёмсог авдрыг уснаас гаргаад хаандаа авчирч өгчээ. Алтан авдрыг онгойлгосон чинь алтан цээжтэй мөнгөн бөгстэй хүү охин хоёр тоглож суух юм гэнэ. Хаан тэр хоёроос ямар учиртай хэн гэдэг хүний үр сад болохыг хэчнээн асуувч хариу эс дуугарчээ. Хүү охин хоёр өдөр ирэх бүр өсөж торниж байлаа. Хүү нэг өдөр хаан эцэгтээ:

	— Аав, аав би ан шувуунд явъя гэсэнд хаан эцэг нь:

	— Тэг л дээ хүү минь гэсэнд хүү морио унаж нум сумаа агссаар анд гарчээ. Хүү явсаар эзгүй ээрэм цагаан талд явж байтал ээмцээгээн булаатай эмэгтэй хүн дайралджээ. Ойртоод очвол тэр эмэгтэй:

	— Ээ хүү минь нааш ирээч! Над зөөлөн чулуу цуглуулж өгөөч ээ! Би хэмлэе гэсэнд хүү эхээ гэж таньсан боловч эх нь өөрийг нь хүүгээ гэж таньсан шинжгүй байжээ. Зөөлөн чулуу цуглуулж, хагас булаатай эхийнхээ аман тушаа нь овоолж өгөөд буцаж явжээ. Хүүгээ хаан эцэг нь тосож аваад:

	— Хүү минь мориндоо өвс ус өг гэхэд хүү нь:

	— Морь байтугай, төрүүлсэн эх минь эзгүй хээр хад чулуу хэмлээд амь зогоож байхад энэ морь өвсгүй өвстэй яах вэ гэж хэлээд гэртээ ороход хаан энэ үгийг сонсоод их л уйлж хайлав гэнэ.

	Маргааш нь хүү бас андаа явж эхийнхээ байсан эзгүй ээрэм цагаан хөдөөд ирэхэд эх нь:

	— Хүү минь ээ над зөөлөн чулуу цуглуулж өгөөч гэжээ. Хүү эхийнхээ хүссэн чулууг цуглуулж өгөөд буцаж явжээ. Эх нь хүүгээ таньсангүй гэнэ. Хүү гэртээ буцаж ирэхэд хаан эцэг нь:

	— Хүү минь ээ мориндоо өвс ус өг гэхэд хүү нь:

	— Морь байтугай төрүүлсэн эх минь эзгүй ээрэм цагаан талд хад чулуу хэмлэж гол зогоож байхад энэ морь өвсгүй байж чадалгүй яах вэ гэж хэлчхээд гэртээ оржээ. Хаан: «Энэ хүү эхээ амьд байгааг мэдэж орхижээ. Эхийг нь авч ирье» гэж шийдээд элч нараа цуглуулж

	— Талд энэ хүүгийн эх нь цангаж үхэх гэж байна гэнэ. Түүнийг нь очиж авчир гэжээ. Хааны элч нар хүүгийн эхийг газраас гаргаж авчирчээ. Хаан, хүүгийн эхийг хорлож амьдаар нь газар булуулсан хоёр эгчийг нь олж авчраад хоёр хөл, хоёр гарт нь төмөр чөдөр хийгээд толгойг нь доош харуулан газарт бул гэж зарлиг буулгажээ. Хоёр эгч нь:

	— Хаан, хаан амийг минь аварна уу? Дахиж ийм муухай юм бид хийхгүй.

	Гэвч хаан анхны зарлигаасаа буцсангүй. Хаан хатан хоёр алтан бөгстэй мөнгөн цээжтэй хүү охин хоёртой болж амар сайхан жаргаж гэнэ.

	
ХААН ХҮҮ ГАЛДМАА

	Эрт урьд цагт Галдмаа гэдэг нэгэн өнчин хүүг амьтан хүмүүс «хаан хүү, хаан хүү» гэдэг байжээ. Өнчин Галдмаа их өгсөнд нь хоноод, бага өгсөнд нь үдлээд өдөр хоног, сар жил өнгөрөөсөөр арван найман нас хүрчээ. Нэгэн өдөр өнчин Галдмаа «Хүмүүс намайг хаан хүү, хаан хүү гэлцэх юм. Би хаан болох учиртай баймаар юм сан даа» гэж бодоод хааны орд өргөөг сураглан явсаар хааны ордонд ирж хааны ширээнд сууж, Хаан Галдмаа гэгдэх болж гэнэ. Галдмаа их хэнгэргээ цохиж их албатаа цуглуулж, бага хэнгэргээ цохиж бага албатаа цуглуулжээ. Хамаг амьтан манай хаан хүү Галдмаа хаан ширээн дээрээ заларч гэлцэн их найр хийж хаан хүүгийн цолыг ерөөн сонсгожээ. Нутгийн өнцөг булангаас амьтан хүн цугларч олон янзын бэлэг дурсгал хаан хүүд барьцгаажээ. Төмөрийн дархай өвгөний хүү төмөр бишгүүр урлан хийж хаан Галдмаад барьсанд хаан маш их сонирхон бишгүүрийг үлээж үлээж дэргэдээ тавьчхаад дархан хүүг дуудан ирүүлж ямар нэгэн, гачигдал зовлон ядуу зүдүү явдал тохиолдвол ичиж зоволгүйгээр надад хэлж байгаарай гэжээ. Дархан хүү гэртээ буцаж явтал мужаан өвгөний хүү нэгэн нугас харваж унагаад байхад нь дайралджээ. Дархан хүү, мужааны хүүд:

	Энэ нугасаа над өг гэсэнд мужааны хүү:

	— Дэлхийн баялаг шувуу дуусаагүй байна. Намнаад аваарай! гэжээ. Дархан хүү энэ үгийг сонсоод:

	— Чамайг би долоон хоногийн газрын дунд ардаа буулгая даа гэсэнд энэ үгийг сонссон мужааны хүү буцаж ирээд ихэд гуньхран суужээ. Өвгөн мужаан хүүгийнхээ зовж шаналж байгааг мэдээд:

	— Чи юутай учирч, юу үзэж, юу сонсов, яагаад ингэж уруу царайлж сууна гэсэнд хүү нь:

	Саяхан би шувуу агнаж яваад нэгэн нугас алчхаад байтал дархан өвгөний уран хүү ирээд энэ алсан нугасаа над өг гэхлээр би урьдаас нь дэлхийн баялаг шувуу дуусаагүй байна. Өөрөө алаад ав гэсэн юм. Гэтэл дархан хүү

	— Чамайг би долоон хоногийн газрын дунд ардаа буулгая гэж дээрэлхээд явлаа. Тэр үгний учрыг би ер мэдэхгүй байна гэсэнд өвгөн мужаан бодож бодож байгаад хүүдээ:

	— Тэр үгийн учир бол бид хаангүй байлаа. Одоо хаантай болсон, манай хаан бол энэ хүү юм. Тэр арван найман настайдаа хаан ширээнд залрав. Хаан хүүд дархан хүү сонин сайхан бэлэг өгснийг хаан тоож үзжээ. Иймд чамд үл мэдэгдэх үг хэлэв. Чи одоо хоёр тэргэндээ дөрвөн морь хөллө! Мод авч ирж нэгэн сонин зүйл урлаж хаанд бэлэг болгон барья гэж ярилцаад эцэг хүү хоёр, хоёр тэргээр модонд явжээ. Модонд очоод эцэг нь хэрэгцээнд тохирохуйц сайн мод шилэн авч буцаж ирж хангарди сийлжээ. Өвгөн мужаан өөрөө модоо цавчиж засаад хүүгээрээ өө сэвийг нь даруулан эцэг хүү хоёр хамтран ажиллаж үнэхээр жавхлан төгөлдөр илбэ увдисттай хангарди шувуу сийлжээ. Толгойд нь ногт зүүж, дээр нь хүүгээ суулгаж дэлүүлэн нисгэж огторгуйд гаргаад эргүүлэн буулгажээ. Өвгөн мужаан уран хүүдээ хэлсэн нь:

	— За энэ шувууг хаандаа өргөн барь гэсэнд хүү хангардиар нисэж ирж хааны гадаа ирж бууж унаганы зэлэнд нь хангардиа сойчхоод хааныд оржээ. Хааны аягач нар хүүд унд хоол өгч дуугүй суугаад байжээ. Хааны гэрийн дотор их шуугиан чимээ гарч байв гэнэ. Тэгээд түр нам болоход мужааны хүү хаанд хандаж:

	— Би танд нэгэн зүйл бэлэглэхээр авч ирэв. Та гарч түүнийг минь болгоож хайрлана уу? гэсэнд хаан за гэв. Тэгтэл бас их шуугилдав. Дахиад нэг нам болоход хүү бас хэлэв. Хаан

	— Саяхны хэлсэн зүйлийг чинь би мартаж орхив гээд өргөөнөөсөө гарч ирээд мужаан хүүгийн унааг хараад:

	— Энэ чинь юу юм бэ? гэсэнд мужаан хүү:

	— Дээр нь суугаад нисдэг юм гэсэнд хаан:

	— За тэгвэл чи өөрөө суугаад нисэж над үзүүл гэхэд мужаан хүү модон хангардидаа сууж нисгэж хөөрөөд эргэн ирж буужээ. Хааныг суулгаж нисгээд эргэж буухад энэ сонин бэлгийг маш их сонирхон таалжээ. Хаан мужаан хүүг гэртээ оруулж идээ будаагаар дайлж цайлаад:

	— За ядарч зүдрэх, дутагдах гачигдах зүйл тохиолдвол ичиж зоволгүй над ирж хэлээд туслалцаа дэмжлэг авч байгаарай гээд их найр наадам хийгээд мужаан хүү гэртээ буцаж Галдмаа шадар түшмэлүүдтэйгээ үлджээ:

	Он жил өнгөрч байгаад Галдмаа хаандаа, хатан залах тухай ярилцаж наран гарах зүгт Очир мэргэн гэж байдаг гэнэ гээд нэгэн түшмэлээ илгээв гэнэ. Түшмэл явж явж илбэ увдисттай жавхлан төгөлдөр нэгэн сайхан орд харшид иржээ. Түшмэл, Очир мэргэний орд харш гэдэг энэ юм байх! Би өнчин ядуу хааны элч ийм ихэмсэг орд харшид хэрхэн орж тэр ихэс дээдэстэй яахан учрах билээ гэж бодож байгаад орд харшийн үүдэнд очоод Очир мэргэний хиа дагуулуудаар л дамжуулан учир явдлаа мэдүүлж Очир мэргэнд бараалхаад шинжлэн харвал хаан Галдмаад нь тус болох өлзий буянтай хүн юм шиг санагдав. Хоол унд идээ будаа болж түшмэл ирсэн учир явдлыг өгүүлж хэлсэнд хариу өгүүлсэн нь:

	— Эрт урьд цагт өмнө төрөлдөө ооно шаргачин хоёр явлаа. Тэгээд би хөх нуурын хөвөөнд ус өвс элбэгтэй юм гэнэ гэж сонсоод тэнд бэлчээрлэж идээшлэхээр явж билээ. Гэтэл тэнд Хүдэр мэргэн торгон урхи тавьсан байжээ. Хүдэр мэргэн хашхирч бархираад ирж явахыг үзээд алтан ооно давхин одох замдаа хөх торгон урхи торонд орж хоцров. Би шаргачны хамт урхи торонд оролгүй харайн гараад эргэж харан: «Шүдээрээ хаз чи, хумсаараа мааж чи» гэв шившин өгүүлсэнд алтан оонод хүч сур нэмэгдээд урхи торыг таслан гарч ирэв. Бид ам бүлээрээ элэг бүтэн болж Улаан нуурын хөвөөнд ус өвс элбэг юм гэнэ гэж сонсоод тийшээ очтол Улаадай мэргэн улаан торгон урхи тор тэнд тавьсан санжээ. Улаадай мэргэн биднийг үзээд урин хашхирч ирэхийг үзээд урьд нь хаширсан алтан ооно торолгүй гарч шаргачин бид хоёр урхи торонд оров. Алтан ооно арагшаа хараад зогсож байхыг үзээд би: «ачлал халамжгүй яасан хачин ижил нөхөр вэ? Чи магтаал ерөөл шившиж сүр сүлд, хүч чадлыг минь оруулаач!» гэсэнд:

	— Чамтай адил шивэгчин дахиад над олдоно» гэж хэлчхээд дэгдэн тоглоод далд орж бид Улаадай мэргэний ганзага мялаав. Түүнээс хойш би эр хүйстэй амьтнаас хол явъя гэж шийдсэн юм гээд хариу сайн үг хэлсэнгүй гэнэ.

	Очир мэргэний үгийг сонсоод түшмэл буцаад харьж ирээд явсан ажил хэрэг, зорьсон үйлс бүтэл муутай ирсэн учраа айлтгахад хаан хүү Галдмаа Хангардиараа нисэж их хотод очоод алтан шар хивс, толь авч хангардиа чимэн гоёж баян хааны ихэмсэг хөлгийн сүр оруулсанд хангарди нь гал бадарсан сүрлэг сайхан хөлөг болжээ. Хаан хүү Галдмаа хангардиараа Очир мэргэний зүг нисэн одож Очир мэргэний алтан ёроолтой мөнгөн худаг дээр өглөөгүүр ирж буугаад хангардиа аргамжчихаад төмөр бишгүүрээ авч адаг араагаараа аяслуулаад үүдэн шүдээрээ гэгэлзүүлэн үлээхэд жаргалын жаран найм, зовлонгийн зуун найман аяс уянгалан гарчээ. Энэ сайхан ая дуунд хамаг амьтан хол ойроос хуран цугларчээ. Очир мэргэний гар дээр ус хийж өгдөг шивэгчин хүүхэн ус авахаар худаг дээрээ мөнгөн хувинтай ирээд тэр сайхан ая дуу чагнан чагнан зогссоор мөнгө хувингаа худагт живүүлж олон амьтны дунд уусан оджээ. Очир мэргэн шивэгчин хүүхнээ хүлээж хүлээж ядаад нэгэн түшмэл эхнэрээ хойноос нь илтээсэнд тэр түшмэл хүүхэн худаг дээр ирж сонсоогүй сайхан ая дуунд нь уяран чагнаж саатав гэнэ. Гэнэт түшмэл хүүхэн зорьж ирсэн хэргээ санаж усчин хүүхнийг олж дагуулаад буцаж ирэхэд Очир мэргэн авхай цухалдангуй харагдсанд дагуул хүүхэн нь:

	— Худгийн аман дээр нэгэн сонин сайхан эр хүн иржээ. Тэр эр үнэхээр үзэсгэлэн төгөлдөр хангарди хөлөглөжээ. Төмөр бишгүүрийг гэгэлзүүлэн уянгатай намбатай үлээх юм. Тэр аяыг нь хамаг амьтан уяран чагнаж, нахис нахис биелцгээж байна гэсэнд Очир мэргэн авхай «Өтөр түргэн дөрвөн шарга морь хөлөглө!» гэж зандрав. Очир мэргэн авхай дөрвөн шарга морио дөрвөн сайхан хүүхнээр жолоодуулаад Галдмаа хүүг үзэхээр бараалхан очив гэнэ. Галдмаа хүү Очир мэргэн авхайг дөрвөн сайхан хүүхнээр жолоодуулсан өнгө зүс хосолсон жавхлант дөрвөн шарга морь хөллөн айсуйг үзээд хангардидаа сууж нисэн явсанд Очир мэргэн авхай:

	— Тэр зүг туун давхигтун! гэжээ. Галдмаа хүү сүр дээр сүр, жавхаа дээр жавхаа нэмэн төмөр бишгүүрээ гэгэлзтэл үлээн үлээн нисгэн явтал Очир мэргэний дөрвөн шарга морь сульдаад зогсоход Очир мэргэн авхай:

	— Залуу сайхан ах минь түр саатна уу? Золгож мэндэлье гэсэнд Галдмаа хүү:

	— Та бүхэн жаргалтай хүмүүс жаргалаа хөөж эдлэгтүн!

	Би зовлонтой хүн зовлонгоо гүйцээх гэж явна билээ гэхэд Очир мэргэн авхай:

	— Танд ямар зовлон байна вэ? Түүнээ өршөөж айлтгана уу? сонсъё гэсэнд Галдмаа

	— Эрт дээр төрөлдөө алтан ооно, шаргачин хоёр байжээ. Бид Хөх нуурын хөвөөнд ус өвстэй гэж сонсоод бэлчээрлэж идээшлэхээр одсон юм. Тэгээд Хүдэр мэргэн хөх торгон урхи тавьсан байжээ. Хүдэр мэргэн хашхирч бархираад ирэхийг үзээд алтан ооно би урхинд орж шаргачин дүүлэн гарчхаад шүдээр хаз! Хөлөөрөө тийр гэхэд би тэр үгэнд хүч авч урхи таслан гарч билээ. Дараа нь улаан нуурын хөвөөнд ус өвс элбэгтэй байна гэдгийг сонсоод тийшээ очсон чинь Улаадай мэргэний тавьсан улаан торгон урхинд урьд нь хаширсан алтан ооно би оролгүй гарч шаргачин урхинд орсон юм. Тэгээд урхинд орсон шаргачин надад хандаж «Ачлал халамжгүй яасан хачин хань ижил вэ? Чи магтаал, ерөөл шившиж, сүр сүлд, хүч чадлыг минь нэмээч!» гэхлээр алтан ооно би «Чамтай адилхан шивэгчин эм над дахиад олдоно» гэж хэлчхээд би тоглож дүүлэн одсон билээ. Гэвч одоо түүнийг минь гүйцэх, тийм сайн хань ижил олдохгүй байна гээд гиюүрэн, гунигтай уян аялгуу төмөр бишгүүрээр үлээсэнд Очир мэргэн авхай:

	Эр нөхөр та түр азнаж саатна уу? Учран золгож учир явдлаа ярилцъя гэсэнд Галдмаа хангардиа газардуулан буулгаж Очир мэргэн авхайтай учран золгож учир явдлаа мэдэлцээд урьд төрлөө санагалзан халамжит амраг янагууд болж Төвшин хаан Галдмаа орчлонгийн сайхан Очир мэргэн авхайтайгаа, албат иргэдээ жаргуулан хан гэх ханиад, тон гэх томуугүй амар сайхан жарган суужээ. 

	 

	
СОБСИД ХҮҮГИЙН ТУУЖ

	Эрт урьд цагт Собсид гэдэг хүү байжээ. Собсид хүүг инээх тоолон ам, хамар ховроос нь шүр сувд асгардаг гэнэ. Собсид хүү эзгүй ээрэм цагаан талд ганц гэрээрээ сууна. Гадагшаа юманд явахдаа биеэ шар бодонд хувилгана.

	Собсидийг хаан нэгэн удаа дуудуулсан боловч, очсонгүй гэнэ! Хоёр дахь удаагаа Собсидийг хаан дуудуулсан боловч очсонгүй. Хаан гурав дахь удаагаа дуудуулж гэнэ. Тэгэхлээр Собсид, хаан хүн гурван зарлигтай, харцага шувуу нэг шүүрлэгтэй юм гэнэ билээ. Намайг дуудуулсаар байтал ирсэнгүй гээд ял тулгаж болох юм гэж санаад морио эмээллэж байтал эхнэр нь:

	— Хаашаа явах гэж байна хэмээн асуусанд Собсид:

	— Хааныд очно гэсэнд эхнэр нь:

	— Та хол газар очих гэж байна зургаа зурж өгөөрэй гэжээ. Собсид гэртээ орж зургаа зурж авгайдаа өгчхөөд морио унаад хааны руу явжээ. Сурсан заншлаараа Собсид замд гараад шар бодон болон хувилжээ. Замд нь хацар дээрээ сорвитой хар улаан залуу дайралдаж, тэр залуутай мэндлээд:

	— Хаанаас хаа хүрч явааг асуухад тэр залуу: 

	— Би Собсид гэдэг айлд очих гэж явна. Эхнэр нь миний танил юм гээд цаашаа явахад нь Собсид торгон утсанд хувилаад залуугийн морины сүүлд наалдан буцаад хамт явжээ. Залуу Собсидийнд орж архи ууж найрлан сууж, байгаад Собсидийн зургийг авч үзээд «Бүлтгэр сайхан нүд чинь энэ үү, хараацайн жигүүр сахал чинь энэ үү, инээх тоолон шүр сувд асгаруулдаг хамар ам чинь энэ үү» гээд шөвгөөр хатгаж байна гэнэ. Энэ бүгдийг Собсид үзэж сонсчхоод хийсэн гарч мориндоо мордоод хааны руу явж хааныд очжээ. Хааныхан Собсидийг инээлгэх гэж найр хийж зочлон хүндэлж гоо охид биелэн бүжсэн боловч Собсид ер инээсэнгүй гэнэ. Хаан хатан хоёрын биелэх ээлж болжээ. Хаан биелж байгаад хар булган дээлийнхээ ханцуйгаар хатнаа шүргэж орхисонд хатан өдөр шөнөгүй уйлан хайлж Собсид бүр ч инээсэнгүй гэнэ. Хаан Собсидийг инээсэнгүй гээд үүдэндээ суулгаж хар модоор хийсэн багана унуулаад хаяжээ.

	Шөнө дунд хааны хатан гэрээсээ гарч ирэхэд хааны үхэрчин өвгөн аргалын дэргэдээс босон ирж:

	— Одоо хүртэл гарч ирдэггүй яасан амьтан бэ? Чамайг хүлээсээр хөлдөж үхэх шахлаа гээд хоёр алд модыг хоёр гардан барьж хааны хатныг толгой дундуур нь цохисон боловч хатан ер уйлсангүй. Үүнийг үзээд Собсид эм хүн ийм зантай юм даа гэж бодон инээд алдаж Собсидийн амнаас шүр сувд цувж газар асгарчээ. Хаан элч нартаа:

	Тэр муу нохойг чирээд ир нааш нь. Үдэш найран дээр инээлгэх гэж хэчнээн түвэг удлаа. Одоо инээж байгааг нь хараач! Муу золигийг цаазлах юм гэсэнд элч нар Собсидийг чирч авчирчээ. Собсид өгүүлсэн нь:

	— Хаан, би танд цөөн үг хэлье гэсэнд хаан:

	— Тэг гэжээ. Собсид өгүүлсэн нь: 

	— Миний инээхгүй байдгийн учир нь ийм юм. Намайг танай руу ирж явтал хацар дээрээ сорвитой хар улаан залуутай би уулзлаа. Чи хаана очих гэж явна гэхэд тэр залуу:

	«Собсид хүү хааныд очих гэж гарсан сурагтай. Би Собсидийн эхнэртэй танил юмаа. Тэгээд Собсидийнд эзгүйгээр нь очих гэж явна» гэлээ. Тэгээд тэр залуу манайд очиж морины минь хашаанд морио уячхаад миний зургийг аваад «бүлтгэр сайхан нүд чинь энэ үү, хараацайн жигүүр сахал чинь энэ үү» гээд миний зургийг шөвөгдөн цоолж байлаа. Тэгээд миний уур хүрэв. Бас танайд ирсэн хойно таны хатан биелэн наадаж байтал таны хар булган дээлийн ханцуй хатанги шүргэж хатан тань өдөр шөнөгүй уйллаа. Өнгөрсөн шөнө дунд таны хатан гэрээсээ гарч иртэл үхэрчин өвгөн нь тосож очоод: «Одоо хүртэл гарч ирдэггүй яасан амьтан бэ? Аргалын ёроолд хүлээсээр байгаад даарч хөлдөж үхэх дөхлөө» гэж өгүүлээд хоёр алд модоор хатны тань толгойн хооронд цохисон боловч хатан ер уйлж нулимс гаргасангүй. Эхнэр хүн гэдэг ийм зантай юм даа гэж санаад би инээчих вэ гэсэнд хаан Собсидийн амийг хэлтрүүлж хуурамч муу эмсийг алъя гэж шийджээ. Тэгээд Собсид хүү хаан хоёр, хоёр эхнэрээ алаад цаашаа явж байтал бөгтөр нуруутай улаан нүдтэй нэгэн өвгөн авдраа үүрээд дан шар толгойтой мянган хонь хариулж явна гэнэ. Собсид, хаан хоёр, өвгөний дэргэд хүрч ирээд:

	— Өвгөн, таны авдарт юу байгаа юм бэ? гэсэнд өвгөн өгүүлсэн нь:

	— Хаан, Собсид хүү хоёр гэж нэг гайтай хоёр дайсан эм хүн болгоныг хүйс тэмтэрч явна гэж сонслоо. Тэгээд тэднээс айгаад муу эмгэнээ авдарлаад үүрч явна би гэсэнд хаан, Собсид хоёр авдрыг нь булааж аван эмгэний нь алаад цаашаа явав гэнэ. Тэгээд цал буурал толгойтой өвгөн тэр хоёртой уулзжээ. Өвгөн тэр хоёроос:

	— Та хоёр юу хийж яваа хүмүүс вэ? гэсэнд Собсид, хаан хоёр өөрсдийнхөө эхнэр үнэнч биш зан гаргаж эхнэр хүний журамт ёс алдсан учрыг өгүүлсэнд цал буурал толгойтой өвгөн хэлсэн нь:

	— Та хоёрт би нэгэн үлгэр хэлж өгье гээд өгүүлсэн нь: «Урьд цагт орчлонгийн сайхан хүү, орчлонгийн сайхан хүүхэн хоёр уран, хурдан шалмагаа шалгалцахаар хүү нь долоон утастай домбор хоёр нарны хооронд хийх, хүүхэн нь ерэн есөн залаатай уут өглөөний наран гарахаас үдшийн наран шингэх хооронд хийцгээх болжээ. Ингээд хүү болзоот хугацаандаа домбор хөгжмөө хийж дуусжээ. Охин нэг шаглаас дутуу байтал нар шингэх гээд байхаар нарыг туурганы захад хөшүүрэгдэн тогтоож барин байж уутаа дуусгасан юм байж. Үүнийг хүү бас сэм мэдчихээд нарыг хэмжээт хугацаанаасаа хоцорч жаргадаг гээд хаа зоогоос нь хоёр дөрөөн сур, нуруунаас нь хоёр дөрөөн сур зүсээд авчээ. Үүний учир орчлонгийн сайхан хүүг нар аваад явчхав гэнэ. Тэгээд нар: «Танай хүү мөрий маргаа тавьчхаад байтал нар намайг гэрийн туурганы захад алтан хөшүүргээр хөшүүрэгдэн болзооноос саатсан учрыг ололгүй зоогоос минь хоёр дөрөөн сур, элэг нуруунаас минь хоёр дөрөөн сур авсан юм. Түүнээ нэхэж би хүүг тань дээш нь барьж аваачив. Хүүгийнхээ төлөө хаа зоогоос хоёр дөрөөн сур элэгнээсээ хоёр дөрөөний сур зүсүүлж өгч чадвал хүүгийн тань буцааж өгч болно» гэж эцэг эхэд нь хэлүүлж гэнэ. Тэгээд эх эцэг хоёр нь наранд очоод хаа, зоо, элэг нуруунаасаа дөрвөн дөрөөн сур зүсэж өгч байгаад ёо гээд дуу алдсанд, «Та нар хүүгээ буцааж авч чадахгүй улс байна» гээд авсан арьсаа хаа зоо, нуруу, элгэнд нь нааж өгөөд буцаажээ. Тэгэхлээр орчлонгийн сайхан хүүхэн наранд очоод ганц ч удаа ёо гэж дуугаралгүй тэвчээрлэн сууж хаа, зоо нуруунаасаа хоёр дөрөөн сур авч өгөөд орчлонгийн сайхан хүүг нарнаас буулгаж ирж алтан шар уургаа хөхүүлэн өсгөсөн эх эцгийн гүйцэтгэж чадаагүй үйлсийг орчлонгийн сайхан хүүхэн гүйцэтгэж чадсан гэдэг. Тэгэхлээр та хоёр эмэгтэй хүмүүсийг яахин алж болох юм бэ? гэж цал буурал толгойтой өвгөн өгүүлэв гэнэ.

	Энэ үлгэрийг хаан, Собсид хоёр сонсоод 

	— Аа бид их буруу юм хийж байгаа юм байна гээд гэм буруугаа ойлгоод буцаж гэнэ.

	 

	
БУЖИН ДАВАА ХААН

	Эрт урьд цагт бум найман живэртэй, бурхан шарга морьтой Бужин Даваа гэдэг хаан эмгэн буурал эх, эрхийн чинээн энхрий Цагаан дүү, Балам Улаан дүүтэйгээ ам бүл дөрвүүл суудаг байжээ. Нэг өдөр Бужин Даваа хааны арван цагаан хуруу нь атгагдаад алаг зүрх нь хөөрөн булгилсанд ижил дундаа явсан бум найман живэртэй бурхан шарга морио хүрэл мөнгөн ногтоор ногтолж халиа мөнгөн хазаараар хүүхэн улаан уруулыг шүдэлж хавлуулан хазаарлаад, хөх бухын арьсаар хийсэн хүдэр суран цулбуураар хөтөлж гэрийнхээ гадаа авч ирээд таг болтол сойгоод, тасам болтол хантайраад гурамсан чөдрөөр нь чөдөрлөчхөөд гэртээ орж ирээд буурын толгойн чинээн гаансандаа ботгоны шилбэний чинээн соруул хийж буруу зөвгүй эргүүлж, гашуун хөх утаатай тамхи татчихаад Бум найман живэртэй бурхан шарга морио унаад дайлдах дайн, ноцолдох эр хайж хойд зүг гаран гүйлгэжээ. Бужин Даваа хаан хэсэг хэсэгтээ гүйлгээд, хэмжээгүй гүйлгээд явж байтал эзгүй ээрэм цагаан талд ор ганц цагаан өргөө үзэгджээ. Бужин Даваа хаан тэр өргөөн гадаа ирэн буугаад бурхан шарга морио таг болтол нь татаад тасам болтол сойж гурамсан чөдрөөр чөдөрлөчхөөд гэрт ороход, нэг хацартаа дүүрэн үстэй, хар улаан залуу орон дээрээ унтаж, өмнө нь нэг хүүхэн юм оёод сууж байна гэнэ. Бужин Даваа хаан

	— Бэргэн нь юм уу, юу нь юм бэ? Та гэрийн эзний оронцгоо сэрүүл гэсэнд хүүхэн хариу юу ч дуугарсангүйд Бужин Даваа хаан:

	— Эгч нь юм уу, юу нь юм бэ? Та гэрийн эзний оронцгоо сэрүүл гэсэнд хүүхэн юу ч дуугарсангүй. Бужин Даваа хаан

	— Гэрийн эзний оронцгоо сэрүүл гэсэнд хүүхэн:

	— Манай гэрийн эзэн, нөхөр маань одоо лав долоон өдөр, долоон шөнө унтана гэсэнд Бужин Даваа хаан:

	— Тэгвэл үүнийг чинь би сэрүүлье гээд гадаа нь гарч залуугийн унтаж буй тус газар очоод талд бэлчиж яваа хөх бухын цөс хагартал хашхирч орхисонд өрөөсөн хацартаа үстэй хар улаан залуу цочин босоод эхнэрээ өрөөсөн гартаа бариад гүйсэнд сандарсан эхнэр нь:

	— Би байна, би байна гэхэд хацартаа үстэй хар улаан залуу:

	— Өө, би ташуураа гээд чамайг бариад гүйжээ гээд тогтон тусан харж байгаад Бужин Даваа хааныг таниад эргэж ирж ярилцаж эхнэртээ:

	— Цай маш түргэн чана гэв. Эхнэр нь гэртээ ухас гэж ороод заг гэдэг түлээгээ түлж, зандан улаан цайгаа чанаж, малын сүүгээр сүлээд марлын тосоор амтлаад, дохиур иштэй шанагаар долоон мянга, нахиур иштэй шанагаар найман мянга самраад дуу гардаг цөгцөөр долоо найм аягалжээ. Бужин Даваа хааныг цай ууж дуусахаар хар улаан залуу:

	— Хаан, хаан учир явдлаа айлтгана уу гэсэнд Бужин Даваа хаан:

	— Хэт хол зорилго минь Тэнгэрийн Тавин Төгөөтэй биеэр барилдахаар явж байна гэсэнд хар улаан залуу:

	— Тэнгэрийн Тавин Төгөө баатартай долоон шөнө, долоон өдөр биеэр барилдаад дийлж чадалгүй буцаж ирлээ би. Хаан та чадахгүй байгаа гэж хэлсэнд Бужин Даваа хаан:

	— Хар улаан залуу чи хэдэн янзаар хувилж чаддаг вэ? гэсэнд хар улаан залуу:

	— Би долоон янзаар хувилж чаддаг гэв. Тэгэхлээр Бужин Даваа хаан:

	— Чи долоон янзаар хувилдаг бол би есөн янзаар хувилдаг гэсэнд:

	— Хар улаан залуу:

	— Эр хүнийг зорьсон үйлээс нь яаж буцаах билээ би. Хаан та зорьсон хэрэгтээ очиж мэдэгтүн. Бурхан шарга морио унаад Тэнгэрийн Тавин Төгөө баатрын тийш тавин гүйлгээд одогтун гэв.

	Бужин Даваа хаан гүйлгэж яваад харсан чинь Бужин Даваа хааны гэр зүглээд нэг нарийхан улаан тоосон босоод байжээ.

	Тэгэхлээр Бужин Даваа хаан мориндоо «Тэр тоосон жирийн нэг тоос биш, буцъя, харья. Нарийхан улаан тоосыг гүйцэхгүй бол дөрвөн туурайгаар чинь тахилын цөгц, дөрвөн хавиргаар чинь хэнгэргийн дохиур хийгээд мах шөлөөр чинь хурлын бандийг цатгана би гэсэнд морь нь хариу болгон:

	— Хаан минь, хаан минь нүдээ аниарай та гэсэнд хаан нүдээ аниад, анилаа гэж хэлтэл гэртээ дөхөж ирсэн байжээ. Бурхан шарга морь гурав ухасхийгээд баатар эзнийхээ гэрийн гадаа ирэхэд бурхан шарга мориндоо ус өвсийг нь тавьж өгөөд гэртээ орсон чинь Балам улаан баатар дүү, эрхийн чинээн энх цагаан дүү, эмгэн эх нь уйлцгаасан суужээ. Бужин Даваа хаан:

	— Муу ёртой золигууд вэ? Та нар. Намайг үхчихлээ гээд уйлцгааж байна уу? Яагаад уйлцгаав та бүхэн? гэхэд Балам Улаанбаатар дүү нь:

	— Тэнгэрийн Тавин Төгөөн ахлагч, элч ирүүлэх гээд байна гэв.

	Тэгэхлээр Бужин Даваа хаан:

	— Тэнгэрийн хааны элч юу гэж илгээсэн байна гэхэд: Балам Улаанбаатар:

	— Бужин Даваа хааныг алаад, бурхан шарга морь нь ид шидтэй юм бол дайнд унадаг хөлөг сайн унаагаа хийнэ, ид шидгүй юм бол айл саахалтаа хэсэж архи уудаг унаагаа болгоно. Балам Улаанбаатар дүү нь арга мэхтэй баатар юм бол дайнд дагуулдаг хүүгээ болгоно, арга ухаан муутай юм бол хотондоо хуцдаг барга нохой болгоно, эрхийн чинээн Энх цагаан дүүгээр чинь тугал хариулдаг нусгай бор хүүгээ, эмгэн эхээр чинь саальчнаа болгоно хэмээсэн гэсэнд Бужин Даваа хаан:

	— Тэгээд тэр элч хэзээ буцав гэхэд Балам улаан дүү нь:

	— Таныг ирэхийн өмнөхөн буцаж явлаа гэв. Бужин Даваа хааны уур нь хүрч өрц зүрх нь оволзож бум найман живэртэй бурхан шарга морио таг болтол татаад тасам болтол сойгоод гурамсан чөдрөөр чөдөрлөчхөөд гэртээ орж ирээд эхний авдраа онгойлгож далан таван товчтой дарцаг цагаан нөмрөгөө гаргаж ташааныхаа яс дагуулж өмсөөд таг яг тааруулав, дараах авдраас зуун хоног зуузайлсан түмэн хоногт улайдсан ширмэл ултай гутлаа гаргаад буйман цагаан хөлдөө өмсөхөд яг тав таарав. Дахиад дараах авдраас дөнөн шарын арьсаар дөрвөлж сүлжсэн, гунан шарын арьсаар гоёлж сүлжсэн гурав гарган мөнгөлсөн, хээ гарган хэрчимлэсэн саа гарган сагалдаргалсан хайрстай барс үлд ташуураа гаргаж баруун гартаа барьж хар Бямбын улаан шүүс дусалтал атгахад яг тав байжээ.

	Бужин Даваа хаан хамаг хувцсаа өмсчхөөд, Балам Улаанбаатар дүүдээ: 

	— Чадал минь хүрэхгүй бол гарч ир гэж хашхирна, тэр дуугаар гарч ирэхэд бэлтгэж, морио эмээллээд гэрийнхээ гадна хүлээж бай гэж хэлээд үүдээрээ шагайж байгаад мориноосоо:

	— Хүлэг морь минь таваа авав уу? гэхэд морь нь:.

	— Авлаа гэж хариулахад Бужин Даваа хаан:

	— Ямар хэвээр бэлэн болов? гэхэд хүлэг сайн морь нь:

	— Хурц дөрвөн сайхан туурайндаа хурд юугаан хураагаад сайхан биеэ сайр талдаа нь хураав гэжээ. Бужин Даваа хаан гэрээс гарч мориндоо мордоод:

	— Тэнгэрийн Тавин Төгөө баатруудын элч хүүг гэрт нь хүргэлгүй гүйцэж оч! Гүйцэж чадахгүй юм бол чамайг хүлэг морио гэж санахгүй гэж мориндоо хэлжээ. Морь нь:

	— Би харайхаараа харайя. Та хавчихаараа хавч. Хаан та хүрэл мөнгөн эмээлээсээ шувтраад унавал эзэн минь билээ гэж таныг эргэж би авахгүй гэв. Морь нь дороо гурав эргэж туйлчхаад аян замдаа эрүүгээрээ газар дөгнөн гүйлгэн явжээ. Хэсэг хэсэгтээ гүйлгээд хэмжээгүй гүйлгээд явсан чинь хоёр гар нь жолоогоо алдах шахан бадайраад хоёр хөл нь өвдөг тахимаараа сульдан алдарч Бужин Даваа хаан хүрэл мөнгөн эмээл дээрээ арай чарай тогтож арга ядрахдаа «тас тас» хөхөрч явжээ. Морь нь хаан эзнийхээ инээхийг сонсоод:

	— Хаан, хаан, та яагаад инээв?

	— Ай миний хөлөг сайн унаа хий хөлөг чи эр чадлаа үнэхээр гаргаж явна гэсэнд морь нь:

	Эзнийхээ таашаалд урам зориг нь улам нэмэгдэж Тэнгэрийн хааны элч хүүг гэртээ хариагүй байхад нь гүйцэж очжээ. Бужин Даваа хаан элч хүүг барьж хүлж хадчихаад Бужин Даваа мориндоо эргэж ирээд Тэнгэрийн хааны тийш тавин татан гүйлгэж очоод нэгэн өндөр цагаан гэрийн гадаа ирж буугаад бум найман живэртэй бурхан шарга морио хад болтол хантайрч, хайрцаг болтол сойчхоод ташуураа баруун гартаа бариад гэрт орж мэнд асуусанд амьтай хүн байхгүй юм шиг мэндийн хариу өгсөнгүй. Гэрийн хоймор талд Тэнгэрийн Тавин Төгөө баатрууд арз хорзоо ундаалж, хоол ундаа идэцгээж байна гэнэ. Бужин Даваа хаан ташуураа хугасалж бариад, гэрийн баруун хатавчинд цомцойн дув дуугүй суув. Гэтэл арван тав орчим настай банди алтан аягатай арз арай ядан даасаар орж ирэхэд Бужин Даваа хаан:

	— Алтан аягатай арз юугаан хэнд аваачиж өгөх вэ? чи гэсэнд банди: 

	— Тэнгэрийн Тавин Төгөөн ахлагч Бүс ноёнд аваачиж барина гэжээ. Бужин Даваа хаан ухас хийж, алтан аягатай арзыг бандиас булааж аваад уучихжээ. Аягатай арзыг нь булаагаад уучихаар Тэнгэрийн Тавин Төгөөн ахлагч Төгөө бүс:

	— Миний арав уудаг архийг нэг амьсгаагаар ганц уудаг хэн бэ? Алдуул төлөг үү? Тошсон бух уу? Чи гээд босон харайж Бужин Даваа хааныг чиглэн ирээд зодох гэсэнд Бужин Даваа хаан Төгөө Бүсийн хоёр хөлөөс шүүрч бариад гэрийн нь өрхөөр гаргаад чулуудчихжээ Төгөө Бүс шороогоо арилгаж малгайгаа барьсаар уурсан орж ирэхэд Бужин Даваа хаан:

	— Би сүргээсээ төөрсөн алдуул төлөгч биш, тошсон бух ч биш, Тантай аав ээжээсээ заяасан алтан биеэрээ барилдаж бяр тэнхээгээ гаргаж эр чадлаа үзэж байлдахаар яваа бум найман живэртэй бурхан шарга морьтой Бужин Даваа гэдэг би байна гэсэнд Төгөө бүс:

	— Үг шиг үг хэллээ чи өглөө үдэш гэрийн гадаа эр чадлаа үзэлцэх үү? Эзгүй ээрэм цагаан талд бяр тэнхээгээ шалгацгаах уу? гэсэнд Бужин Даваа хаан:

	— Эр хүн ээж аавын дэргэд төрж эзгүй ээрэм цагаан талд яс үсээ тавьдаг билээ. Миний бодлоор эзгүй ээрэм цагаан талд эр биеийн бяр чадлаа шалгацгаая гэжээ. Бужин Даваа хааны энэ үгийг сонсоод Тэнгэрийн хаад шар цоохор морьдоо эмээллэж эзгүй ээрэм цагаан тал тийш явж байгаад:

	— Байлдах газар ойртож байна. Тэр хүртэл уралдъя гээд Бужин Даваа хаантай Тэнгэрийн Тавин Төгөө баатрууд уралджээ. Гэтэл Бужин Даваа хааны морь хамгийн сүүлд хоцорсонд: Бужин Даваа хаан:

	— Ээ чааваас, бурхан шарга морь минь яагаад ингэж сүүлдэж хоцров чи? Ийм байж чи бид хоёр яаж дайнд ялах юм бэ? гэсэнд бурхан шарга морь нь хариу өгүүлсэн нь:

	— Хаан та хавчихаараа хавчигтун! Би өшиглөж хазахыг мэдье одоо та нүдээ аниарай гэсэнд Бужин Даваа хаан нүдээ хэсэг аниад харсан чинь Тэнгэрийн Тавин Төгөө баатруудын ар талд дөхөж очсон байлаа.

	Бурхан шарга морь нь:

	— Хаан, хаан та нүдээ дахиад аниарай гэсэнд Бужин Даваа хаан нүдээ хэсэг зуур аньж байгаад харсан чинь Тэнгэрийн баатруудын өмнө талд гарсан байлаа. Бужин Даваа хаан Тэнгэрийн баатруудыг угтаж цавчаад, ар биеэс нь хөөн цавчаад хоёр талаас нь хумин цавчаад саадаг туссаныг илэн цавчиж байгаад нэг харсан чинь Тэнгэрийн дөчин дөрвөн баатар үхэж дөрвөн чийрэг эр амьд үлдэж бурхан шарга морь нь сайхан дөрвөн хөл дээрээ арай ядан зогсоод байжээ. Бужин Даваа хаан Балам Улаан баатартаа:

	— Морь минь сульдаж чадал минь муудлаа, өтөр түргэн гарч ир гэж хашхирсанд Балам улаан баатар дүү нь:

	— Би одоо хүрнэ, намайг очтол ганц хоёрыг нь ч гэсэн үлдээж бай гэжээ. Энэ дууг Бужин даваа хааны бурхан шарга морь нь сонсож өндийн босоод ирэхээр Бужин Даваа хаан ид шид нь гүйцсэн бурхан шарга мориороо Тэнгэрийн баатрууд руу дайрч гурвыг нь ялж тэнгэрийн баатруудын отгон дүү Төгөө бүс амьд үлджээ.

	— Ус ууж өвс иддэг малыг би алаад яах вэ? Ээж ааваас заяасан эр чадал, ээм далаараа барилдъя гэсэнд Бужин Даваа хаан морио хөх довын өвсөнд, хүйтэн булгийн усны дэргэд чөдөрлөчхөөд Тэнгэрийн отгон дүү Төгөөбүстэй барилдахаар бухын арьсан өмдөө булчин талдаа бум найм эвхээд, тахийн арьсан шуудгийг тахим талдаа тавин найм эвхээд ухна шиг өрөөд, буур шиг шаваад тошсон бух шиг хөндөлдсөөр хавирга сүвээгээ нийлүүлээд хоёр сайн эр барилцаад авчээ. Хоёр сайн эр өвстэй газрыг халзартал, уул толгойг газартай тэгширтэл хоёр гурван өдөр хоног өнгөрөөж барилдаж бие биеэ эс дийлж ядан мууран нэг хоёр хоног амарч байгаад дахиж барилдъя гээд унтахаар хэвтэцгээжээ Тэнгэрийн баатруудын отгон дүү Төгөөбүсийг унтмагц Бужин Даваа хаан Төгөөбүсийг магнай нь шар арьснаас тавгийг нь шар арьс хүртэл шинжлээд үзвэл Төгөөбүсийн хавирганы толгой үе үгүй, хар маханд нь зааг үгүй байжээ. Төгөөбүс сэрээд Бужин Даваа хааныг магнайны нь шар арьснаас тавгийг нь шар арьс хүртэл шинжлээд үзвэл Бужин Даваа хааны хавирганы нь толгой үегүй хар маханд нь зааггүй, баруун бөөрөндөө чигчий багтах нүхтэй гэж шинжилжээ. Төгөөбүс орондоо эргэж хэвтээд маргааш өглөө босож барилдъя. Тэгэхдээ Бужин Даваа хааны баруун бөөрний харалдаа нүхнээс өлгөж бариад дийлэх юм байна гэж боджээ. Төгөөбүс өглөө эрт босоод Бужин Даваа хаантай барилдаж гарав гэнэ. Төгөөбүс Бужин Даваа хааны баруун бөөрний харалдаа нүхэнд нь гараа оруулж барьж аваад Бужин Даваа хааныг газар унагааж дээр нь мордчихоод:

	— Одоо чамд ямар арга ухаан байна? Гомдол зовлонгоо тооч! гэсэнд Бужин Даваа хаан:

	— Нас залуу, цус шингэн цагтаа сурсан гурван эрдэм бий гэхэд Төгөөбүс:

	— За тэр эрдмээ гарга! гэжээ. Энэ үгийг сонсоод Бужин

	Даваа хаан газрын өвсийг тоолон булгихад гавшгай сайндаа Төгөөбүс тороод тогтож гэнэ. Тэнгэрийн одыг тоолон тоолон булгихад төвшин төлөв ухаанаараа Төгөөбүс тороод тогтов гэнэ. Бужин Даваа хаан ээж ааваа дурсан дурсан булгихад Төгөөбүсийн эр чадал нь сулран суларсаар үсрэн ойчиход Бужин Даваа хаан дээр нь гарч суугаад Төгөөбүсээс асуусан нь: 

	— Арга чадал чинь барагдав уу? Гомдол зовлонгоо тооч! гэсэнд Төгөө бүс хариу:

	— Бага байхдаа сурсан гурван эрдэм бий юм сан гэхэд Бужин Даваа хаан: 

	— Тэр сурсан эрдмээ гарга! гэсэнд Төгөөбүс тэнгэрийн одыг тоолон тоолон туулихад Бужин Даваа төвшин төлөв хаанаараа хаан торон тогтоход, газрын өвсийг торлон тоолон туулихад гавшгай сайнаараа тогтон торсон боловч Бужин Даваа хаан тэнгэрийн отгон Төгөөбүсийг махийг нь мах чигээр нь тээрэмдээд ясыг нь яс чигээр нь тээрэмдэн цавчиж алчхаад бурхан шарга морио аваад алсын замдаа гарч дайснаа дарсандаа санаа амран өвстэй довд бурхан шарга морио чөдөрлөж тавьчхаад хэвтэж байтал Балам улаан баатар дүү нь хүрч ирээд хэлсэн нь:

	— Хоёр нэгийг нь үлдээгээч гэж би хашхирсан боловч. Та юу ч үлдээсэнгүй гэхэд Бужин Даваа хаан:

	— Энхрий чамайг ирэхийг хүлээж суух завсар тэр чинь намайг алах гээд байсан юм. Чамайг хүлээж ядаад арай хийж түүнийг би ялав гэжээ. Хоёр сайн баатар амарч хэвтээд цааш явахаар товложээ. Бужин Даваа хаан унтаж, Балам улаан баатар нь унтаагүй байжээ. Гэтэл дээд тивийн харцага шувуу, доод тивийн цахлай шувуу хоёр хоорондоо хэрэлдэж сонстжээ.

	Тэр хэрүүл нь цах шувуу:

	— Энэ ертөнцөд Бужин Даваа хаан сайн гэхэд харцага шувуу:

	— Олон хүн алснаараа л алдаршсан сайн юм биз, наран гарах зүгт туулайн чинээн морьтой, тохойн чинээ биетэй Туунги хар баатар гэж бий. Дэрийнхээ шугуйд аюуш тамтай тэндээ өдрийн долоо найман хүүхэд авч живүүлдэг гэжээ.

	Цах, харцага хоёр ингэж ярилцчихаад салаад явжээ. Энэ үгийг Балам улаан баатар сонсоод Бужин Даваа хааныг сэрүүлээд: «Дээд тивийн харцага шувуу, доод тивийн цах шувуу хоёр хэрэлдлээ. Дээд тивийн харцага шувуу наран гарах зүгт туулайн чинээн морьтой тохойн чинээ биетэй Туунги хар баатар дэрийнхээ шугуйд аюуш тамтай. Тэр тамдаа өдрийн долоо найман хүүхэд авч живүүлдэг гэж ярилцлаа» гэжээ. Энэ үгийг сонсоод Бужин Даваа хаан хэлсэн нь:

	— За тэгвэл тэр Туунги хар баатартай очиж уулзаад эд бодийг нь хийе гэж ярилцаад хоёр баатар эр наран гарах зүг гүйлгэн явжээ. Гүйлгэн явсаар нэгэн их эзгүй ээрэм цагаан тал хөдөөд том цагаан гэр байхыг үзээд тэр гэрт очиж хоол унд идэж ууя гээд тавин гүйлгэж очоод гэрт орж мэнд усаа мэдэлцээд өтөр түргэн цай унд хийж өгөөч гэхэд хоёр хүүхэн яаран босож хоол унд бэлтгэж замын хоёр баатар эрийг дайлж ундлаад: 

	— Хаан, хаан ундандаа ханаж, хоолондоо цадсан бол явдал учир, хэрэг зоригоо айлтгана уу? гэсэнд Бужин Даваа хаан: 

	— Бид хоёр, наран гарах зүгт байдаг туулайн чинээ морьтой, тохойн чинээ биетэй Туунги хар баатартай учирч дарах гэж явна гэж хэлээд:

	— За явцгаая гээд аян замдаа гарахад хоёр хүүхэн өгүүлсэн нь: 

	— Ах ноён баатар нар минь дайснаа дараад буцах замдаа манайхаар ирээд яваарай гэсэнд Бужин Даваа хаан:

	— Бид буцахдаа заавал танайхаар ирнэ. Бид хоёрын санасан санаа, бүтэх үйлсийг ерөөж байгтун! гээд явжээ.

	Хэсэг хэсэгтээ гүйлгээд хэмжээгүй олон хоног гүйлгэж явсаар Туунги хар баатрын харуул хардаг толгой дээр хүрч ирээд морио сойчхоод амарч хэвтэж байгаад унтжээ. Тулайн чинээ морьтой, тохойн чинээ биетэй Туунги хар баатар:

	— Харуул хардаг толгой дээр минь бараан харагдаад байна, юу байгааг үзээд ир! гээд хоёр хүү давхиулжээ. Тэр хоёр хүү тэнд очоод буцаж ирээд хэлсэн нь:

	— Аяа ямар хүнээс гарсан үр сад тийм сайхан зүслэг гоё байдаг юм бол! Ямар гүүнээс гарсан унага нь тийм сайхан өнгөлөг байдаг юм бол! Нүд халтираад харж болох биш гэсэнд Туунги хар баатар хариу хэлсэн нь:

	— Хүнээс илүү сайхан хүн, хүнээс ондоо хүн гэж байх уу даа?, үзэж харж болохгүй байх нь ч юу билээ!Та хоёр худал хэлж байна гээд хоёр хүүг барьж аваад дэрийнхээ шугуйд байгаа аюуш там руу шидэж орхижээ. Тэгээд дөрвөн хүүг илгээж тэнд юу байгааг очиж үзээд ир гээд явуулав гэнэ. Тэр дөрвийг буцаж ирэхээр Туунги хар баатар юун хүмүүс, ямар хэргээр явна гэнэ гэхэд дөрвөн залуу:

	— Аяа үнэхээр сайхан эрчүүд, үнэхээр сайхан хөлөг морьд байна. Сүр хүч, өнгө жавхаанд нь нүд халтираад харж ярилцаж болсонгүй гэхэд Туунги хар баатар:

	— Аяа хүнээс илүү хүн байх уу? Хүнтэй хүн яагаад учирч, явдал учрыг асууж болохгүй байх билээ? Та нар худал хэлж байна гээд дөрвөн хүүг аюуш там руугаа шидчихжээ.

	Гэтэл орно гэснээрээ ордог, гарна гэснээрээ гардаг, гялгар гэзэгтэй, цүдгэр гэдэстэй хоёр нүд нь сорвитой банди хүрч ирээд:

	— Би очиж хараад мэдээд ирье? гэхэд Туунги хар баатар:

	— За өтөр түргэн яваад үзэж мэдээд ир! гэсэнд банди явжээ. Банди хүрч очоод хоёр баатар эрийн тавгийг нь шар арьснаас магнай нь шар арьс хүртэл шинжлээд Бужин Даваа хаан арвин их хүч чадалтай Балам улаан баатар түүнээс илүү хүчтэй юм байна гэж мэджээ. Банди буцаж ирээд Туунги хар баатарт:

	Хүн хүнээс хүч чадлаар илүү төрсөн агуу их хүчтэн хоёр эр байна. Та, тэр хоёр хүчтэн эртэй эр чадал бяр хүчээ үзэлцээд дэмий биз ээ? гэсэнд Туунги хар баатар:

	Хүн хүнээс илүү, хүзүү сээрээр давуу хүн гэж хаанаас байх юм бэ? Яагаад дийлж болохгүй байх билээ? Яагаад ингэж хэлнэ вэ чи? гээд муу бандийг аюуш тамдаа живүүлжээ, Тэгээд туулайн чинээ морьтой тохойн чинээ биетэй Туунги хар баатар морио унаж нум сумаа агсан гүйлгэж ирээд Бужин Даваа хааны толгойн орой дундуур жаран найман үлдээр дараад орхисон нь Бужин Даваа хаан:

	Туунги хар баатар чи хүрээд ирэв үү? гээд ач тач барилдаад хангал цагаан ташаагаараа хүрэлцэн барилцаад Бужин Даваа хааныг Туунги хар баатар дийлэхийн даваан дээр Балам улаан баатар унтсан нойрноосоо сэрж Туунги хар баатрыг Бужин Даваа хаантай хамжилцан ялаад, ясыг нь ясаар, махыг нь махаар ялган есөн тохой гүн газар ухаж булчхаад, туулайн чинээ морийг нь алж хоёр гурван анги хийчхээд аюуш тамд нь хүрч ирж тэнд зовж, ядарч байсан олон амьтныг тамаас гаргачхаад гаргүйд нь гар оруулаад, нүдгүйд нь нүд оруулаад, хөлгүйд нь хөл оруулаад гэр гэрт нь явуулжээ. Туунги хар баатрын аюуш тамд зовж ядарсан олон хүн хоёр сайн баатар эрд гялайж цайснаа өгүүлээд харьцгаав гэнэ. Хоёр баатар эр орон нутагтаа буцах замдаа нөгөө хоёр хүүхнийд ирж дүүг нь Бужин Даваа хаан, эгчийг нь Балам улаан баатар гэргийгээ болгож аваад буцаж ирж аймаг албатаа цуглуулж их хурим найр долоон долоо дөчин есөн хоног хийчхээд Тэнгэрийн Тавин Төгөө баатруудын албат иргэдийн нутагт Балам улаан баатар, Бужин Даваа хаан хоёр орж Балам улаан баатар Тэнгэрийн Тавин Төгөөн албатыг эзэлж хаан суугаад Бужин Даваа хаан нутаг хошуундаа ирж амар сайхан жаргав.

	 

	
ГЭСЭР БОГД ХААН

	Эрт урьд цагт сая хүрсэн отог албаттай бум хүрсэн адуутай, нэг нэг хүүтэй хоёр хатантай нэгэн цэцэн хаан байжээ. Хаан нэгэн удаа отог албат, адал малаа эргэж яваад гэгээнд нь үйл оёж болмоор, гэрэлд нь адуу манаж болмоор өнгө жавхлан төгс хоньчин охинтой дайралджээ.

	Хаан гэртээ буцаж ирээд элч илгээж өнөө үзэсгэлэнт охиныг дуудан авчирч хатнаа болгов гэнэ. Олон жил өнгөрч байтал бага хатан амаржих болжээ. Бага хатныхаа амаржихыг хаан хүлээж гэртээ орж гарч явтал хоёр том хатан нь:

	— Хаан хүн, эхнэр хүнийхээ амаржих ажилд оролцдоггүй юм гэсэнд хаан морио унаад адуу өөдөө довтолгон оджээ. Бага хатан нь хүүхдээ гаргах гэж их л зовж байтал «Ээж, ээж малгайгаа авагтун! Би дээр тэнгэрт хаан болох учиртай, таны оройгоор гарна, миний нэр Зэс-Шихэр гэж гэдэс дотроос хэлэх нь сонсогдов. Хатан малгайгаа авсан чинь бага хатны толгойн оройд их солонго татаж байснаа гэрийн нь тооноор гарч замхран одохыг хоёр их хатан үзжээ. Бага хатан бас дахиад л нярайлах төлөв үзүүлэн зовж гарав гэнэ. Гэтэл гэдэс дотроос нь «ээж, ээж хоёр сугаа өргөгтүн! Би хоёр эгчтэй» гэхээр эх нь сугаа өргөсөн чинь хоёр их солонго үзэгдэж байгаад гэрийн тооноор гараад замхран арилахыг хоёр их хатан үзэж сонсжээ. Бага хатан бас л амаржсан шинжгүй өвдөж зовоод байжээ. Гэтэл гэдэс дотроос нь «ээж, ээж, би хүн хэвээрээ гарна. Өөрийнхөө орон нутгийн хаан болъё» гээд нэгэн хүү төржээ. Хоёр их хатан «бага хатнаас гарсан энэ хүү өсөж өндийхөөрөө бидний хоёр хүүхдийг яаж ч мэднэ, иймд нялх нялцгай дээр нь нэхийд цуглаад хонины хэвтэрт хаяулъя» хэмээн үгсэж зарцаараа уг санаагаа гүйцэтгүүлэв гэнэ. Үдэш хаан ирээд:

	— За хүү юу, охин юу гэхэд хоёр их хатан нь:

	— Чиний энхрий хайртай бага хатнаас чинь нэгэн гөлөг гарлаа гэхэд хаан ихэд уурсаж:

	— Бага хатны эзгүй хээр хоёр модны завсарт аваачиж хаягтун, зэрлэг ангийн идэш болог! хэмээн зарц нартаа тушаажээ. Хааны зарлигаар бага хатны хүзүүнд тэрэг зүүгээд хээр хаяжээ. Хаан хоёр хатантайгаа амар сайхан сууж байжээ. Нэгэн өдөр хоёр хатан нь:

	— Хонины хэвтэрт хаяулсан нөгөө хүү хэрхсэнийг мэдээд, ир хэмээн зарц нараа явуулжээ. Зарц нар очоод үзвэл нөгөө хүү, хонь хөхөөд амьд мэнд байна гэнэ. Зарц нар буцаж ирээд

	— Тэр хүү тань амьд байна гэсэнд хоёр хатан уурсаж:, 

	Тэр муу хүүг үхрийн хэвтэрт аваачиж хаягтун гэсэнд зарц нар хүүг үхрийн хэвтэрт шилжүүлэн хаяжээ. Хэсэг хугацаа өнгөрөөж байгаад хоёр хатан нөгөө хүү хэрхсэнийг мэдээд ир гэж зарцаа явуулжээ. Зарц нар хүрч ирээд харсан хүү үхэр хөхөөд байжээ. Зарц нар:

	— Нөгөө хүү амьд байна гэсэнд хоёр хатан ихэд уурсаж: Тэр муу хүүг адууны бэлчээрт аваачиж хая, адуу гишгэж алаг! гэжээ. Хүүг барьж аваачаад адууны бэлчээрт хаяжээ. Нөгөө хүү гүү хөхөөд өсөж өндийж байв гэнэ. Адууч нар хүүг олоод сэм авч ирж өсгөжээ. Хүү долоо найман нас хүрч хааны тугалчин болов гэнэ. Хааныхан тугалчнаа нусгай хүү гэж дууддаг болжээ. Хааны хоёр хүү, тугалчин нусгай хүүтэй үерхэж наадна. Нэгэн өдөр хааны хоёр хүү, нусгай хүү гурвуулаа тугал хариулж яваад нусгай хүү:

	— За миний гэдэс өлсөж байна. Энэ тугалуудаас нэгийг нь алж идье гэсэнд хааны хоёр хүү:

	— Биднийг тугал алж идлээ хэмээн аав зодно, тэгж болохгүй гэжээ. Нусгай хүү:

	— За та хоёр эх, эцэгтэй учир гэдэс өлсөхгүй байлгүй яах вэ? Би өнчин хүн миний гэдэс өлсөж байна. Би нэг тугал алж иднэ гээд нэгэн тугал барьж алаад арьсыг нь битүүгээр өвчиж махыг нь шорлон шарж идчихээд ясыг нь цуглуулж арьсанд хийж орхисон чинь нөгөө тугал ижил өөдөө мөөрөн гүйгээд явахыг хааны хоёр хүү ихэд гайхан харжээ. Үдэш гурван хүү тугалаа тууж ирчхээд хааны хоёр хүү хаан эцэгтээ:

	— Аав, аав энэ нусгай чинь нэгэн тугал алаад шарж идлээ. Тэгээд алсан тугалынхаа арьсанд ясыг нь цуглуулаад хийчихсэн чинь нөгөө тугал мөөрөн гүйж ижил дундаа орлоо гэсэнд хаан, хоёр хүүгээ худал өгүүлэв хэмээн загнажээ. Хоёр хүү:

	— Бид худал өгүүлсэнгүй. Яг ийм явдал үнэхээр болсон билээ гэсэнд хаан:

	— Маргааш та хоёр хамт яваад хэрэв тугал дахин алж идээд босгож тавивал уг тугалыг нь сүүлийг огтолж орхи гээд нэгэн хутга өгчээ. Маргааш нь Нусгай хүү:

	— За нэг тугал алж идье. Миний гэдэс өлсөж байна гэсэнд хааны хоёр хүү:

	— Аав загнана гэхэд Нусгай хүү:

	— Миний гэдэс өлсөж байна хэмээх өгүүлэн нэгэн тугал шийрдэж бариад алж битүү өвчиж махыг нь шарж байх хооронд хааны хоёр хүү тугалын арьсны сүүлийг тайрчихжээ. Нусгай хүү махаа идэж дуусаад ясыг нь цуглуулж арьсанд нь хийгээд орхисон чинь тугал босон харайж мөөрсөөр ижил өөдөө гүйжээ. Үдэш хааны хоёр хүү тугалын сүүлийг эцэгтээ өгч: 

	— Өнөөдөр нусгай бас нэг тугал алж идчихээд ясыг нь цуглуулж арьсанд нь хийж орхисон чинь тугал босон харайж, мөөрсөөр ижилдээ гүйж орлоо. Бид сүүлийг нь тайраад авч ирлээ хэмээн тугалын сүүлийг эцэгтээ үзүүллээ. Хаан хатандаа хэлсэн нь:

	— Энэ нусгай хүүг, миний хоёр хүүтэй хамт алтан аяганаас хооллож байгтун! гэхэд хоёр хатан «энэ муу нусгай хүүд алтан аягаар хооллох ямар учиртай юм бол, хорлоод алж орхиё» гэж ярилцаж хор буцалгаад аяганд нь хийгээд тавьжээ. Нусгай өдөржин тугал хариулж яваад үдэш буцаж ирэхэд нь хоол унд ер өгсөнгүйд:

	— Над яагаад хоол унд өгөхгүй байна? Би өдөржин тугал хариулж яваад ирлээ гэхэд:

	— Хаан чамд алтан аягаараа хоол өг гэсэн юм гээд алтан ! аягатай хор авч өгчээ. Нусгай алтан аягатай хор аваад:

	— Хоол юм бол ходоодонд тогтох болтугай, хор биш юм бол хөлийг минь тавгаар гарах болтугай! хэмээн шившиж явган сууж алтан аягатай хорыг уучхав гэнэ. Гэтэл Нусгайн хоёр хөлийн тавгаас хоёр авгай гарч гүйжээ. Үүнийг хоёр хатан үзчихээд энэ хүүг хорлож ер чадашгүй юм байна гэж шийдээд дув дуугүй байх болов гэнэт. Нусгай өсөж торниж байлаа. Хаан нэгэн удаа:

	— За би хөгширч байна. Хүүхдүүдээ газар орон, мал хөрөнгөө үзүүлж зааж өгнө гээд хамгийн том хатныхаа хүүг дагуулан явжээ. Тэр хүү нэгэн ацтай мод үзээд:

	— Аав аа энэ ацтай модонд би ус хийж тоглоё хэмээснийг хаан сонсоод «энэ хүү ухаан муутай хүү болох нь ээ» гэж боджээ. Маргааш нь хоёрдугаар хатныхаа хүүг дагуулж явжээ. Тэр хүү нөгөө ацтай модны дэргэд хүрч очоод:

	— Аав аа энэ ацтай модонд би ус хийж тоглоё гэхийг хаан сонсоод «энэ хүү ухаантай сайн хүн болохгүй нь дээ» гэж мэджээ. Дараа өдөр нь хаан, Нусгайг дагуулж явжээ. Нусгай хаантай хамт явж байгаад энд тийм юм босгож байгуулбал сайн юм байна. Тэнд мод суулгаж тариа таривал тохиромжтой юм, тэр нутаг малын бэлчээр юм хэмээн ярьж явтал хаан гэнэт мориноосоо унаж амьгүй мэт хэвтэхэд Нусгай:

	— Эхтэй хоёр хүү ч яах вэ ээжээ дуудаж ирээд л энэ хааныг босгоод авах юм биз. Өнчин би хэнийгээ ч дуудаж даллах билээ. Эх минь ургаа модны хөндийд байдаг. Хөлөг минь хүчтэй биш. Хаан хүнийг ингэж хаяж яахин болох билээ гээд өвс шарилж тасалж цуглуулж амь шимгүй хааныг тойруулж овоолоод хааны цогцыг чандар болгоё хэмээн шатаасанд хаан үсрэн босоод. Нусгай чи юу хийж яаж байгаа чинь энэ билээ гэжээ. Нусгай өгүүлрүүн:

	— Би таныг нас баржээ гэж бодов, надад бүү уцаарлагтун! гэсэнд хаан инээж:

	— За, чи зоримог, ухаантай, сэргэлэн сайн хүн байна гээд хоёулаа буцаж иржээ.

	Тэгээд хаан «энэ хүүг сайн ажиглаад үзвэл миний бага хатантай тун адилхан мэт. Түүний хүү биш биз» гэж бодож хаан хол ойрын юманд явахдаа мал хөрөнгө, нутаг албатаа Нусгайд захиж үлдээдэг болов гэнэ. 

	Нэгэн өдөр нэгэн баян хааны охины хурим болох гэж байна гэхийг сонсоод Цэцэн хааны ах дүү гурав морио тохоод баяр ёслолын байдлаар хувцаслан гарч Дорж гэдэг хааны охины баян хуримд хүрчээ. Тэнд очсон чинь Дорж хааны хурдан охиныг гүйж гүйцэх их мөрий эхэлж байжээ. Тэгээд хэн тэр охиныг хөөгөөд гүйцэж барьсантай охин ханилан суух юм гэнэ гэж байжээ. Тэр хүүхэн хурднаас гадна үнэхээр үзэсгэлэн төгөлдөр гоё хүүхэн гэнэ. Хааны охины төлөө гурван өдөр мөрийцөн тоглох ажээ. Хаад, ноёд, эрэлхэг зоригт шонхор баатрууд хааны охинтой бүтэн хоёр өдөр хөөцөлдөөд барьж чадсангүй гэнэ, 

	Гуравдагч өдөр нь Нусгай хөвүүн хааны хурдан охинтой хөөцөлдсөөр явж баруун гараас нь бариад авч гурван долоон хоног их найр хийгээд эхнэрээ аваад орон нутагтаа буцаж явжээ. Гэтэл Нусгай нусаа унжуулаад доожоо муутай явахыг үзээд эхнэр нь:

	— Цаашаа хараад суугаач та, нусаа биед минь битгий наалдуулаач гэсэнд Нусгай уурсаж морин дээрээ хойшоо харан суусанд морь нь бөгсөөрөө ухран хойшоо явжээ. Нусгай өгүүлрүүн:

	— Туяад чинь үйл хатгаж, гэрэлд чинь мал манаж баймаар. Дорж хааны отгон охин Ногоолоо, одоохондоо нас минь бага байна. Та миний ахтай гэрлэгтүн гэсэнд Ногоолоо

	— За зөв, би бас тэгж бодож байна гэсэнд Нусгай ахаа дуудаж зэрэгцүүлэн суулгаад:

	Эрхэм ах ноён минь, та энэ хүүхнийг гэргий болгож авагтун! гэсэнд хаан ах нь зөвшөөрчээ. Ногоолоо Цэцэн хааны их хүүтэй ханилан сууж нутаг оронд нь буцаж ирж гурван долоо хоног найр хурим хийжээ.

	Өдий, төдий хоног өнгөрч байтал Мань— Бур гэдэг хаан охиноо мордуулах гэнэ гэсэн сураг сонсоод Нусгай, бага ахтайгаа Мань-Бур Хааныд ирсэн чинь хаад, ноёд, баатар эрчүүд хуран цугларч, шувууны махыг зуун хүнд адилхан хувааж өгөх мөрийд оролцох гэж байв гэнэ. Нусгай нэгэн шувууны махыг зуун хүнд тэнцүүхэн хувааж өгчхөөд Мань-Бур хааны охинтой их хурим хийжээ. Хааныхан охиндоо дөрвөн зүсмийн мал өгчээ. Мань-Бур хааны Булганыг залаад буцаж явахдаа Нусгай уруу царайлж явсаар нэгэн өдөр Нусгай хүү, Булган хатандаа:

	— Булган одоо бие минь нялхаараа байна. Та миний ахын гэргий бологтун! гэсэнд Булган зөвшөөрсөнд Нусгай бага ахаа дуудаад:

	— Эрхэм ах ноён минь, та энэ Булган хүүхнээр гэргийгээ хийж авагтун! гэсэнд ах нь зөвшөөрч гэртээ ирж гурван долоон хоног их найр хийжээ.

	Нусгай хорин таван нас хүрч хол явж гадаад далайн хөвөөнд очиж зад хийж гадаад далайг хөлдөөжээ. Тэнд өнгө үзэсгэлэн төгөлдөр лусын хааны охинтой учирчээ. Тэр хүүхэн «Би хүнтэй суухгүй ээ. Адуугаа л маллаж байна» гэдэг байжээ. Усан хадын охин нэгэн удаа Шихэр гэдэг цагаан азаргаа унаад адуугаа маллаж яваад их буданд төөрчээ. Далай нь хөлдөж, орох ус үгүй болж зовж зүдэрч явсаар далайн хөвөөнд унтаж орхижээ. Нусгай, далайн хөвөөнд явж байгаад хээрээс нэгэн золбин унага олоод цаашаа явж, унтаж байгаа лусын хааны охины хормойд нуучхаад: 

	— Хүүе хүүхэн босооч ээ! Адуу чинь тарж орхив гээд сэрүүлжээ. Хүүхэн цочин бостол хормойгоос нь нэгэн унага унасанд Нусгай:

	Чиний хормойгоос унадаг энэ чинь юу гэдэг юм бэ? Чи ийм л учиртай болоод айлын эхнэр болохгүй гэдэг юм байж. Чиний учир начрыг би сая л ойлгов гээд инээжээ. Тэгсэн чинь усан хадын охин:

	— За хүү, энэ явдлыг хүнд хэлж болохгүй шүү. Би чамд алт, мөнгө өгье гэхэд Нусгай хариу өгүүлрүүн: 

	— Надад алт мөнгөний зүйл огтхон ч хэрэггүй, алт мөнгөө хэнд өгдөг юм билээ гэж явна. Чи надтай ханилан суух уу? Би чамд дуртай, тэгвэл л би чиний тухай үл өгүүлнэ гэсэнд хүүхэн: 

	— За хэмээн зөвшөөрч Нусгайтай ханилан суух болжээ. Нусгай задаа зогсооход их хүйтэн намдан, дулаарч далайн мөс хайлж адуу ус руу оржээ. Хүүхэн:

	— Би чамайг гэртээ дагуулан аваачиж эх эцэгтээ үзүүлнэ гээд Нусгайг дагуулан ирж:

	— Газар дээр явж байтал их аюултай учирч төөрч тэнэж байтал энэ хүү уулзаж миний амийг аварлаа. Одоо энэ хүүг зочилж хүндэлье гэсэнд эх эцэг нь охиныхоо үгэнд орж. Нусгайг зочлон хүндлэв гэнэ. Нусгайгаас асуусан нь:

	— Хүү чи их ач тус үзүүллээ. Чамд алт мөнгө өгөх үү?

	Адал мал өгөх үү? Чи юу дуртайгаа ав гэсэнд Нусгай хариуд

	— Над алт мөнгө, адуу мал цөм байна. Отгон шар охиноо өгөгтүн гэхэд охины эх эцэг хоёр буруу харж уйлаад, зөв харж инээгээд отгон шар охиноо Нусгайд өгчээ.

	Нусгай дагина залж ирээд долоон долоо дөчин есөн хоногийн их хурим найр хийж модны хөндийд байсан эхээ авчраад хуримдаа оролцуулав гэнэ. Цэцэн хаан бага хатнаа таньжээ. Бага хатан:

	— За баяр дээр баяр болох болтугай. Хүүгээ гэрлүүлж байхад тань би танд уурлахгүй ээ! гээд жаргалтай сайхан байж байтал Үстлувсах гэдэг мангас Нусгайн адал мал гэр хогшлыг дээрэмдэн оджээ. Нусгай тар мангасын хойноос ганцаараа хөөцөлдөн явтал Нусгайн урьдаас маш их үс ноостой нэгэн мангас гарч ирсэнд Нусгай:

	— Хэсэг жилдээ чамайг эрж хайсан билээ гэж хэлээд барин авчээ. Нусгай мангасын ташааны нь нүхээр дэгээдэн бариад нарийхан хар ташаа дээрээ долоон мянга сэгсрээд долоон долоо дөчин есөн хоног барилдаад болд хар илдээ гаргаж мангасын гэдсийг хага яраад орхисон чинь «хард» гэж дуугараад мангас үхжээ. Мангасын махыг мөч мөчөөр салгаж хаячхаад хоёр эгч дээр нь хүрч оджээ. Тэд Нусгайг үзээд:

	— Ямар хүн бэ чи, хаанаас хаа хүрч явна? гэсэнд Нусгай:

	— Би танай дүүтэй ах дүү бололцсон юм. Дүү хүү тань

	Нусгайг хөөн одлоо. Намайг та нартай танилц гээд явуулав гэсэнд мангасын хоёр эгч нь Нусгайд хоол унд өгчхөөд унт гэжээ. Нусгай унтаж байгаа дүр үзүүлээд хэвтэж байтал хоёр эм мангас: 

	— Энэ муу хүүг унтмагц алаад шарж идье. Амттайхан махтай биз гэж ярилцав гэнэ. Гэтэл хоёр эм мангасын нэг нь үүд өөдөө гэтэн очмогц Нусгай ухасхийн босож зүрх рүү нь балиусаа дүрээд алчхав гэнэ. Хаалганы хажууд нуугдан зогсож байгаад нөгөө эм мангасын нугасыг тас цохиж алж нүхэнд дарчхаад харьж иржээ. Гэртээ хүрээд ирсэн чинь хаан эцэг нь хүнд өвчлөн хэвтэж байв гэнэ. Хаан гурван хүүхдээ дуудан ирүүлээд:

	— За хүүхдүүд минь би мөд үхнэ. Нусгай хаан сууринд сууна. Чи бол зоримог зантай ухаалаг хүн юм. Чамд хаан байх бүх шинж бий. Та хоёр Нусгайн үгэнд орж дуулгавартай байгтун! Нусгай, олон амьтныг дүрвэж зовоож байсан мангасыг дарж чадлаа. Дайн самуун, хортон өстнөөс орон нутаг, ард олноо өмгөөлж хамгаалж байх чадалтай нь бол Нусгай юм. Гэсэр богд гэдэг нэртэй хаан болог! Би хөгширлөө. Одоо амарна гэжээ.

	Гэсэр богд хаан улс орноо толгойлж байгаад нутаг усаа эргэхээр явжээ. Тэгж яваад хүн сордог нэгэн барс байна гэж сонсоод түүнийг дарахаар оджээ. Тэр барсын тэнд очоод нумаа хөвчлөн байгаад харвасан чинь барс Гэсэр богд хаан руу дайран ирж явснаа гэнэт навс хийн ойчив гэнэ. Гэсэр богд тэр барс хэрхэн алагдсаны учрыг олохоор бостол Зэс Шихэр ахаа үзээд 

	— Зэс ах та барсыг харав уу? гэсэнд Зэс-Шихэр өгүүлрүүн:

	— Тэглээ, би алахаар завдан байсан юм. Одоо Андлам хаан бидэнтэй байлдах гэж хүч хуримтлуулж байна. Түүний хүч багатай дээр нь яаравчлан даръя гэжээ. Гэсэр богд харьж ирээд цэргээ цуглуулж Андлам гэдэг мангасын орон нутгийг эзлээд байтал Андлам хааны хатан гэж нэгэн сайхан үзэсгэлэнт хүүхнийг олзлон авчээ. Гэсэр богд тэр хатны өнгө үзэмжид автагдан гэр орон, мал, хөрөнгө, эхнэр хүүхдээ мартжээ. Гэсэр орон дээрээ хэвтэж байтал хоёр хун тооно дээгүүр нисэж өнгөрөхдөө нэг нь нөгөөдөө: 

	— Түргэн яв! Гэр малаа мартсан Гэсэр богд биш дээ гэхийг сонсчхоод Гэсэр уурсан нум сумаа авч хоёр хунг харвахаар гарчээ. Дээшээ хартал хоёр эгч нь нэгэн бумбатай рашаан өгөөд «хүн гэрээ, хөлөг ижлээ» гэдэг зүйр үг байдаг билээ. Орон нутаг чинь чамайг хүлээж байна. Явсан хошуур гарсан үр чинь морь унаад явж байна. Аав хэзээ ирэх юм бэ? гэж эхээ шалгаагаад эхдээ амар заяа үзүүлэхгүй байна. Түргэн буцаж харигтун! Жаргалдаа ханаа биз гэж хэлчхээд хоёр эгч нь нисэн оджээ.

	Гэсэр богд нум сумаа эвхэн гэртээ орж Андлам хааны хатныг цавчин хаячхаад харих гэтэл хатан:

	— Хайрт минь, миний гэрээслэл болог, үүгээр бүс хийж бүсэл хэмээн нэгэн богино дээс өгөөд үхжээ. Тэр өгсөн дээсийг нь авч гараад нэгэн улиас мод ороож орхисон чинь тэр мод шатаад унажээ. Гэсэр богд тэр шатаж байгаа мод хараад:

	— Энэ муу шулам намайг шатааж хорлох гэж дээ хэмээн өгүүлээд морио унаад гэр орноо зүглэв гэнэ. Орон нутагтаа ороод ирсэн чинь их дунгаа татаж их отгоо цуглуулаад дунд дунгаа татаж дунд отгоо цуглуулж, бага дунгаа татаж бага отгоо цуглуулж босоо хүний борвицоо, суугаа хүний сууцаа их хурим хийжээ. Гэсэр богдод:

	— Хүүгээ гарахад Гэсэр богд та байгаагүй, одоо хүүдээ нэр өгөгтүн гэсэнд Гэсэр богд:

	Дайснаа дарж, төрөө төвхнүүлэхэд минь төрсөн, төрийн угсаа дэлгэрүүлэх Эрхэм Бадам нэрт баатар болж орон нутгаа өргөжүүлэн төрөө төвхнүүлж байх болтугай гэжээ.

	
ЭРИЙН САЙН ЭЭДЭГ

	Жанам хааны үед халимаг түмэн нүүдэллэсээр байжээ. Хаврын тарчиг цагт бас л малын эрх дагаж нүүдэллэнэ. Хааны таван хүү, шавар авдаг нэгэн нүхэнд эрхлэн наадаж байгаад гэр орноо нүүхэд мэдэлгүй хоцорчээ. Тэр тав шувуу харван алж хооллодог байжээ. Тэд нэг удаа нэгэн доголон ямаа олж аваад:

	— Энэ ямааг алж идээд тус нэмэр болохгүй, амьдаар нь хуваацгаая. Дөрвөн мөч толгойтойг нь таван хэсэг болгож хуваая гээд хуваасанд доголон хөл нь Ээдэгт оногдож гэнэ. Ээдэг тэр мөчийг тостой даавуугаар эмчилжээ. Тэгээд явж байтал тэр хөлд гал гарснаас болж хааны нутагт их түймэр гарч цаглашгүй их хөрөнгө баялаг үрэгдэв гэнэ. Хаан түшмэлүүдээ цуглуулж гал алдаж түймэр тавьсан хүмүүсийг шийтгэе хэмээн тохиролцоод уг этгээдийг хайж гарчээ. Тэд явсаар нөгөө таван хүүг олж бариад хаанд авчирч тушаажээ. Хаан түймэр тавьсан таван хүүхдийг байцааж Ээдэгийг яллах болжээ. Ээдэг өгүүлсэн нь:

	— За над нэг гомдол байна гэхэд хаан:

	— Чамд ямар гомдол байх билээ? гэсэнд Ээдэг:

	— Эрүүл гурван хөл явах нь зайлшгүй эрүүтэй толгой өвс идэх нь зайлшгүй, шархтай хөл эрүүл хөлөө дагах нь зайлшгүй. Над энд ямар ч ял оногдмооргүй юм биш үү? гэсэнд Жанам хаан: _

	— Ээдэгийн хэлдэг үнэн үг шүү. Үүнийг яллаж болохгүй, Чи миний хоньчин болсугай гэжээ, 

	Ээдэг Жанам хааны хоньчин болов гэнэ! Ээдэг өглөө үүрээр хонио тууж гараад үдшийн бүрийгээр хотлуулсаар байгаад хаанд ихэд таалагджээ. Жанам хааныхан залуучуудыг цэрэгт гурван жилээр татдаг байжээ. Жанам хааны нутгийн өвгөн эмгэн хоёрын хүү гурван жилийн цэргийн албанаас халагдаад ирэхэд түүнтэй яг адилхан бас нэг залуу хүрч иржээ. Тэр хоёр, хүү, эмгэн өвгөн хоёрынд ирсэнд эмгэн өвгөн хоёр аль нь өөрийн хүү, аль нь хүний хүү болохыг хэрхэвч ялгаж чадахгүй байжээ. Тэгээд хоёр хүүгээ Жанам хааныд очуулж хаанаас аль нь миний хүү, аль нь айлын хүү болохыг хэлж өгөхийг хүссэнд Жанам хаан таньж чадахгүй маргааш ирэгтүн, нөгөөдөр ирэгтүн! гэж булзааруулаад байжээ. Хоёр хүүхэд буцаж явахдаа «Би тэдний тэр гэдэг, төдөн настай, цэрэгт тэдний өдөр татагдсан» гэх зэргээр ярилцаж явахыг Ээдэг сонсжээ. Ээдэг энэ яриаг дуулаад «Хаантан хэрэв соёрхвол би ялгаадах юм сан» гэж хүн амьтанд ярьсныг хаан сонсжээ.

	Жанам хаан Ээдэгийг дуудаж

	— За чи энэ адилхан хоёр хүүгийн эх эцгийн заргыг тасал би зөвшөөрч байна гэсэнд Ээдэг: 

	— За тэгье. Маргааш үд дунд би тэр өмнө байгаа өндөр хар толгойд хонио хотлуулна. Тэр хоёр тэнд хүрч очиг, би заргыг нь тасалъя гэжээ. Маргааш нь хонь хотлохоос өмнө нөгөө хоёр хүүхэд болзсон газар хүрч очоод хүлээж суутал Ээдэг хонио хотлуулчхаад хүрч ирээд хоёр хүүтэй хоормог хувааж дуустал уучхаад хар толгойг эргүүлэн зурж:

	— Энэ бол хааны өргөө болог, Жанам хааны ширээг энэ гэж бодъё, энэ хааны хатны ширээ гэж бодъё. За энэ бас түшмэлийн ширээ гээд зуржээ. Тэгээд Ээдэг би, Жанам хаан болж ширээ дээр нь заларъя хэмээн өгүүлээд малгай, таяг хоёроо өлгөчхөөд, хааны хатан Мөнхгэрэл тэнд заларч байна гэж бодъё, нэгэн хөхүүр аваад үүгээр Кулхэр түшмэлийг орлуулъя гэжээ.

	— За та хоёр тэр нэгэн хар толгойг үзэцгээж байна уу? Тэр толгойг тойрон уралдаж ирээд энэ лонхны амаар орогтун! гэсэнд нэг хөвүүн нь энэ лонхонд би байтугай миний чигчий ч багтахгүй гээд уйлсанд Ээдэг:

	— Үнэн нь үнэнээр явбал үхэр тэрэг гүйцнэ гэдэг юм гэсэнд хоёр хүү уралдаж гарчээ. Шулам хүү түрүүлж ирээд лонхны амаар оров гэнэ. Ээдэг ухасхийн босоод цагаан өвсөөр лонхны ам бөглөчхөөд бурзын нүхэнд багтаж чадалгүй үлдсэн хүүд та хоёрын зарга ингэж шийдэв хэмээн өгүүлээд:

	— Энэ лонхыг хаанд өгч есөн тохой нүх малтаад цагаан өвсөөр шатаа» гэж намайг хэлж байна гээд Жанам хаанд хүргэж өг гээд хүүг явуулжээ. Жанам хаан Ээдэгийн хэлснийг ёсоор гүйцэтгэжээ.

	Жанам хаан хоньчин хүү Ээдэгийг адуучнаа болгов гэнэ, Нэгэн айлын хүү олон жил хоног өвджээ! Тэгээд нэгэн домч өвчтэй хүүг үзээд шуугиан чимээнээс хол ганц гэрээр байгтун! гэжээ. Удалгүй хүүгийн бие сайжирч байтал тэдний гэрийн гадаагаар нэгэн баян хүн их адуу тууж ирээд усалжээ. Гэтэл нөгөө эдгэрч байсан хүү дахин өвчилж байгаад үхэв гэнэ. Хүүгийн эцэг хааныд очиж:

	— Энэ баян хүн миний гэрийн дэргэдүүр их адуу тууж ирээд дуу шуугиан гаргаж хүү минь үхлээ, тэр хүнийг шийтгэгтүн! гэсэнд хаан уул заргыг хэрхэн шийдвэрлэхээ олж ядаад Ээдэг л энэ заргыг шийдвэрлэнэ гээд Ээдэгийг дуудуулж

	— За би чамд мэдэл олголоо. Чи тэр заргыг шийдвэрлэ гэсэнд Ээдэг хүү нь нас барсан айлд хүрч ирээд нөгөө их адуу ус руу орсон мөрийг тэмдэглэчхээд нэг тогоо сүү буцалгаад өрмийг нь загсааж

	— За адуунаас үнэхээр болсон юм бол одоо их адуу тууж ирээд усанд оруулна тэгэхэд тогоонд загсаасан өрөм цуурна хэмээн өгүүлээд их адуу тууж ирж усанд оруулахад тогоонд загсаасан өрөм цуурсанд адуунаас үнэхээр болжээ гэж шийдвэрлэжээ.

	Бас хоёр анчин шувуу гэтэж байгаад нэг нь долоон нугас нэг сумаар буудаж алахаар зэхэж байтал нөгөө анчин нь нэгийг ч буудаж чадалгүй цөмийг үргээсэнд нөгөө анчин нь хаандаа ирж:

	— Энэ нөхөр миний нэг сумаар алах гэж байсан долоон нугас үргээж нэгийг ч алуулсангүй гэж заргалджээ. Жанам хаан энэ заргыг Ээдэг шийдвэрлэнэ гэжээ. Ээдэг зарга хийж буй анчнаас: 

	— Чамд хүү бий юу гэсэнд:

	Анчин 

	— Байна гэжээ.

	Ээдэг:

	— Таван настай хүүхдийн чинь толгой дээр нугасны өндөг тавина. Хүүхдийн толгойд ямар ч сэв шарх гаргалгүй нугасны өндөг оно! гэхэд анчин тэгье гэжээ. Хүүгийнхээ толгой дээр байсан өндгийг анчин онож мэргэн анчин заргаа авчээ, 

	Нэг удаа Жанам хааны хатан Мөнхгэрэл:

	— Та Ээдэгийг үзээд суудлаасаа хөндийрөөд байх юм гэсэнд хаан ер итгэсэн шинжгүй байжээ. Хатан:

	— Та итгэхгүй байгаа бол маргааш өдөр Ээдэгийг дуудуулагтун гэжээ. Хатан хааныхаа тэрлэгийн хормойг олбогтой нь алтан тэвнээр хөшиж орхиод Ээдэгтэй ярилцуулжээ. Жанам хаан, Ээдэгээс адуу малаа асуугаад гаргажээ. Ээдэгийг гарсан хойно алтан тэвнийг үзсэн чинь үнэхээр далийж махийсан байжээ. Жанам хаан ноёдын хүүхдүүдийг дуудуулж авчраад: та нар Ээдэгийг ал! гэж тушаажээ. Тэд зөвшөөрчээ.

	Ээдэг хөгшин эхдээ хандаж:

	— Ээж, ээж эд намайг алах гэж байна. Арга, учир юу байна даа гэсэнд ээж нь:

	— За би, чамайг яаж аргалах билээ дээ. Мөөмөө хөхдөг байхад чинь би мөөмнийхөө сүүг гүүний сүүтэй холиод хийсэн долоон ширхэг ааруул байна, өөр юм алга гэсэнд Ээдэг:

	— За тэр чинь л боллоо гэжээ. Ээдэг эхийндээ хааны хүүхдүүдтэй хамт ирэхэд нь цайгаа чанаад нөгөө долоон ааруулаа тавьж өгчээ. Тэд цай ууж, ааруул идчихээд яасан сайхан амттай ааруул вэ? Юугаар хийсэн юм бол гэхэд эх нь:

	— Энэ ааруулыг би Ээдэгийг бага байхад мөөмнийхөө сүүг гүүний сүүтэй хольж хийж хадгалсан билээ. Та нарыг би Ээдэгтэй адил санаж энхрийлэн энэ ааруулыг өглөө гэсэнд хааны хүүхдүүд Ээдэгт:

	— Бид таныг алахаар шийдэцгээсэн билээ. Нэгэн эхийн сүүнээс уусан бид чамайг яаж алах билээ дээ. Одоо хэдүүл оргоё гэжээ. Хүүхдүүд Ээдэгтэй хамт оргон явж хээр байцгаажээ. Ганц ганцаараа ан агнаж гэдсээ тэжээнэ. Ээдэг ан агнаж яваад нэгэн юмтай хөөцөлдөн оройтон ирснийг хэн ч хэрэгсэж үзсэнгүй. Бас нэг удаа орой болтол нэг юмтай хөөцөлдөж яваад буцаж ирэхэд нөгөөдүүл нь:

	— Түрүүхэн чи нэг юмтай хөөцөлдөөд л байсан. Өнөөдөр бас тэглээ чи ер нь юү хөөгөөд байна гэсэнд Ээдэг:

	— Үнэхээр гайхалтай сонин юм үзэв. Түрүүн би нэг толгойтой, долоон сүүлтэй могой хараад цохиж хөөгөөд онолгүй нүхэнд нь оруулсан юм. Өнөөдөр долоон толгойтой, нэг сүүлтэй могой үзэж арай хийж аллаа гэсэнд:

	— За бид долоон толгойтой могой мэт байна. Нэг нь бидний толгойлогч болох ёстой. Ээдэг бид долоогийн толгойлогч бол! гэв. Ээдэг:

	— Би чадахгүй. Та нар хаан цагаан ястай хүний үр сад. Та нарын нэг нь болтугай гэсэнд нөгөөдүүл нь:

	— Бид танд итгэж байна. Та бологтун гэж сургамжилснаар Ээдэг тэдний толгойлогч нь болжээ.

	Олон жил өнгөрч байтал Ээдэг долоон зуун цэрэгтэй болж гэнэ гэж Жанам хаан сонсжээ. Тэгээд Жанам хаан алаг даагатай алагч гүүтэй хөгшин дархныг дагуулан явжээ. Хөгшин дархан алагч гүүндээ хөөрөг, дөшөө ачаад алаг даагандаа нүүрс ганзагалаад явжээ. Жанам хаан Ээдэгийн байрласан газар үдэш бүрийгээр хүрч очоод үүрээр Ээдэгтэй байлдахаар шийдэн зэхэж байжээ. Гэтэл чөтгөрийн хүү алаг дааганы нүүрсэнд гал өгч их түймэр гарчээ. Жанам хаан галтай даага үзээд Ээдэгийн цэрэг ирлээ гэж шөнө өөр хоорондоо байлдаж Жанам хаан үхжээ. Эрийн сайн Ээдэг Жанам хааны оронд хаан ширээнд заларч Очир гэрэл гэдэг дагинатай болжээ. Олон амьтанд тус болсон ачтай тустай хаан хэмээн Ээдэгийг албат нар нь хүндлэх ажээ. Ээдэг албат олондоо эд агуурс, идээ будаа тарааж албат хошуугаар амар тайван жарган суужээ.

	 

	
ХУВИЛГААН ГЭЛЭН ТҮҮНИЙ ЗАРЦ

	Нэг эмгэн байжээ. Тэр эмгэн 3 хүүтэй юм санжээ. Ахмад хоёр хүү нь хэдэр, харин отгон хүү нь ухаантай уриалагхан юм санжээ. Эмгэн нас барахынхаа өмнө хөвүүдээ дуудаж:

	— Би мөд үхнэ. Миний хөвүүд эвтэй найртай амьдраарай. Гагцхүү гэлэн ламтай ойртож бүү яваарай гээд эмгэн нас баржээ. Хөвүүд нь ээжээсээ цоорхой гэр, хамуутай ямаатай л хоцорчээ. Тэгээд арай чарай л нэг өвлийг өнгөрөөлөө.

	— Би ажил эрэхээр явлаа гэж Том ах нь хэлээд яваад өгчээ. Том ах нь салхи салхилсан зүгт л яваад байжээ. Явж явж нэг тал газар ороход нь шөнө болжээ. Тэгээд нэг булшны дэргэд унтжээ. Өглөө эрт босож, цаашаа явлаа. Гэтэл замын хажууд гурван эмгэн суугаад, хагарч гантсан газрыг оёж байгааг хараад: 

	— Хүүе та нарын энэ ажил үйлс чинь бүтэхгүй байх шүү гэж хүү хэлэв.

	— Хүү минь харин чиний зорьсон хэрэг л бүтэхгүй шүү гэж тэд хариу өгүүлэв. Ахмад хүү цаашаа явлаа. Яв явсаар нэг гэлэнтэй уулзахад:

	— За хүү минь хаашаа явж байна? гэж гэлэн асуув

	— Хөлсний ажил бэдэрч явна.

	— Тэгвэл чи манайд очиж ажил хий, 

	~ Та ямар ажил хийлгэх юм бэ?

	— Адуу манах, тогоо барих ажил бий.

	— Тэгье гэж хүү зөвшөөрөөд гэлэнтэй хамт явлаа, 

	Шинэ зарц ламын гэр барааг эргүүлж тойруулж харав, 

	Тэгтэл гэлэн хонь алж:

	— Пийшин галлаж мах чана гэж тушаав. Зарц хүү түлээ хагалж, пийшин галлаад мах чанаж гарав. Чанаж байгаа махандаа давс хийхийг бодовч давс байсангүй. Зарц, махаа тогооноос гаргаж, эзнээ хүлээлээ. Гэлэн ирж.

	— За мах болсон уу? гэв.

	— Болсон. 

	— Чи махандаа давс хийсэн үү?

	— Үгүй.

	— Тэгвэл би давс аваад ирье гэж хэлээд, гэлэн гал тогооноос гарч, шар нохой болон хувирав. Зарц хүү нь цонхныхоо дэргэд зогсоод, хашаанд хүүхдийн тоглохыг харж байв. Тэгээд мах идсэн шар нохой гал тогооноос гүйж гармагц гай болж гэлэн орж ирээд: — Мах хаана байна? гэж асуув, 

	— Нохой идчихлээ. 

	— Тэгвэл чи хоол ундгүйгээр адуугаа мана гэв.

	Зарц, хоол идэхгүйн тулд бүсээ чангалж бүслээд адуугаа маналаа. Шөнө боллоо. Гэлэн, чоно болон хувирч адуунд давхин орж, нэг сайн морь иджээ. Зарц, тэр чоныг ой руу орж явахыг нь харсан боловч одоо хөөх нь нэгэнт оройтжээ. Өглөө болж, зарц ирээд, Гэлэнд:

	— Гай боллоо гэж хэлэв, 

	— Ямар гай болов?

	— Урьд шөнө нэг сайн морийг чоно идчихжээ. 

	— Чи морийг минь юугаар төлөх юм бэ? гэж зандраад, гэлэн зарцаа алчихжээ.

	Дүү нар нь ахыгаа хүлээж хүлээж цөхөөд.

	— Би явж ажид эрье гэж дунд ах нь хэлээд, ажил эрээд яваад өгөв. Дунд ах замаар явж байгаад, гурван эмгэн суугаад, хагарч гантсан газрыг оёж байгааг хараад:

	— Хүүе, та нарын ажил үйлс чинь бүтэхгүй байх шүү гэв, 

	— Яах вэ, бүтэхгүй байг, харин чиний зорьсон хэрэг чинь тусгүй болог гэж хариулав. Дунд ах цаашаа явж байгаад гэлэнтэй уулзав.

	— За хүү минь чи хаашаа явж байна? гэж гэлэн асуув.

	— Би эзэн эрж явна.

	— Тэгвэл чи манайд очиж адуу мана

	— За тэгье гэж зөвшөөрөөд, гэлэнгийнд очив. Гэлэн өөрөө хонь алаад, мах чана гэж тушаав.

	Шинэ зарц мах чанаж, тогооноос гаргаад, цонхоор харж байв. Гэтэл нохой бүх махыг нь иджээ. 

	— Үүнийхээ төлөө хоол ундгүйгээр адуу мана гэж эзэн

	Шөнө нь гэлэн урьд адил чоно болон хувирч, адуунд давхин орж, нэг сайн гүүг барив.

	Өглөө нь дунд ах, гэлэнд ирээд:

	— Гай дайрч нэг сайн гүүг чоно барилаа гэв.

	— Чи юугаар төлөх юм бэ? гэж хашхираад, дунд ахыг нь алав.

	Отгон дүү нь ах нараа хүлээ хүлээсээр их уджээ. Тэгээд зам хөөж гарав. Нэг талд ортол гурван эмгэн, хагарч гантсан газрыг оёж суугааг хараад: 

	— Та бүхний ажил бүтэмжтэй болох болтугай гэж отгон дүү хэлэв.

	— Чиний зорьсон хэрэг бүтэмжтэй болог гэж эмгэд хариулав. 

	Отгон дүү, эмгэдэд баярлалаа гээд цаашаа явжээ. Замдаа гэлэнтэй уулзав.

	— Хүү минь хаашаа явж байна? гэж гэлэн асуув.

	— Хөлсний ажил эрж явна.

	— Манайд очиж ажил хий

	— Танайд ямар ажил байна?

	— Гал тогоонд хоол хийх, адуу манах ажил бий.

	— За тэгье гэж зөвшөөрөөд гэлэнгийн хойноос дагаж очив. Гэлэн гэртээ ирээд өөрөө хонь алж хүүг мах чана гэж тушаав.

	Шинэ зарц пийшин галлаж, махыг нь болмогц тогооноос гаргаж, ширээн дээр тавилаа. Гал тогоонд гэлэн орж ирээд:

	— Мах болсон уу? гэж асуув.

	— Болсон:

	— Чи давс хийв үү?

	— Үгүй

	Би одоо давс аваад ирье гээд гэлэн гарав. Гуравдугаар зарц отгон дүү нь ташуураа дэргэдээ тавиад цонхоор харсан мэт зогсов. Гал тогоонд шар нохой гүйж ороод, мах руу дайрав. Зарц ташуураараа нохойг цохиж гарав. Нохой арай амьтай голтой зугтан гарав.

	Зарц ташуураа тавьж амжаагүй байтал хувилгаан, ламын нүд нь хавдчихсан орж ирэв.

	— Юу болов? гэж эзнээсээ зарц асууя.

	Юу ч болоогүй, босгонд бүдэрч унаад ингэчихлээ гэв. Гэлэн, хоолоо идээд «Чи явж адуу мана» гэв. Шөнө боллоо. Адуу бэлчиж байлаа. Гэтэл чоно жалга дамжиж адуунд гэтэж байгааг хараад ташуураа барин чоно руу дайрав. Чоно тал руу зугтаахад зарц хөөлөө. Хөөж хөөж гүйцээд, аманд нь малгайгаа чихэж «Үүнийг том ахынхаа төлөө, үүнийг дунд ахынхаа төлөө, үүнийг би өөрөө» гэж хэлээд нүдэж гарав. Арьсыг нь мултартал нүдлээ. Харин хөх чоно арьсаа мултлуулаад амь гарснаа их зол гэж баярлажээ. Амь л гарвал арьсаа мултлуулах ч гайгүй хэрэг болжээ.

	Өглөө болж, зарц, гэлэнд буцаж ирээд харвал ханат гэрээсээ хальж, хадан гэртээ харих болсон байжээ.

	— Чамд юу хэрэгтэй вэ? гэж ёолон асуув

	— Би, чоно хөөж барьсан юм. Тэр чоно арьсгүй улаан нүцгэнээр зугтаж ариллаа. Түүнийг яах вэ? Та юү гэж тушаах бол? гэв.

	— Чи зайлж тонил гээд нэг юм хэлэх гэсэн боловч амжилгүй үхэж тониллоо.

	
САЙХАН БАДМАА

	Эмгэн өвгөн хоёр байжээ. Эмгэн өвгөн хоёр Бадмаа гэдэг охинтой юм санжээ. Бадмаа гэртээ байхдаа эмэгтэй хувцас өмсөж, адуунд явахдаа эрэгтэй хувцас өмсдөг байжээ. Нэг удаа Бадмаа гэртээ ирж, морио уяад, гэртээ орж:

	— Ээж ээ, би юм идмээр байна гэв.

	— Суу, охин минь, бин идэж, хоормог, халуун цай уу гэв. Бадмаа эсгий ширдэг дээр сууж идэж эхлэв. Гэтэл гэнэт морь нь янцгааж, гэрийн туургыг туурайгаараа цавчихыг сонсоод:

	Ээж ээ, цаана чинь юу болж байна, хараач гэхэд ээж нь гарвал, духандаа ганц улаан нүдтэй мангас харагдав.

	— Охин минь мангас ирж явна гэв. Бадмаа гэрээс гүйн гараад:

	— Ээж ээ, аав аа, бушуулаарай, мордоорой гэж хашхирав. Ээж аав нь гэрээс гүйн гарав. Охин нь ээжийгээ зүүн өвдөг дээрээ, аавыгаа баруун өвдөг дээрээ суулгаад, жолоогоо дугтран залж тал руу давхин оров.

	Ингэж мангасаас нуугдсан боловч Бадмаагийн зүүн хажуу тал нь өвдөж, түүнийгээ гараараа атгаж авахдаа аав, ээж хоёроо унагажээ. Ганц нүдэт мангас аав ээж рүү нь гүйж ирээд идчихжээ. Харин охины нь хойноос хөөсөнгүй.

	Орой болж байхад гэртээ ирж, эрэгтэй хувцас өмсөөд адуундаа явлаа. Шөнө нь Бадмаа морьдоо хааны адуутай нийлүүлж, эрэгтэй хүүхдийн дүрээр туслах адуучин болжээ. Гэвч түүний хоёр саалтын хугацаа өнгөрөөгүй байхад ахлах адуучин нь түүнийг бүсгүй байх гэж сэрджээ. Тэр ахлах адуучин нь хаандаа ирж: 

	— Бидэнтэй нэг хүн нийллээ. Би түүнийг туслах адуучнаар авсан юм. Гэвч би түүнийг гуа царайгаар нь эрэгтэй хүн гэж бодохгүй байна гэж хэлэв.

	— Анд хамт явж, зан араншны ажигла гэж хаан тушаажээ.

	Адуучин, туслах адуучинтайгаа анд явж, өдөржингөө агнажээ. Ангаас эргэж ирээд: 

	— Анчинд: би тэр туулайг алсан гэхэд нөгөө нь

	— Үгүй, би алсан гэж маргацгаав.

	Энэ маргаан нь бүр хэтэрчээ. Туслах адуучин ирж, маргагчдыг хараад инээж: 

	— Ээ, та нар чинь гуравхан туулайг хувааж чадахгүй дэмий маргацгааж байна уу, миний анг ав л даа гэж цөмийг өгчээ Адуучин агнагдсан арван бөхөнг харцгааж хачирхацгаав.

	Маргааш нь ахлах адуучин ангийнхаа тухай хаанд айлтгаж, бас туслах адуучныхаа арван бөхөн агнаж ирснийг ярилгүй өнгөрч чадсангүй. Хаан үүнийг анхааралтай сонсож, хөмсөг зангидан, тамхиныхаа утааг амнаасаа цагариглуулан уугиулж:

	— Чиний туслах адуучин, бүсгүй байж магадгүй юу гэж асуув. 

	— Магадгүй шүү эзэн минь:

	— Тэгвэл цөмөөрөө голд орцгоо. Тэгээд сайн анхаараарай гэж тушаав. 

	Ахлах адуучин бэлчээрт буцаж ирмэгцээ бүх туслах адуучнаа дуудаж:

	— Та нар түргэхэн голд очиж усанд орцгоо. Шинэ туслах адуучныг дуудаарай гэв. 

	Өдөр дундын нозоорсон халуунд бүх туслах адуучин голд ирцгээж, морьдоо чөдөрлөж, хувцсаа тайчин хаяж, усанд цүлхийн орцгоов. Харин нэг туслах адуучин нь яаралгүй хувцсаа тайлах дүр үзүүлж, мориндоо: 

	— Шидэт морь минь, адуучны нүдийг манантуулаач гэхэд морь нь хуухирч, туурайгаараа газар цавчлахад голд манан буулаа.

	Адуучид уснаас гүйлдэн гарч, хувцсаа өмсөөд, мориндоо мордоцгоон, тал руу давхицгаалаа. Адуучид морьдоосоо бууцгаалаа. Харин туслах адуучин нь ганцаараа иржээ

	— Чи усанд оров уу? гэж тэд асууцгаав, 

	— Оролгүй яах вэ. Та нар руу сэлэх гэтэл энэ мананд чинь юу ч харагддаггүй. Та нарыг нэлээд дуудсан боловч хэн ч хариу өгсөнгүй. Тэгээд би ганцаараа л ирлээ шүү дээ гэв.

	Орой болоход ахлах адуучин хааны ордонд очлоо.

	— За яав, үзэж мэдэв үү? гэж хаан асуув.

	— Үгүй, усанд орох үеэр голд манан буулаа, 

	— Ээ зайлуул. Би маргааш өөрөө мэдье гэв.

	Хаан, адуучиндаа ирж, дайллага хийлээ. Туслах адуучныг урьж, дэргэдээ суулгалаа.

	Хаан идэж уунгаа туслах адуучныг ажиглаж эхлэв. Шар аяганд архи хийж, туслах адуучинд уу гэж өгөв. Туслах адуучин татгалзалгүй зөвхөн уруулаа хүргэж, уусан дүр үзүүлж, аяганаасаа цулбуураараа дамжуулан, шидэт мориныхоо ам руу цутгаж байлаа. Хаан, адуучин цөмөөрөө согтоцгоож, ганцхан л туслах адуучин согтсонгүй. Тэднийг бөх гэгчээр унтахад шидэт морь нь Бадмаад:

	— Яаж, хааны туслах адуучин болсон тухайгаа, одоо эс хэлбэл хожим мэдэгдэх цагт муу юм болж мэднэ шүү гэж хэлэв. 

	Бадмаа ордонд орвол хаан дэрээ дэрлэн, тамхи татаж байлаа. 

	— Би аав ээжтэйгээ хамт амьдардаг байлаа гэж Бадмаа яриагаа эхлэв. Нэг удаа манайд духан дээрээ ганц улаан нүдтэй мангас ирсэн тухай! Бас өөрийнхөө тухай ярихад хаан, Бадмаагаас нүдээ салгаж чадахгүй байлаа.

	Бүрэнхий болж, од түгэхэд олон бүгд, туслах адуучин маань эр хүн биш, бүсгүй байжээ, түүний нэр нь Бадмаа юм гэнэ. Бадмаа, хааны хатан болохыг зөвшөөрч гэнэ. Хаан таван зуун шулам хатнаа хөөж гэнэ гэж сонсоцгоожээ.

	Хаан хатан хоёр нэг жил жаргалтай сайхан амьдраад хоёрдох жилд нь дайн эхэлжээ. Хаан, адуунаасаа омголон сайн морь олсонгүй.

	— Шидэт морио над өгөөч гэж хатандаа хэлэв. Бадмаа шидэт морио өгчээ. Хаан цэргээ авч дайнд явлаа. Он жил өнгөрөвч дайн дуусах өдий л байлаа. Бадмаа алтан цээжтэй, мөнгөн нуруутай арван нэгэн хөвүүд төрүүлэв. Энэ тухай хааны сайд түшмэд нар хаандаа мэдээлэхээр элч явууллаа. Үүний нь хааны хуучин шулам хатад сонсоцгоож, тэднийг мэхлэхээр шийдлээ. Тэгээд элч нартай уулзаж:

	— Манайд хоол идэж унтаж амраад өглөө явцгаа гэж ятгалаа. 

	Тэд элч нар зөвшөөрч, морьдоо хашаанд оруулж бууцгаав. Нэг шуламс нь хоол зөөж, нөгөө нь дуу дуулж, архи аягалж зочлов. Элч нар үүнээс яаж татгалзах вэ дээ? Тэгээд нэг хоёр цагийн дараа согтоцгоон унаад хурхирч эхлэв. Шулам хатад элч нарын өвөр, халааснаас нь хаанд илгээсэн мэдээг нь авч үзвэл:

	«Таны хатнаас алтан цээжтэй, мөнгөн нуруутай арван нэгэн хөвүүд төрлөө» гэсэн мэдээг хатад шуламсууд түлж, оронд нь:

	«Таны хатнаас хар халзан арван нэгэн гөлөг төрөөд хаан улсын хагасыг довхорчихлоо. Хаан та эдгээрийг яах тухай хариу өгөөч» гэж бичээд битүүмжлэн, элч нарын өвөр, халаасанд хийлээ.

	Элч нар маргааш өглөө нь морьдоо эмээллэж цаашаа явцгаалаа. Тал дундуур хоёр өдөр давхиж, гуравдах өдөр хаанд хүрч, аяны нь Асарт орж, мэдээг хааны гарт өгөөд:

	— Таны хатнаас алтан цээжтэй, мөнгөн нуруутай арван нэгэн хөвүүд төрлөө гэж айлтгав.

	Хаан мэдээг уншиж, элч нарыг гутарсан маягаар ширтээд:

	— Та нарын ам чинь алт шиг боловч мэдээ чинь зүрхийг минь шархируулж байна гээд хариу бичсэн нь:

	«Миний хөвүүд гөлөг ч байтугай, намайг очтол байлгаж бай» гэжээ.

	Элч нар хаанаасаа хариу авч буцлаа. Тэгээд өнөөх анх 1 хоносон газартаа ирэхэд шулам хатад угтан уулзаж, элч нарыг хөтлөн гэртээ оруулж, хоол цай идүүлж уулгаад унтацгаалаа.

	Элч нар унтацгааж шулам хатад хааны өгсөн хариуг түлээд, оронд нь: Хатныг ахмад хүүтэй нь ганд хийж тэнгист хая, бусад хөвүүдийг эргэн дээрээс усанд түлхэж хая» гэж бичжээ.

	Элч нар сэрцгээж, морьдоо эмээллэн, замдаа оржээ. Элч нар буцаж ирээд, хааны хариуг өгөв. Хааны ордныхон хариуг уншаад хачирхацгаав. Хааны ордныхны зарим нь хааны зарлигийг ёсоор гүйцэтгэе гэхэд зарим нь «Хааныг иртэл хүлээе» гэж удтал маргалдаад эцэст нь хааны зарлигийг гүйцэтгэхээр шигдлээ.

	Далайд хаягдсан ган, усанд хөвсөөр уджээ. Тэгж тэгж далайн давлагаа ганг эрэгт авчирлаа. Ганд байгаа ахмад хүү гангийн ёроолыг хүчлэн өшиглөхөд ёроол нь тачигнаж эвдрэн унав. Эх хүү хоёр усны эрэг дээр гарлаа.

	Чухам л энэ үед шидэт морь нь ус ч уухгүй, өвс ч идэхгүй болж, эцэж туржээ. Хаан:

	— Миний морийг голын эрэгт аваач. Тэнд морь маань эдгэрч магадгүй гэж зарлиг болов. Шидэт морийг голын эрэгт аваачлаа. Шидэт морь ус уугаад, эрэгт цовхрон гарч, урд хөлөөрөө газар цавчлаад, тал руу давхив. Хааны сайн морьтон, түүнийг хөөж хөөж гүйцсэнгүй.

	Шидэт морь тэнгисийн эрэгт ирж, хангинатал янцгаав. Бадмаа морио хараад баярлалаа. Шидэт морь нь:

	— Намайг ал сүүлийг минь дээвэр доороо, хөлийг минь дөрвөн салхины зүгт газар бул. Чи өөрөө миний цээжинд нуугд гэв. Бадмаа хайрт морио алахыг яаж тэвчих вэ. Гэвч түүний хүслийг биелүүлэх нь зүйтэй гэдгийг ухааран мэджээ. Эх хүү хоёр мориныхоо хэлсэн ёсоор гүйцэтгээд цээжинд нь нойрслоо. Сэрэхэд нь цагаан гэрт, хээтэй хивсэн дээр байлаа.

	Гэрийн өмнө талд арван нэгэн боловсорсон үртэй алимын мод ургаж, алтан хашлагатай худаг байлаа. Хаашаа ч харсан, талд адуун сүрэг бэлчинэ.

	Энэ үед дайн дуусжээ. Хаан ялж, ордондоо буцаж ирээд, хатан хөвүүдээ юү болсныг мэджээ. Нэг хоёр жил өнгөрсний дараа шулам хатад нь буцаж иржээ. Нэг өдөр хаан, эрэлхэг хоёр цэргийг дуудаж:

	— Алс баруун зүгийн далай тэнгисийн эрэгт хүрч, тэнд юү байгааг мэдэж ир гэж тушаав. Тэд морьдоо эмээллэж явцгаалаа. Тэд өглөөнөөс үдэш болтол явж, далай тэнгийн эрэгт ирээд, мориныхоо жолоог агуу их хаан улсдаа эргүүллээ. Тэд гурав дахь өдөртөө цагаан гэр хараад, тэднийд очиж, идэж уугаад, мордоход нь гэрийн эзэгтэй:

	— Та нар алс явах уу? гэж асуув.

	— Бид агуу их хааныхыг хүрнэ гэж хариулав. Тэр үед хүү нь Бадмаа ээжээсээ:

	— Би тэр агуу их хааныг үзэх юм сан гэв.

	— Алс хол харь зам чамд аюултай, хүү минь. 

	— Би тэгвэл туулай болж хувираад явъя

	— Чамайг нохой барьж иднэ.

	— Тэгвэл бор шувуу болж хувираад нисье 

	— Тэгвэл болно. Нис дээ гэв.

	Хүү бор шувуу болж хувираад ээждээ «Чиг чиг» гээд нисэн одов. Ниссээр хааны ордны дээвэр дээр суугаад сонссон нь:

	— Гурав хоноод зүүн зүгт цагаан элсэн дээр цагаан гэр, түүний дэргэд арван нэгэн боловсорсон үртэй алимын мод алтан хашлагатай худаг, үй түмэн адуун сүрэг байна. Цагаан гэрт сайхан авгай, хүүтэйгээ байхыг харлаа гэхэд:

	— Хаан, энэ чинь яасан хачирхалтай юм бэ! Тэнд чинь урьд хүн амьтан байхгүй байсан юм. Явж үзэх хэрэгтэй боллоо гэв. Хааны таван зуун шулам хатад

	— Энэ чинь хачирхалтай биш ээ гэв, 

	Хаан, та нарынхаар бол юу байх юм бэ? гэж асуув.

	— Бид нарынхаар бол усны Улаан гуа охин гэдэг байдаг юм. Энэ бол ёстой л хачирхалтай юм даа.

	Өдөр дунд уснаасаа гараад алтан завд сууж, алтан сэлүүрээр сэлдэг, юм гэж шулам хатад ярихыг бор шувуу сонсоод гэрийн зүг дэгдэн нисэж хариад, хуучин хүн байдлаараа хувирав. Ахмад хүү, алтаар завь, сэлүүр аяга дархалж, түүнийгээ архины хамт авч, тэнгисийн эрэгт хүрч очив. Тэгээд Бадмын хүү: «Усны гуа охиныг хаагуур эрдэг билээ?» гэж бодоод нар тонгойсон зүгт сэлж гарав. Яг үд дунд усны гуа охинтой учирч, түүнтэй эргийн зүг уралдав. Тэгээд Бадмын хүү усны охиноос ерэн есөн тохой түрүүлжээ. Гуа Улаан охин, эрэг дээр гарахад түүнд:

	Манай заншлаар бол хэн хоцорсон нь аягаар уудаг юм гэхэд усны охин, аягыг уруулдаа хүргэж нэг балгаад ханиаж:

	— Халуун ус байна. Би уухгүй гэв.

	— Чи, тэнгисийн ус өдөр дунд ямар байдгийг мэдэхгүй гэж үү? гэхэд усны охин аягатай архийг цөмийг уугаад согтлоо. Бадмын хүү усны охиныг гар дээрээ өргөж авчирлаа. Энэ үед хаан, тэр гайхалтай усны охиныг үзэх юм сан гэж бодож бодож, гурван цэргийг дуудаж:

	— Та нар нутаг орноороо явж, цагаан элсэнд юү болж байгааг үзэж ир гэж тушаав. Цэргүүд хурдан мориор давхицгааж гурав дахь орой нь цагаан гэрт хүрэлцэн очив. Гэрийн гуа эзэгтэй тэднийг угтан уулзаж, хоол цай идүүлж уулгаад, янз бүрийн хачирхалтай зүйлсийг үзүүлэв. Тэд хачирхалтай гайхалтай зүйлсийг үзэж, алмайрснаас гадна гуа Улааныг үзэж, харсаар нүд нь гөлийв. Ер нь аргагүй л гуа юм даа. Цэргүүд тэднийд гурав хоноод дөрөв дэх өдөртөө гэрийн зүг явцгаалаа.

	«Бадамын хүү бор шувуу болон хувирч, орд руу нисэв. Гурван цэрэг буцаж ирээд мориноосоо буумагц чигээрээ хаанд бараалхав. 

	— Та нар яагаад ингэж удав? Тэнд юү үзэж харав? гэж асуув. 

	— Хаан таны газар нутаг өргөн уудам юм. Цагаан элсэн дээр хаана ч байхгүй их хачирхалтай гайхалтай юмсыг үзэж харлаа. Цагаан гэрт усны гуа охин Улаан суух юм. Хэн ч түүнийг харвал, харж ханашгүй юм гэхэд

	— Тийм бол, явж үзэх хэрэгтэй гэж хаан өгүүлэв. Тэгэхлээр нь хааны таван зуун хатад шулам:

	— Энэ чинь хачирхалтай гайхалтай гэж үү? Хэрвээ явах юм бол тэнгисийн эрэгт очиж, алтан цээжтэй, мөнгөн нуруутай арван сайн эрсийн оршдог газар очих хэрэгтэй! Тэд өдөр дунд уснаас гарч, хоолоо иддэг юм. Тэдний алтан аяганууд нь тэнгисийн эрэгт амттанаар өөрөө дүүрч байдаг юм гэхийг бор шувуу сонсоод, гэр зүг дэгдэн нисэв.

	Нисэж ирээд хуучнаараа хувилж, арван нэгэн бин, алтан аяга авч тэнгисийн эрэг рүү явлаа. Тэнгисийн эргээр яв явсаар элсэн дээр арван алтан аяга байхыг харав. Тэр аягануудтай аягаа зэрэгцүүлэн тавьж, аяга бүрийд бингээ хийв.

	Нэг хоёр цагийн дараа өдөр дунд болов. Тэнгисийн давлагаа эрэгтээ том жижгээрээ долгиолно. Тэгсэн чинь тэнгисээс арван сайн эрс эрэгт гарч ирээд хоолоо идэж эхлэв. Бадмын хүү усанд очиж, харж эхэллээ. Арван сайн эрс идэж цадаад нэг аягатай хоол үлдсэнийг харцгаалаа. Тэдний нэг нь:

	— Чи ирж шөл уугаач гэв. Бадмын хүү аягаа авч, бингээ тэдэнд харуулаад:

	— Та нар ийм бинг идсэн үү? гэж асуув.

	— Идсэн гэж сайхан эрс хариулав.

	— Та нар энэ юү болохыг мэдэх үү?

	— Бид мэдэхгүй 

	— Энэ бол бин. Үүнийг та нарын ээж барьсан юм.

	Бидэнд ээж байдаг юм уу? Бид түүнийг яаж олох вэ?

	— Надтай хамт явцгаа.

	— Явцгаая гэж баяртай зөвшөөрөөд, тэд хамт явлаа.

	— Ээж ээ, би дүү нараа эрж оллоо гэж түүний ахмад хүү нь дуудав.

	Ээж нь хөвүүдээ эсэн мэнд, эрүүл энх ирцгээснийг хараад баярын нулимс бөмбөрүүлж инээв. Цагаан гэр хөгжилтэй, давчхан боллоо. 

	Нэг удаа ах дүү нар агуу хааныд очихоор шийдлээ. Тэгээд ордны ойролцоо очоод, ахмад ах нь 

	— Хэн маань хаанд түрүүлж орох вэ? гэж асуув. Хэн ч хариу өчсөнгүй, Тэгээд бодож бодож, бүгдээрээ хамт орохоор шийдлээ.

	Арван нэрэн ах дүү нар:

	— Агуу их хаан та цагаан гэрт морилж ороод гарахгүй юү гэв.

	— Би тэр газар очих гэсээр удаж байна гэж хаан хариулаад тэр доороо их хэнгэрэг цохиж цагаан ястныг урь, бага хэнгэрэг цохиж хар ястныг дууд гэж ордныхондоо тушаав. Тэгээд хаан шулам хатад замд аялав.

	Цагаан элсэнд ирэхэд цагаан гэр харагдлаа. Гэрийн эзэгтэй зочидтой уулзаж, хааныг ширдэг дээр суулгаж, бусдыг нь зэрэг дугаараар нь суулгалаа. Зочдын идэж уусны дараа гуа Улаан туслах адуучин байгаад хааны хатан болсон Бадмын тухай, түүнийг шулам хатад хаанаас салгаж хагацаасан тухай дуу дууллаа. Энэ дуу их уй гашуутай, өрөвдөлтэй учраас хаан ч нулимс унагажээ. Тэгээд гуа Улаан: «Та бол миний хадам аав, би таны бэр чинь» гэж хаанд айлтгав.

	Гэтэл гадаа гайхамшигт мориныхоо янцгаахыг сонсоод, хаан ухасхийн гэрээс гарвал Бадмаа гайхамшигт морио унаж, нэг нь нөгөөгөөсөө цэвэрхэн гуа арван нэгэн хөвүүдтэйгээ зогсож байхыг харлаа. Хаан хөл малгайгүй баярлаж, ухаан ороод шулам хатдын толгойг авах зарлиг буулгалаа.

	Удалгүй ахмад хүү нь агуу их хаан болж, түүний дараагаар дүү нар нь цаг үеэрээ хаан сууцгаажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

